
Bismillahir rohmanir rohim
YANGICHA USLUB
Muhtaram Payg'ambarimiz Muhammad alayhissalom marhamat qilib, har bir odam bolasining musulmon xolatida tug'ilishini, keyinchalik esa ota-onasining tarbiyasiga qarab, yo hidoyat topishini yo kofirlik botqog'iga botishini ta'kidlaganlar. «Musulmon xolatida tug'ilishi» deyilganda ulg'aygach, namoz o'qib yurishigina tushunilmaydi. Musulmon bo'lish — Allohga iymon keltirilgandan so'ng yaxshi xulq egasi bo'lish demakdir. Kimki yaxshi tarbiya olibdi, demak hayotda to'g'ri yo'lni topibdi. Kimki tarbiya olmabdi, yomon xulqlarga ega bo'libdi, shaytanat olamiga bandi bo'libdi.

Atrofimizda shaytonlar boshqaradigan olam bor. Shaytonning o'zi inson ko'ziga ko'rinmaydi. Vas-vasalari-yu, makr-hiylalari bilan yomonliklarni odam bolasi ko'ziga chiroyli qilib ko'rsatadi, zulm olamiga chorlaydi. Odam bolalari shayton alayhila'naning o'zini ko'rmasada, u egalik qiluvchi olamni, bu olamning bandalarini ko'rib turadi. O'zgalarga zulm qiluvchilar ana shu bandalardir. Zulm deganda faqat qotillik, o'g'irlik tushunilmaydi. Yolg'onchilik, g'iybat, ig'vo, poraxo'rlik, omonatga xiyonat kabi o'nlab yomon xulqlar ham zulm doirasiga kiradi. Ota-onaning, jamoatchilikning vazifasi yosh avlodni ana shu shaytanat  olamining ta'siridan ihota qilish.

Biron ko'chadan o'tib ketayotganingizda farzandingizning ko'zi go'zal boqqa tushdi. Undagi favvoralar, go'zal tovuslar uning xayolini oldi. Bolada o'sha boqqa kirish ishtiyoqi uyg'ondi. U «boqqa olib kiring» deb sizga yalindi. Siz esa rozi bo'lmadingiz. Farzandingiz kichikroq yoshda bo’lsa bir o'kinadi-yu, taqdirga tan beradi. O'smir yoshda bo’lsa-chi? Payt poylab, sizdan beruxsat bo'lsa-da, shu boqqa kirish chorasini topadi. Shaytanat olamiga mahliyolik ham shunga o'xshagan bo'ladi. Faqat bu olamning o'ziga tortish kuchi ancha yuqoridir. Ota-ona bunday paytda ba'zan bolasini qaytara olmaydi.
Ajablanarlisi shundaki, bola tug'ilganda hech bir ota-ona, hatto ashaddiy jinoyatchi ham farzandini shaytanat olamida yashashini orzu qilmaydi. To'g'ri yashab, baxtli-saodatli bo'lishini Xudodan so'raydi. Xo'sh, unda bola nega zulm olamiga kirib qoladi?

Jamiyat azal-azaldan zulm olami bilan kurashib keladi. Bu yo'lda turli vositalardan foydalanadi. Shu vositalardan biri — ma'rifiy adabiyotdir. Tarixda axloq mavzusidagi asariar ko'p yozilgan. Ularning durdonalari bizga qadar ham yetib kelgan, biz ulardan hamon manfaat olamiz, bunday javohirni bizga meros qilib qoldirganlarni esa xayrli duolar bilan eslaymiz.

Yigirmanchi asrning ikkinchi yarmida shaytanat olamida yanada yomon tomonga o'zgarish bo'ldi. Shaytanat olami doirasida «giyohvandlik» degan xatarli orol paydo bo'ldi. Bu hol ma'naviyat olamini jiddiy masalalarga ro'para qildi. Shaytanat va diyonat olamining kurashida ma'rifiy adabiyotning vazifasi yanada oshdi.

Bolalar adabiyotiga qirq yildan beri xizmat qilib kelayotgan qalamkash akamiz Erkin Malikning «Shaytonvachchaning nayranglari» asarini o'qib men bunga yana bir karra amin bo'ldim. Mazkur asar bir necha yil ilgari nashr etilib, ko'pning e'tiborini tortgan edi. Yozuvchi asarni qayta ishlab, yangi boblar bilan to'ldirib, yana o'quvchilar hukmiga havola etyaptilarkim, buning uchun minnatdorlik bildiramiz.

Yuqorida bayon etilgan fikrlar «Shaytonvachcha»ni dastlab o'qiganda uyg'ongan edi. Tarixda bolalar tarbiyasiga xizmat qiluvchi axloq kitoblari ko'p yaratilgan. Lekin Erkin Malik bu sohada o'ziga xos yangilik yaratibdilar. Yangicha uslub-kundalik hayotimiz va shaytonlarning ko'zga ko'rinmas hayoti bayon etilibdi. Shu asar orqali «bolalar shaytanat olami yo'liga qanday kirib qoladilar?» degan savolga javob topish mumkin. Boshqacharoq aytsak, bolalarni shaytonlar olamiga olib boruvchi yo'ldan qaytarish choralarini o'rgansa bo’ladi. Bolaga «nima yaxshi-yu, nima yomon?» degan masalani turli uslublarda tushuntirish mumkin. Masalan: «salom bersang yaxshi, chaqimchilik qilsang yomon». Bu ham tarbiya va uni inkor etib bo'lmaydi. Lekin shu yaxshi xulq haqida biron voqea asosida tushuntirilsa bolada aniq taassurot uyg'onadi. Erkin Malikning asari shu jihatdan ham ahamiyatlidir. Muhtaram kitobxon, mazkur asarni uyga olib kelgach, farzandga «ma, o'qi!» deb buyurmay «qani kelchi, bolajonim, senga bir ajoyib kitob olib keldim, birgalashib o'qiymiz», desa bolaning olami yanada charog'on bo'lardi. Kitobni o'qigan va yaxshi uqqan xonadonga shaytonlar hukmini o'tkaza olmas, insha-olloh!

Tohir MALIK
TANISHUV
(yoki yeng ichidagi tug'uruqxona)
Bismillahir rohmanir rohim.

Shaharning ko'p chekkasida ham emas, qoq o'rtasida ham emas, maqtarli boy ham emas, bechorahol kambag'al ham emas, aytarli serbola-yu, qaytarli kambola ham emas dorulomon bir xonadonda shaytonvachcha dunyoga keladigan bo'lib qoldi. O'zi shu shaytonvachchalarning dunyoga kelishi sal g'alatiroq ekan-da. Na odamga va na bir hayvonga o'xshar ekan. Bir qaraganda dunyoga kelishi ko'z og'riqday oppaoson-u, bir qaraganda juda mashaqqat ham ekan. Allohning yakka-yu yagonahgiga, bandalariga tushirgan kitoblariga, farishtalariga, payg'ambarlariga chin dildn ixlos qo'ygan xonadon bo'lsa... ko'payish u yoqda tursin jonlari erta-yu kech «quv-quv»da ekan. Suyak tegmagan halakuning itidek u yoqdan, bu yoqqa hakillab, ozib-to'zib yurisharkan. Agarda Xudo ko'rsatmasin, Alloh bilan urishgan, shayton bilan topishgan xonadon bo'lsa-chi... voybo'-o'... xonadon ahillari bilan og'iz-burun o'pishib, bir-biriga qapishib cho'chqadek urchib ketarkan. Agarda cho'chqa yigirma sakkizta tug'sa shayton yigirma to'qqiztadan oshirar ekan.
O'zi bu dunyoga kelayotgan navbatdagi Shaytonvachchaning peshonasi sal sho'rroq ekan. Aytishadi-ku baxti kulmagan, toleyi past deb, shunaqaroq ekan. Bo'lmasa u tug'uladigan xonadonning Xojasi unaqarog'-u, Xojabekasi bunaqaroq ham bo'ladimi? Qanaqaroq deysizmi? Xonadonning Xojasi yaqindagina Alloh yo'liga kirganlardan, Xojabekasi bo'lsa kirsammi-kirmasammi deb, «yo'l» boshida o'y surib, turib qolganlardan ekan.

Shu xonadonda ko'pdan ivirsib yurgan ona shaytonning oy-kuni to'lib, qorni kajavadek bo'lib, juda bormay borarkan... O'qtin-o'qtin dard tutarkan. Qornidagi Shaytonvachcha tezroq yorug' dunyoni ko'rishga shoshilarkan. Oxiri ona shayton nima qilarini bilmay, tug'ishga qulay joy qidirib, timirisklanib, Xojaning chap qo'yniga kirib boribdi. (Shaytonlar o'zi hamma ishni chapdan boshlar ekanlar-da.) Keyin odamzodning biron bir yeriga biron bir yeri tegib turmasa, ko'zi yorimas ekan. Shundanmi so'rg'ichga o'rgangan chaqaloqdek odamga yopishgani-yopishgan ekan. Mana hozir ham ko'zlari suzilb, niyati buzilib, yaltoqlanib o'zicha derdi:

—Oh-voh-ey, sal besaranjomligini aytmasa, Xojamizning shu qo'yni ja maza joy ekanmi? Issiqqina, momiqqina...

Ammo uning bezbetlarcha joylashib olayotganidan bezovta bo'lgan yurak... birdan gup-gup urib ketib, dedi:

—Ha yoqmaygina ketsin, sen ilvirsga. Qulay joymish-a! Ko'tar tovuq sho'rvangni ustimdan...

—E-e... bu qanaqasiga tovuq sho'rva bo'lsin?! Birpas jim tur, shoshmasang bilvolasan nimaligini...

Yurak hali shunaqami dedi-yu, «bosqinchi»ning nozik joyiga ikki marta o'xshatib tepgan edi, ona shayton qandoq qilib issiq joydan uchib chiqqanini-yu, voh deb qornini quchoqlab qolganini bilmay qoldi!

· Hap senimi, shoshmay tur, men hah shunday bola tug'ayki, tepish qanaqaligini u senga ko'rsatib qo'ysin. Ha mayli, chap qo'yin bo'lmasa, o'ng qo'yin ham teshib chiqmaydi, — deb shu tomonga bosh suqdi.
· Bu yer ham iliqqina ekan, yo'qdan ko'ra, buni ustiga jim-jit, xilvatgina. Chap qo'yin issiq bo'lgani bilan dapira-dupir — ot o'yinga o'xshadi...

Shaytonlar odatda bolasini og'zidan tug'adi. Achavat xolalar «ha, bolang og'zingdan kelsin» deb bekorga qarg'ashmaydi. O'shanda shaytonni nazarda tutishar ekan. Shundoq qilib ona shaytonning to'lg'og'i tutib, endi o'qchiyman deb tursa, burniga bir g'alati hid kirib, bo'g'ila boshlabdi.

—Voydod, o’lyapman, yordam bering, — deb baqirib yuboribdi.

—Shaytonlik qilma, — depti jigar tilga kirib, — nima, bu yerni o'g'ri urgan hovli deb o'ylovdingmi?! Ko'tar suzma xaltangni, shundog'am o'tqopim zaharga to'lib turibdi, hoziroq asfalasofilin bo'lasan.

Shaytonlar asfalasofilindan judayam qo'rqishar ekan. U do'zaxning qoq o'rtasidagi eng qo'rqinchli joy ekan-da. Shunga ona shayton voy-voylab, bay-baylab, bu yerdanam juftakni rostlabdi. Ammo jigarga ham o'zicha malomat qilibdi:

—Ha senimi shoshmay tur, men hali shunday bola tug'ayki, seni aroqqa oshno qilib, erta kunda serrozga uchratsin...

To'lg'oq ustiga to'lg'oq tutib, ona shayton Xojaning atrofida girdi-kapalak bo'lib, aylanaveribdi, aylanaveribdi... Bundoq qarasa, Xojaning cho'ntaklari bo'shmish.

—E-e... qo'yin bo'lmasa, cho'ntak ham teshib chiqmaydi-ku, — deb o'zini o'sha yoqqa uribdi.
Shu payt «hali shunaqami?!» degandek boshiga gurzidek bo'lib, musht kelib tushibdi. O'zini boshqa cho'ntakka uribdi, u tomondan ham musht yebdi. Alam ichida:

—Hap, senlarnimi, shoshmay turlaring! Men hali shunday bola tug'ayki, u sen dasti uzun, mushtimi zo'rlarni poraga o'rgatib, erta kunda qamoqxonaga oshno qilsin, — deb do'layishdan nari o'tolmabdi.

Ona shaytonning nafasi qisib, nima qilarini bilmay turgan edi, Xojabeka baxmal xalatlarini nozik yelkasiga tashlab, mayda qadam bilan hovli etagiga qarab yura boshladi. Buni ko'rib, Xojasi unga tanbeh berdi:
· Bu nimasi, bekam, axir necha marta aytaman xalatning yengini kiyib yurish kerak, bo'lmasa yengida shayton bolalab ketadi deb. Shundog'am hammani yo’ldan urib yotgani kammi?!

· E-e, qayoqdagi gaplarni topasiz adajonisi, shu shayton o'lgurning bizdan boshqa qiladigan ishi yo'qmi, — norozi bo'ldi beka.

· Uh, — deya og'zi qulog'iga yetib, chapak chalib yubordi ona shayton, — axir o'zim ham bir vaqtlar qayerda dunyoga kelgan edim? Yeng ichida emasmi?! Paqqos kalladan chiqarib qo'yibman-a... E, yashavoring Xojam, esimga solib qo'ydingiz. Ofarinlar bo'lsin sizga... Mana endi biz ham yeng ichida ish bitiramiz, — deb ona shayton g'uv etib o'zini yeng ichiga urdi. Qarangga, bib-birioyi, issiqqina joy ekan. Ustiga-ustak ikki o'rim sochdek ikki biqinga urib turibdi. Ona shayton fursatni boy bermay do'ng'illatib to'g'di qo'ydi.

Xunukdan xunik bu do'ng'ijlashdan xijolat chekkan Xojabeka, qornini ushlab qadamini tezlatdi. Yuzlariga duv qizillik yugurdi. Buni sezgan ona shayton dedi:

— Xijolat bo'lmasinlar, bekam, bu beo'xshov ovoz bizdan chiqdi, ha! Uchta bolangiz to'rtta bo'ldi, o'zlariga Shaytonvachcha muborak! He-he-he-e, — deb kuldi.

SABOQ
(yoki shaytonning oshga sherik bo'lishi)
Shu desangiz, shaytonvachchalar odatda bo'ynida qoshig'i bilan tug'ilar ekan. Ularning katta-yu, kichik martabalari ham, uzun-qisqa unvonlariyam shu qoshiqlariga qarab bo'larkan. Shaytonvachchaning qoshig'i qoshiq emas, naq o'n ikkinchi no'g'ay kalishning o'zi ekan.

· Voy-bo'-o', — dedi ona shaytonning ko'zlari ola-kula bo'lib, — men bola emas, butun boshli qoshiq tug'ibman-ku. U shunday deb peshonasini tirishtirib turgan edi, Shaytonvachcha onasining qorniga o'xshatib turib, shundoq teptiki, naq ona shaytonning hamma yog'i shaqqillab ketdi.

· Voy-vo-ey, — deganicha ona shayton ikki bukchayib qoldi. Keyin ingranib dedi:

· Turgan bitganing qoshiq desam, zormanda tuyog'ing ham bor ekan-ku baloning o'qidek. Ota-bobolarimiz bir tuqqanni, bir to'ydirganni qorniga tep, deyishgani shu ekan-da! Durust-durust, hushyorsan, tarki odat — amrimahol deydilar buni...
Shaytonvachcha ota-bobolarining odatlaridan birini o'xshatib o'rinlatgach, ko'z soqqasini o'ynatib «hush-sh-sh» ettirib hushtak ham chalib yubordi.

· Ov-v, bas — deb ona shayton qulog'ini berkit-di— tiliyam hushtak bilan chiqdi-ku buning. Katta bo'lsa uchiga chiqqan hushtakvoz bo’ladi shekifli. Keyin Shaytonvachchani tizzasiga o'tqazib, erkalatdi:

· Odam bolalarini qanchalik hushtakvoz qilsang, shuncha yaxshi. Odatda, hushtakvozlarni farishtalar yomon ko'radi. Ulardan farishtalar ming chaqirim nariga qochadi. Farishtasiz odamda esa imon bo'lmaydi. Imonsiz esa do'zaxning o'chog'iga tayyor o'tinda, girgitton.

· Ona, — dedi Shaytonvachcha tilga kirib.
· Gapir, nima deysan?

· Imonni yesa bo'ladimi?

· Dard! Uni yeyishni xayolingga ham keltirma.

· Do'zaxni-chi, do'zaxni yesa bo'ladimi?

—Hah nafsing hakalak otmay o'lsin, darrovda qorning ochdimi? Sabr qil, sabr. Odam bolalariga o'xshab besabr bo'lma.

· Odam bolalarini yeb bo'ladimi?

· Bo'lmaydi. Ularni faqat yo'ldan ursa, bo'ladi. Odam bolalarini qanchalik ko'p yo'ldan ursang, anovi savil yog'och qoshig'ing shuncha ko'p moy ichida o'ynaydi. Bilsang odam bolalari g'irt dushmanimiz.

· Ona deyman, bu dunyoda do'stlarimizam bormi?

· Bo'lganda qandoq.

· Unda aytib ber-da, ularni bundoq?

· Ularmi, ular ho'-o'-sh-sh, ular odam bolalari-da.

· Ie, toming joyidami ona, hozirgina ularni g'irt dushmanimiz deb turuvding-ku.

· Voy tomlik vallomat-e, odam bolalarini yo'ldan urganigdan keyin ular sening do'stingga aylanadi-da, uqdingmi haftafahm? Ona shayton shunday deb Shaytonvachchaning quloqchekkasiga sharaqlatib tushirib qoldi.

· Uqdim-uqdim, — dedi Shaytonvachcha shosha-pisha tarsaki tushgan joyini silab.
Shu payt Xojabeka dasturxon yozib, nonushtaga hozirlik ko'ra boshladi.

· Endi birpas javramay tek tur, — dedi ona shayton Shaytonvachchaga, — hozir men seni do'st-u dushmanlarimiz bilan tanishtiraman.

· Xo'p bo'ladi ona javrama desang, javramayman.

· Yaxshilab tanib ol, anovi dasturxon tuzayotgan kelishgan juvon Xojabeka bo'ladi. U mening qadrdonim, do'stim, mehribonim. U bor ekan, ichimga issiq tushib turadi. Ochnahor qolmayman. Bilsang, u sening doyang ham bo'ladi. O'shaning baxmal xalatining yengida dunyoga kelding. Ha, shundoq. Endi hov anov oromkursida tasbeh o'girib o'tirgan sip-silliq odamni ko'ryapsanmi?

· Ko'ryapman ona, ko'ryapman, ja yuzlari nurli ekan?

· Dard! Yuzlari nurlimish! Dushmanimiz bo'ladi u, dushmanimiz, uqdingmi?

—E attang, do'stga aylantirib bo'lmaydimi u odamni, ona?

Ona shayton og'ir xo'rsindi.

—Ha, bir paytlar bibbirioyidek do'stimiz edi. U paytlarda qo'llari tasbeh donalarini emas, nuqul pora o'girib o'tirardi, pora! Chizgan chizig'imizdan chiqmasdi. O'zi shu desang odam zoti o'lgudek og'machi bo'ladi. Nima bo'ldi-yu, Alloh yo'liga kirib, bizdan mutlaqo yuz o'girdi, nomard. Hamma qilgan yaxshiliklarimga tupurdi, esidan chiqardi. U shu xonadonning Xojasi — kattasi bo'ladi...

Shu payt Xoja qo'shni uyda chug'ur-chug'ur qilayotgan bolalarni chaqirib qoldi. «Labbay adajon»lab bolalar ro'parasida odob bilan qo'l qovushtirishdi. Xoja ularga alohida mehr bilan tikildi-da:

—Qani asaltoylar, Bismillahir rohmanir rohim deb nonushtaga o'tiringlar-chi, — dedi.

Ona shayton bilan Shaytonvachcha xonaning chap burchagida o'tirishgan edi, shu payt qandaydir kuch ikkoviniyam devorga tappidek yopishtirib tashladi.

—Voy bo'-o'-o'... bu nimasi ona? — og'riqning zo'ridan ingrab yubordi Shaytonvachcha.

—Karmisan, eshitmadingmi? Allohning ismi shunaqa qudratli bo'ladi. Uning ismi-azamati tilga olinganda bizga olam tor bo'b ketadi. Chida, hozir o'tib ketadi.
· Im-m-m...
· Tishingni-tishingga bos, odam bolalariga o'xshab chidamsiz bo'lma, chida!

· Qalay, o'tib ketdimi?

· Bilmadim.
· Endi hushyor bo'l, ha, juda ziyrak bo'l, hech narsani ko'zingdan qochirma, agar bolalar otasining aytganini qilib, Allohning ismi bilan dasturxonga qo’l cho'zishsa, bilginki, bu — och-nahor qolganing.

· Ie, bu nima deganing, ona, tug'ilganimdan beri qornimga timoqdek narsa kirmadi-ku, gapingni qaraya...
· Shoshilma, besabr, hozir bir iloj qilamiz... Xo'-sh-sh... nima qilsak ekan-a? Ha, ha, topdim. Hov anovi charm papkani ko'ryapsanmi, ichi to'la kitob-daftar?

· Ko'ryapman, ona, ko'ryapman.

· Ko'rayotgan bo'lsang o'sha zormonda omonatgina turibdi, bolalarning anov naynovi dasturxonga yaqin kelishi bilan uni turtib tushirib yuborasan, vassalom. Shunday qilsang naynov chalg'iydi. Allohning ismini esidan chiqaradi. Xo'-sh-sh... yana nima? Ha-ha topdim, anovi po'stinchani ko'ryapsanmi?

· Ko'ryapman ona, ko'ryapman...
· Ilgagida zo'rg'a ilinib turibdi. O'rtanchasi dasturxonga yaqinlashishi bilan sal osilsang bas, ilgagi uziladi-ketadi. Uyam chalg'iydi. Allohning ismini esidan chiqaradi. Bilib qo'y, qulog'ingga sirg'a qilib ilib qo'y, shunaqa omonat qo'yilgan narsalar bizga hamisha-hamro'z, qo'l keladi.

· Xo'p bo'ladi, ona. Endi bolalarni yana bittasi bor-ku, uni qandoq qilib chalg'itaman.

· U bilan hozircha ishing bo'lmasin, u hali Allohning ismini aytishni ham bilmaydi. Xo'-sh-sh... mana endi shunday qilib, qarabsanki, bolalarning yarim ovqatiga sherik bo'b turibsan-da.
Chindan ham ona shaytonning aytganlari bo'ldi. Papka bilan po'stin birdaniga hammani hayron qoldirib, oyoq ostiga tushdi. Aka-ukalar chalg'ib, Allohning ismini eslaridan chiqarishdi. Shaytonvachcha beo'xshov qoshig'ini ko'tarib, aka-ukalarning orasiga suquldi. Hali unisining, hali bunisining tovog'iga qoshiq solib, bir chetdan tushiraverdi. Bo'kkunicha rosa yedi. Ammo ona shaytonning qorni hushtak chalgancha qolaverdi. Nimaga deganda Xoja bilan Xojabeka Allohning ismini aytib, taomga qol cho'zishgan edi. Ona shayton ularning ovqatiga sherik bo’lolmadi.

Shaytonvachcha beo'xshov qoshig'ini yalab, gungursdek bo'lib, onasining yonida paydo bo'ldi. Ona shayton Shaytonvachchadan bir nimalarni kutdi, kutgani bo'lavermagach, jahli chiqib, Shaytonvachchaning quloqchakkasiga qarsillatib sob qoldi-ku...
· Nima-e, — jon-poni chiqib ketdi Shaytonvachchaning, — och qolganingga alammi?

· Ha qorning to'yib, qayg'ung ketmay o'lsin, kallangni darrovda qurum bostimi, esipast, odatimizni, unutdingmi? Ota-bobomiz to'ydirganning qorniga tep demaganmidi, go'rso'xta!

Shaytonvachcha aybiga iqror bo'lib yerga qaradi va g'izillab borib aka-ukaning qorniga ayamasdan shatillatib tepib qoldi. Uchoviyam ko'zlari olayib, «voy qornim»lab qolishdi.

Buni ko'rgan Xoja dag'-dag' titirab, Xojabekaga o'shqirib berdi:

· Necha marta aytaman sizga, bog'chadan bo'lar-bo’lmas narsalarni obkemang deb, mana ahvol...

· Og'zingizga qar-a-a-b gapiring, adajonisi, men bog'chada farrosh bo'lib ishlamayman, Xudoga shukr, mudiraman, obkelsam ovqatning gulini obkelaman, gulini, bildiyzmi!

· E, guliyam-puliyam qurib ketsin, — mushtlari tuguldi Xojaning, — axir olib kelganing birovlarning haqi-ku. «Birovning haqi qorin og'ritar» deganlarini eshitmaganmisan?..

Shunday qilib Shaytonvachchaning ilk nonushtasi biqqidek bo'lib semirishi-yu er-xotinning jiqqamusht bo’lishi-yu aka-ukalarning qorinlari og'rib qolishi bilan yakun topdi.

YANA BIR SABOQ
(yoki Shaytonvachchaning bolalarning koptogini qanday qilib olib qo'ygani)
Bolalarning kattasi maktabga, boshqasi Xojabeka bilan bog'chaga ketib, uy huvillab qoldi. Shaytonvachcha ancha vaqt onasining oldida qoshig'ini o'ynab, labirii yalab o'tirdi-yu oxiri zerikdi. Beo'xshov og'zini kappa-kappa ochib, esnab qo'ydi.
· Ha zerikdingmi? — so'radi ona shayton.

· Zerikdim, juda zerikdim, — ko'zlari yiltillab ketdi Shaytonvachchaning.

· Qani yur bo'lmasa...

Ona shayton shunday deb Shaytonvachchani ko'chaga boshladi. Ko'chada bir to'p bola changga botib koptok o'ynashardi. Ularni ko'rib, Shayton​vachchaning ichi qizidi.

—Anovilar bilan o'ynayman, — dedi Shaytonvachcha bolalarni ko'rsatib.

—O'ynasang o'ynayqol, — beparvogina javob berdi onasi.

Shaytonvachcha zum o'tmay bolalar orasiga qo'shilib ketdi. Bolalar quv-quv qilib yurgan koptokni uyam tepkisi kelardi. Biroq oyog'iga hadeganda koptok tegavermasdi. Endi tepaman deganda kimdir chaqqonlik qilib ilib ketardi. Bir-biriga to'p oshirishardi-yu, Shaytonvachchaga hech kim oshirmasdi. Qaytaga bir-ikki koptokka qo'shib, uniyam «koptok» qilib yuborishdi. Oxiri horib-charchab, abjag'i chiqib, alam bilan onasining yoniga keldi. Ona shayton hammasini ko'rib, bolasining uquvsizligidan g'ijinib o'tirgan edi.
· Qalay, maza qilib o'ynadingmi? — so'radi onasi jo'rtaga.

· E qayoqda, koptoklarini bir martagayam berishmadi,  nokaslar,  —  norozi bo'lib g'ingshidi  Shaytonvachcha.

· Koptok seniki bo'lib qolishini xohlaysanmi?

· Xohlayman, — dedi Shaytonvachcha yer tepinib. U onasining bu gapidan judayam sevinib ketgan edi.

· Unda, quloq sol. Hov anovi bolani ko'ryapsan-mi? Ja koptokni pildiratib, o'ynatishga usta ekan-a.

· O'sha-da, koptokni menga bermagan!

—Endi hov anovi bolani ko'ryapsanmi, senga o'xshab lalaygan, uyam oyog'iga koptok tegmaganiga yig'lavoray-yigiavoray deyapti.

· Ko'rdim, ona, ko'rdim...

· Borgin-da o'sha bolaning qulog'iga sekingina, to'p bermaganning oyog'iga  tep, de, ha!

Shaytonvachcha onasining aytganini qildi. Lalaygan bola ham Shaytonvachchaning gapiga laqqa tushdi. Koptokni pildiratib o'ynatayotgan bolaning oyog'iga shaqqillatib tepib qoldi-yu... Bolapaqir kesilgan daraxtdek to'nkarilib tushdi. Bo’ldi janjal, bo'ldi to'palon! Hozirgina talash bo'b yotgan koptokka endi it ham qaramas, maydonning bir chekkasida dumalab yotardi.

—E-e-e... — deb echki ma'ragandek kulib yubordi Shaytonvachcha, — yo'li oson ekan-ku, bunchayam laqma bo'lmasa, bu odam bolalari...

Shaytonvachcha koptokni unaqasigayam dumalatib o'ynadi, bunaqasigayam dumalatib o'ynadi. Ustiga chiqdi, tagiga tushdi, osmonga ko'tardi, yerga tushirdi. Xullas koptok o'yinidan ham zerikdi.

Bundoq qarasa, hov narida bir to'p bola galma-galdan velosiped uchishyapti. Velosiped yap-yangi, chiroyli. Biri uchsa, ikkinchisi uni kutib turibdi. Hammalarining og'zi qulog'ida. Qiyqirishgan, bir-biriga muqom qilib o'yinga tushishgan... Shaytonvachcha endi ularning yoniga bordi. Navbatga turdi. Navbatim kelganda mengayam velosipedni berishadi deb o'yladi. Yo'q, unday bo'lmadi. Shaytonvachcha yana chekkaga chiqib qoldi. Shaytonvachcha burnini tortib yana ona​sining yoniga bordi.

· Manovi oshqavoq o'lgurni ishlatsang bo'lmaydimi, boya senga nima degan edim, - deb Shaytonvachchaning boshiga to'qillatib urib qo'ydi onasi. - Buncha esaraksan...

Shaytonvachcha boya lalaygan bolani chaqqon bolaga tezlab urishtirib qo'ygan bo`lsa, endi chaqqon bolani lalaygan bolaga qayrab urishtirib qo'ydi. Bu yerdayam bir zumda qiyomat qo'pti. Bolalar bir-biridan arazlashgan, po'm chiqishgan... Hozirgina alladay aziz bo'b turgan velosiped bilan hech kimning ishi yo'q. Shaytonvachcha uni minvolib, hali u yoqqa qarab uchdi, hali bu yoqqa qarab uchdi.


-Boshlanishi yomonmas, durust, — dedi ona shayton Shaytonvachchani erkalagan bo'lib, yumshoq joyiga shapatilab qo'ydi, — odam bolalarining dodini mana shunaqa qilib berish kerak. Yo'lingga yurib, aytganingni qilib, do'st bo'b qolganlarini sherbachchalardek burnidan ip o'tkazib ol, gapingga kirmaganlari bilan urishtirib yurasan. Shunday qilib, bu dunyodagi hamma narsa bizniki bo'ladi, odam bolalari quldek faqat bizga xizmat qiladi, uqdingmi, girgitton?

· Ona deyman, — dedi Shaytonvachcha maqtovlardan taltayib, — o'ynashga maza qilib o'ynadim-u, shu qorinni ochib qolgani chatoq bo'ldi-da, o'zing yana bir ilojini qilarsan-a, o'zing yaxshisan-ku...

Shaytonvachchaning gapi og'zida qoldi. Qoshig'i aralash shundoq bir shapaloq kelib tushdi-ki, hozirgi qilgan mazalari burnidan chiqdi.
-Ahmoq, — dedi ona shayton darg'azab bo'lib, - tovuq miya, qorin to'g'risida nimalar qilish kerakligini ertametan gaplashdik-ku. Bilib qo'y, shaytonlar bolalariga bir marta dars beradi, ikki marta emas. Bunaqada odam bolalaridan nima farqing qoladi a, hu yashshamagur...

Shaytonvachcha tavbasiga tayanib, onasiga ergashib, uyga kirdi. Axir qorni tatalab, ochlikdan hushtak chalaversa, nima qilsin?...
ARAZ
(yoki Shaytonvachchaning qanday qilib bolalarning ovqatini bermasdan yeb qo'ygani)
Shu orada qorong'i tushib, bolalarning biri maktabdan, boshqasi bog'chadan qaytishdi. Kechki ovqatga dasturxon yozila boshladi. Shaytonvachcha onamga qanchalar yaqin yursam kaltak yer ekanman, bolalarga qanchalar yaqin yursam ovqat yer ekanman deb, elburutdan shayton qoshig'ini sudrab, bolalar yonidan joy oldi. Oh-oh Xojabeka chiroyli-chiroyli likobchalarda qovurilgan jo'jalarmi-yey, bug'da pishgan go'shtlarmi-yey, billur idishlarda oq, qizil sharbatlarmi-yey qo'yib, dasturxonni to`lata boshladi. Shaytonvachcha erta bilan aka-ukalarni chalg'itib, dasturxonga bebismilloh qo`l cho'zdirib ovqatlarining yarimiga sherik bo'lgan edi. Endi bo`lsa, ishtahasi shu qadar karnay ediki, iloji bo'lsa uchoviniyam ovqatini paqqos o'zi tushursa! Aka-ukalar labirii yalab qolaversa. Shaytonvachcha bu shum niyatimga qandoq yetsam bo`larkin deb, besaramjon bo'lib turgan edi, onasi yana joniga ora kirdi:


-Merovsirama, odam bolalariga o'xshab, ha, og'zingni katta ochguncha ko'zingni kattaroq och...


-Ochdim-ochdim, — dedi Shaytonvachcha ovqatlar hididan tobora suzila boshlagan ko'zlarini ochib.


-Buncha ag'rayasan lo'nda o'lgur, ovqatgamas, aka-ukalarning qo'lidagi qoshig'iga qara, he ammamning buzog'i.


-E, ularni qoshig'i menikini oldida qoshiq bo'ptimi, meniki naq cho'mich-ku, zo'r...

·  Gap qoshiqning katta-kichigidamas, befahm.

·  Nimasida bo`lmasa?

·  Dard nimasida, balo nimasida!.. Bundoq yaltir-yultiriga qara, nahotki ko'rmayapsan? Kattasida tilla qoshiq, unisida kumush qoshiq, anovi senga o'xshagan jinqarchasida yog'och qoshiq.

· Nima qipti, qorin qappaysa bo'ldi-da, ona, o'zing ham ja tegmanozik bo'b ketibsan, topgan gapingni qara-yu...
· Senga shunaqa ko'rinadi go'rso'xta, odam bolalariga unaqamas, mahmadona o'lgur. Odam bolalariga yog'ochidan kumushi, kumushidan tillasi yaxshi. Ishonmasang, yog'och qoshiqliga «Nimaga seniki kumushdanmas?», kumush qoshiqliga «Nimaga seniki tilladanmas?» deb ko'rgin!

Shaytonvachcha onasining aytganini qilgan edi, birdan aka-ukalar bir-biriga yeb qo'ygudek bo'lib qarashdi. Mana bo`lmasam deb ikki o'rtada qoshiqlar janggi boshlanib ketdi. Tilla qoshiq u yoqqa, yog'och qoshiq bu yoqqa uchdi...

Shaytonvachcha aka-ukalarni urishtirib qo'yib, ovqatlarini bir chekkadan pok-pokiza tushurdi... Keyin shaytonlarning odati bo'yicha «To'ydirganni qorniga tep» dedi-yu, aka-ukalarning och qorniga bitta-bittadan erinmay shatillatib tepib chiqdi. Aka-ukalar yana voy-voylaganicha qorinlarini changallab qolishdi.

Bolalarining bir-biriga araz-quraz qilib ovqat yemaganidan jig'ibiyron bo'lib turgan Xojabeka o'zicha fol oldi-da, dedi:

· Bir hisobda ovqat yemaganlaring ham durust bo'ldi, o'zi ertadan beri qorinlaring og'rib turuvdi, mana endi yaxshi bo'b qolasizlar...

· Qorin og'rishi undanmas, dasturxon yoniga bebismilloh o'tirishdi, — dedi Xoja tishlarini kavlab,— oralariga shayton kirdi. Bismillohni bundoq uqtirib tursangiz bo'lmaydimi, ona bo'lib. Qachongacha men javrayman. Mana endi bebismilloh ham uxlab qolishadi, hali...

· E-e-e... — dedi Xojabeka norozi bo'lib, — qattagi gaplarni o'ylab topasiz-da adajonisi, axir bular norasida go'dak-ku. Shayton ana sizzi yo'ldan ursin, mana meni yo'ldan ursin, bolalarda nima ayb...

—O'-o'-o'... — dedi Shaytonvachcha hushyor tortib, bu Xoja deganlari devor bo'lmasa ko'chani ko'rar ekan-ku, hammasini bilib, sezib o'tiribdi-ya... Hu onamning dushmani bo'lgan seni!.. hah shoshmay tur...
SHAYTON UYQUSI
(yoki Shaytonvachcha aka-ukalarni qandoq qilib uxlatmagani...)
Shaytonvachcha Xojani o'zicha so'kkan bo'ldi-yu, o'ylanib qoldi. Odam bolalari ovqat yeganda shayton sherik bo'lmasin deb Allohning ismini aytadi. Uxlaganda nimaga aytishar ekan? Yo uyqularidayam bir nimalarni yeb chiqisharmikan? Unda menga yanayam maza-ku.
· Yo'q, — dedi onasi uning xayollarini chippakka chiqarib, — ko'pam xomtama bo'lma, odam bolalari kechasi uxlashadi, hech narsa yeyishmaydi, oshqozonlariyam dam oladi. Faqat Allohning ismini aytib ko'rpaga kirishsa, qo'yinlariga biz shaytonlar kirolmaymiz xalos.

· E, qo'yinlari qursin, sassiq, anovi jinqarchasidan bo'lsa, nuqul shiptir hidi keladi, yaxshisi o'zingni qo'yningda uxlayman, ona.

—Uxlasang, uxlayqol, — dedi ona shayton mug'ambirona iljayib.

Shaytonvachcha onasining qo'yniga kirdi-yu, ko`zlarini yumdi. Lekin qani endi ko'zlariga uyqu ilinsa. Onasining qo'yni muzxonaga o'xshardi. Sovuqdan qaltirab, onasining qo'ynidan qochib chiqdi.

—Voy bo'-o'-o', — dedi tishlari takillab, — buncha sovuqsan, ona? Nima, iching to'la muzmi, qo'yningda yotmaganim bo'lsin-e... Yaxshisi, anovi o'choqning ichiga kirib yotaman.

—Yotsang, yotaqol, — dedi ona shayton mug'ambirona iljayib.

Shaytonvachcha shunday deb o'zini o'choqqa urdi. Ajabo, bu yerdayam ko'zi ilinmadi. Nuqul sovqotaverdi. O'choqdagi cho'g'ni nari-beri titib ko'rdiyam, bo'lmadi. Cho'g' yaltiroq qurtga o'xshab isitmadi. Oxiri u yerdan ham qochib chiqdi. Uni kuzatib turgan ona shayton dedi:

—Sen kaltafahm, peshonang devorga tegib, burning qonamaguncha ko'zing ochilmaydiganga o'xshaydi. O`ng quloq, so'l qulog'ing bilan eshitib ol, biz shaytonlar o'tdan yaralganmiz. Hech jahonda o't-o'tni, suv-suvni  isitadimi, galvars?

· Nima qil deysan bo'lmasa, ey donolarning donosi, mehribonim onam!

· O-o-o Nimalar deding? Donolarning donosi, mehribonim, dedingmi?

· Ha, shundoq dedim, ona, bu maqtovlardan o'zing ham maza qilding-mi?

Shu payt Shaytonvachchaning quloq-chakkasiga qasira-qusur qilib, qo'shaloq shapaloq tushib qoldi-ku... Ona shayton har shapaloq tushirganida jahl bilan derdi:
· Mana bunisi, donoligim uchun! Mana bunisi, mehribonligim uchun... Qachondan beri odam bolalariga o'xshab paxta qo'yadigan bo'b qolding-a, zumrasha? Bilib qo'y, shaytonlarda, hatto ona-bolalar o'rtasidayam bunaqa gaplar ketmaydi. Qorin og'ritadigan bunaqa gaplaring bilan odam bolalarini avraysan, menimas, uqdingmi, yelim!

· Uqdim, uqdim, — dedi Shaytonvachcha shapaloqlardan qotib borayotgan yuzini silab.

· Endi bundoq qilasan, — dedi ona shayton, — boya ja el burutdan odam bolalarini «puf sassiq»qa chiqarib qo'yuvding, o'shalarning qo'yniga kirib yotasan endi, boshqa ilojing yo'q.

Bu gaplardan keyin Shaytonvachcha asta-sekin aka-ukalarning qo'yniga kirib bordi... «Hay-hay-y-y... rostdan ham maza ekan-ku, u bo'lsa...» Shaytonvachcha bittasining qo'ynida ozgina, ikkinchisining qo'ynida ozgina, jinqarchaning qo'ynida ham ozgina uxlagan bo'ldi. Ha, oz-ozdan mizg'idi. O'zi shaytonlarning uyqusi shunaqa bo'larkan-da. Birpaslik. Odam bolalariga o'xshab shishib-ko'pchib uxlashmas ekan. Shayton uyqusi degan gap shundan ekan. Shaytonlar odam bolalariga o'xshab uxlaydigan bo'lishsa, unda odam bolalarini kim yo'ldan uradi?

· Vo-yey, — dedi Shaytonvachcha azbaroyi yayrab ketganidan, — buncha ajoyib ekan odamzodning bolalari, xohlasam og'zidagi oshini tortib olaman, xohlasam qo'lidagi o'yinchog'ini. Yana bularning qo'yinlari issiqqina mehmonxonayam ekan-a...

Shayton uyqusiga to'yib olgan Shaytonvachcha yarim kechadayoq zerikib qoldi.

- Ona deyman, qachon kunduzi bo`ladi?

· Kechasi turganda, kunduzini nima qilasan? — ming'irladi ona shayton.

· Zerikib ketyapman-da.

· Tirik o'yinchoqlaring turib-a?

· E, ular tosh qotib uxlayapti.

· Qitiq joyini topgin, esarak, xohlasang kuldirasan, xohlasang yig`latasan...

Shaytonvachcha timirskalanib aka-ukalarning qitiq joyini qidira boshladi. Biriniki oyog'ining tagida, ikkinchisiniki qo`ltig'ida, yana bittasiniki yumshoq joyidaykan. Aka-ukalar biri olib, biri qo'yib uyqularida qiqirlay boshlashdi. Odam bolalari uxlaganda kulsa, xuddi kuydirgan kallaga o'xshab, xunigi chiqib ketarkan. Ovoziyam xuddi shishaning og'zidek «qul-qul»lar ekan. «Qul-qullash» rosa avjiga minganda katta aka uyg'onib ketdi-da, qitiqlash mana bunaqa bo'ladi deb, kichigini sopqoldi. Unisi menmas deb jinqarchani urdi. Yarim kechada bo'ldi janjal, bo`ldi to'polon. Yostiqlar otilgan, choyshablar yirtilgan, burunlar qonagan...

Shaytonvachcha dunyoga kelganidan beri bunaqa maza qilmagan, bunaqa tekin tomoshani ko'rmagan edi... Hatto ona shayton ham puchchaygan qornini selkillatib kula-kula, cho'zilib qoldi.

· Voy-ey, — deb zorlandi Xojabeka yig'lagudek bo'lib, — senlarning dastingdan kechasiyam halovat yo'g'-a, bola emas, balo bo`ldilaring, balo!

· Ha barakalla, bu boshqa gap, — deb ona shayton mukofotlagandek bolasining boshini silab qo'ydi. Ish degani mana bundoq bo'pti. Odam bolalarini kechasi qanchalik bezovta qilib holi-joniga qo'ymasang, kunduzi shunchalik yo'ldan urush oson bo`ladi, uqdingmi?

Shaytonvachcha «uqdim» dedi-yu, aka-ukalarning qo'yniga kirib ketdi. Shu kirgancha anchagina mizg'ib qoldi.
TONGGI BOZOR
(yoki uning kasodga uchrashi)
Shaytonvachcha biz o'ylaganchalik mizg'imagan ekan, balki dong qotib uxlab qolgan ekan. O'ziyam itdek charchagan edi-da. Bir mahal tushida osmon-u falakda uch-i-i-b yurganmish. Shalpang quloqlari o'sib, qanotga aylanganmish. Uchish biram qiyinmish-ey. Gavdasi pastga tortib, quloqlariga zo'r kelarmish, naq uzilib ketay, uzilib ketay dermish. Voy biram azobmish-ey... Dodlaganicha uyg'onib ketdi. Bundoq o'ziga kelsa hech qanaqa tushi emas ekan, ona shayton ikkala qulog'ini ikki tomonga cho'zma qilib cho'zib yotganmish. Shaytonvachcha jon achchig'ida dik etib o'rnidan turib ketdi. Bir amallab onasining qo'lidan ham chiqib oldi.

· Ja, yotibsiz! — dedi ona shayton naq yemoqda, ichmoqda bo'lib, — salgina maqtovga taltayib ketdilarmi, odam bolalariga o'xshab-a?

· E, nima qil deysan, bo'lmasa... suyushingdan urishing, urishingdan so'kishing ko'p.

· Dard, nima qil, balo, nima qil, sopqolaymi?

· Yo'q ona, saharlabdan kerakmas, shundog'am dunyoga kelganimdan beri solganing-solgan.

· Bo'lmasa shaytonmisan, shaytonligingni qil-da, yotishing nimasi cho'chqaga o'xshab! Sal bo'lmasa, tonggi bozorni boy beray deding-ku, g'aflat!

Ona shaytonning bu so'zlaridan Shaytonvachcha darrovda o'ziga keldi. Tomog'i taqillab, bo'ynidagi qoshig'i shaqillab ketdi. Atrofga ochko'zlik bilan qarab, onasidan so'radi:

—
Bozor deganingni yesa bo'ladimi, ona?

—
Bo'lganda qandoq, u aslida anovi odam bolalariga buyurilgan. Ularning tosh qotib yotishlarini qara. O'likdek yotishaversin, kechasi uxlatmaganingni mukofoti bu. Xo'b ish qilding-da, tonggi bozor o'zingga qoladigan bo`ldi. Lokin bola, kallani ishlat, kallani. Ishlatmasang ayash yo'q, kallangni sapchadek uzib tashlayman, boringdan-yo'g'ing... Bu imtihon-a, senga...

Ona shayton dag'-dag'asini tugatmayoq ostonada bitta ketvorgan shaffof farishta ko'rindi. Shaytonvachcha bundoq qarasa farishtaning bir qo'lida kattakon ketmon-u, bir qo'lida barkash to'la tillamish. Farishta poshsholikning jarchisiga o'xshab dermish:

Odamlar-u Odamlar... 
Bog'da bitgan bodamlar, 
Kimga g'ayrat ketmoni-yu, 
Kimga oltin xirmoni, 
Kep qoling, ob qoling...
Dabdurustdan Shaytonvachcha ikkilanib qoldi. Ketmonni olsammikan, oltinnimi? Ikkoviniyam olaveray, teshib chiqmas. E, yo'q... G'ayrat ketmonini boshimga uramanmi? Oltinni olaman, oltinni, to'rt kunlik dunyoda yashab qolish kerak. Shaytonvachcha ochko'zlik bilan o'zini barkash to'la oltingga urdi. Biroq oltinlar Shaytonvachchaning qo'li tegishi bilan bir uyum kulga aylandi-qoldi. Bu holdan Shayton​vachcha hayron bo'lib turgan edi, farishtaning boshqasi ko'rindi. Uning bir qo'lida baxt qushi-yu, bir qo'lida poshsholik taxtimish. U nuqul:

Odamlar-u odamlar...
Bog'da bitgan bodamlar, 
Kimga baxt-u, kimga taxt, 
Kep qolingu ob qoling...
· Ey, — dedi Shaytonvachcha shoshganicha, — baxt qushing o'zingga siylov, taxtni ber, menam bir davr-u davronlar suray.
· U shunday hirs bilan o'zini poshsholik taxtiga urdi. Buni qarangki poshsholik taxti ham Shaytonvachchaning qo'li tegar-tegmas kuyib kulga aylandi. Baxt qushi bo'lsa parr etib uchdi, ketdi. Shaytonvachcha yana quppa-quruq qoldi. Endi hushyor bo'laman, dedi u o'ziga-o'zi, ikki marta qovun tushirdim, bu safar ham qovun tushirsam, onam kallamni sapchadek uzib tashlaydi». Shu payt ostonada uchunchi farishta ko'​rindi. Uning bir qo'lida ulkan bir kitob, ikkinchi qo’lida meva to'la savat. U ham sheriklariga o'xshab o'z molini maqtar edi:

Odamlaru odamlar... 
Bog'da bitgan bodamlar, 
Kimga Allohning kalomi, 
Kimga jannatning taomi, 
Kep qolingu ob qoling...
Shaytonvachcha bir zum nima qilarini bilmay turib qoldi. Nimaga deganda kitobdan shunday bir nur taralar ediki, butun olamni yoritar edi. Shaytonvachchaning ko'zlari qamashib, esi og'ay dedi. Baribir shaytoniy nafsi g'olib kelib, savatdagi jannat mevalariga o'zini urdi. Shaytonvachchaning qo'li tegar-tegmas mevalar ham tuproqqa aylandi-qoldi. Nimaga deganda kulga aylangan narsalar ham, tuproqqa aylangan narsalar ham bari shaytonga emas, odam bolalariga buyurilgan edi-da. Odam bolalari bo'lsa, dong qotib uxlab yotishardi.

Shunday qilib farishtalarning har tong rizq-nasiba, kasb-u hunar, amal ulashadigan bozori tugadi. Shaytonvachcha lab-lunjini yalaganicha ikki qo'lini burniga tiqib, hech vaqosiz qolaverdi. Oh dedi Shay​tonvachcha ichidan zil ketib, shundoq bozordan mosuvo bo'ldim-a, endi onam boshimni sapchadek uzib tashlaydi. Alvido, e pishmagan xomkallam...

—Ha, — dedi ona shayton tirjayganicha, — ja suvga tushgan mushukdek, shalvirab qopsan, nima bo'ldi?

Shaytonvachcha onasining hamma narsani bilib turib ataylab so'rayotganini sezdi, shuning uchun qo'rqqan oldin musht ko'tarar qilib dedi:

· E-e-e... bo'lmaganga bo'lishma, ona! Endi bu xomkallani menga hecham keragi yo'q, ha ol, sapcha​dek uzib tashlayver. Men bunaqa dardisar kalla bilan xayrlashib ham bo'ldim.

· Uzib tashlasam boshqasini qattan olasan?

· Unda aytib ber, qanaqa xatoga yo'l qo'ydim? Boshidayoq ketmonni olishim kerakmidi yo?

—Olmay to'g'ri qilding, ketmonni olganingda shaytonvachchadan odamvachchaga aylanib qolarding. Bir umr ketmonning tagida ezilib, o'lib ketarding. Keyin o'sha ketmon bilan go'r qazib, lahadga tiqishardi.
· A? — dedi Shaytonvachcha sal o'ziga kelib, — bundan chiqdi kallam ishlabdi-da a, ona? Men bo'lsam elburutdan kallam bilan xayrlashmoqchi bo'lib yuribman. Xo'-sh... endi ayt-chi, ona, agarda baxt qushiga xaridor bo`lganimda podsho bo'larmidim?

· Bo'larding.

· Voy-y... Shuning uchun ham bu kallani sapchadek uzib tashla deyapman-da, ona. Shundoq baxtni qo'ldan beribman-a. Sekingina turtib qo'ymaysanmi, yo podsho bo'lib, ko'tarilib ketsa onasini tanimay qo'yadi deb qo'rqdingmi?

—
Bu gaping ham rost, lekin muhimi boshqa yoqda. Bilsang bu dunyoda shaytonlar saltanati ko'p bo`lgan. Ammo uzoq yashamagan. Yetti kun, yetmish kun, eng uzog'i yetmish yil yashagan. Keyin asfalasofilinga qiya bo'lib ketgan. Seniyam poshshohging bir kunmas, bir kun shunaqa bo'lardi-da.

—
Unda kallam yanayam yaxshi ishlabdi-da, —deya Shaytonvachcha qaddini g'oz ko'tardi. — Shu desang ona, oxirgisida anovi zo'r kitobni olsammikan deb ko'p o'ylandim, biroq nafsim o'lgur meni yo'ldan urdi-da...
—
Nafsing yaxshi qildi yo'ldan urib, u Allohning kitobi edi. Olganingda iymon keltirib, musulmon bo'b qolarding va  oxiratgacha  shaytonlarning dushmani bo'lib qolarding.
· Unda o'zim zo'r ekanman-da ona? — imtihondan zo'r o'tgan boladek quvonib ketdi Shaytonvachcha.
· Ha, imtihondan zo'r o'tding, bahoying «besh»...

YOMONLIKKA YAXSHILIK
(yoki aka-ukalarning kasalxonaga ravona bo'lishlari)
Shunday qilib, bebismilloh uyquga yotgan aka-ukalar g'aflat bosib, uxlab qolishdi. Tonggi rizq-u nasibalardan ham quruq qolishdi. Lekin bu hammasi emas edi. Ularni oldinda bir dunyo tashvishlar kutardi. Aka-ukalar tushlarida Shaytonvachchaning nayrangiga uchrab, kim uzoqqa choptirish o'ynashgan edi. U yog'i o'zingizga ma'lum. Jinqarchani-ku mayli, o'rtanchaniyam kechirsa bo'lar, anovi maktabga boradiganini aytmaysizmi, hamma yoq «o'rdak suzdi» bo'b ketdi... Taglari shiptir, ustilaridagi ko'rpalar ochilib qolgan, durustgina shamollab ham qolishgan edi. Ertametandan quv-quv yo'tal-u, pufak qilib aksirishlar boshlandi. Isitmalari ham bir-biridan poyga o'ynardi. Jinqarchaniki o'ttiz sakkiz, o'rtanchaniki o'ttiz to'qqiz, kattaniki qirqqa qarab chopardi.

Xoja bilan Xojabeka shoshib qolishdi. Biri bolalarining og'ziga asal choy tutsa, birlari qaynoqqina sut. Biri tandirdan uzulgan so'lqildoq non tutsa, biri ishtahang ochiladi deb limon sharbat. Ishtaha qayda!.. Isitma g'ippa bo'g'ib turganda, tomoqdan ovqat o'tarkanmi?

Ertametandan Shaytonvachchaning kuni tug'di. U uchun bayram bo'b ketdi. Ha, bunaqasi bo'lmaydi. Bolalar g'ingshib, noz-ne'matlami o'zidan nari itaradi, Shaytonvachcha bo'lsa Jabborqulda jon bormi deb, bir chekkadan rangini o'chiraverdi. Shayton qoshig'i onasi aytgandek osh ichida yayrab qoldi.
· Ona, — dedi Shaytonvachcha og'zi yoyilib, — farishtalardan unmagani bu yoqdan unib qoldi-ku, a, nima deding? He-he-he-e...

· Nimasini aytasan, odam bolalari o'lgudek befahm bo'lishadi, ularga qanchalik yomonlik qilsang, ular senga shunchalik yaxshilik qilishadi. Ana shunisini esingdan chiqarmasang bo'lgani. Voy-ey, bunchayam yashash yaxshi-ya... go'zal...

· Ona deyman, shu... bir nima so'rasam achchig'ing chiqib ketmaydimi?

· Ayniqsa hozir chiqmaydi, dunyo ko'zimga chiroyli ko'rinib turganda so'ra...

· Nimagadir bugun boshqacharoqsan-a, ko'zlaring yog' surgandek yaltirib turibdi. Har doim tishingni kirini so'rib o'tirarding, bugun ja tish kavlab qopsan, tinchlikmi?

· Voy, shum o'lgur-ey, sezdingmi-a, sezdingmi?

· Nimaga endi sezmay, bolangman-ku, axir.

· Shu desang, taltayib ketma-yu, seni sharofating bilan meniyam ko'chamda bayram bo'b qoldi, bayram, hi-hi-hi-y... Bolalariga andarmon bo'lib Xojabeka u yoqda tursin shundoq taqvodar Xojayam bismillohni esidan chiqarib ertalabki nonushtaga meni sherik qildi. Odamlar zurriyotiga bir narsa bo`lsa bormi, ikki dunyosi qorong'i bo'lib, Xudoniyam unutib qo'yishadi, ha...

—
He-he-he... — deya yayrab-yayrab kuldi Shaytonvachcha, — shunaqa, yaxshi bola to'ydiradi, yomon bola kuydiradi.

· Bo'ldi qil, haddingdan oshma, ja qorin qappayib, yana odatimizni unityapsanmi, tovuqmiya! Bo'l, to'ydirganlarning qorniga tep.

· E, o'zlari o'lay deyishyapti-ku, tepovraymi?

· Tepovur...
Bu paytda tez yordamdan kelgan amaki-yu xolalar bolalarning qornini ochib, biri olib, biri qo'yib, tekshir-tekshir qilishayotgan edi. Shaytonvachcha shundog'am ochiq turgan qorinlarga shartillatib tepib qoldi. Aka-ukalar kutilmaganda ikki bukchayib, dodlab yuborishdi. Xojayu, Xojabeka, do'xtirlargacha cho'chib tushishdi. «Nima bo'lishi mumkin-a?» degandek bir-biriga tikilib qolishdi.

· Ko'r ichak, — dedi bittasi.

· Yo'q, oshqozon, — dedi ikkinchisi.

· Zaharlanishgan, — dedi uchinchisi.

Nihoyat kasalxonaga degan qaror bo'ldi-yu, aka-ukalarni «tez yordam»ga obchiqa boshlashdi. Buni ko'rib turgan Shaytonvachcha:
· Iye, — dedi suyunib, — osh-ovqatlari desam butun boshli hovli-joyniyam bizga tashlab ketishyapti-ku. Keng uyni kelinchagi bo'lib o'zimiz qolarkanmiz-da, ona.

· Dard, — dedi ona shayton ko'zlarini chaqchaytirib, — quruq hovli-joyni boshingga urasanmi, bo​lalarning payidan bo'l, chop, mashinaga ilash... Voy yashshamagurey, odam bolalariga o'xshab uy-joyga birio qo'yadi-ya...
SHIFOXONADA
(yoki Shaytonvachchaning yangi do'stlari)
Bu yerdagi do'xtirlar aka-ukalarni obdon tekshirib, «oddiy shamollash» degan qarorga kelishdi-da, kattagina bir xonaga yotqizib qo'yishdi. Aka-ukalarga ergashib ichkari kirgan Shaytonvachchaning hayratdan og'zi lang ochilib, yopilmay qoldi.

—
Voy bo'-o'-o'... — deb yubordi bor ovozda, —shaharda bola qolganmi o'zi? Anovi yemish-memishlari,buncha ko'p, qutilardan toshib, tokchalargacha chiqib ketibdi-ya. Yo Jannat deganlari shetmikan-a! Onam ho'b bilib jo'natibdi-da meni bu yerlarga. Hozir bir chetdan shunday rangini o'chirayki...

Shaytonvachcha shunday deb shayton qoshig'ini qo'liga olib, qorin g'amiga tushgan edi:

· Nima, nima, — degan o'shqiriqdan cho'chib tushdi. — Naq qoshig'ingni og'zingga qoziq qilib qoqvormay yana, — dedi boyagi ovoz.

· Yaxshisi, tishini qoqib qo'liga beramiz, kelgan joyiga jo'navoradi, — dedi boshqa bir ovoz.

Shaytonvachcha ko'zlarini yirib-yirtib bundoq xona ichiga qarasa inqillab, sinqillab yotgan bolalarning qo'ynidan naq devdek-devdek shaytonvachchalar chiqib kelayotganmish. Ko'zlari olaygan, yuzlari qoraygan, mushtlari do'laygan.

—E... e... og'aynijonlar assalomu alaykum, bu yerda sizlar borligingizni payqamapman, meni ke-kechiringlar, — dedi Shaytonvachcha titrab-qaqshab.

—
Ha-a, — dedi bitta barzangisi Shaytonvachchaning tomog'idan g'ippa bo'g'ib, — nima-nimalar deb vaysading, yana bitta qaytar-chi?

Shaytonvachcha barzangining do'laygan ko'zlaridan mehr-shafqat kutib, mo'ltiraganicha boyagi gaplarini qaytardi:

· Og'aynijonlar, kechiringlar!.. Payqamapman...

· Shunaqami, — dedi barzangi so'yloq tishlarini ko'rsatib, — nimalar deb valdiraganingni bilasanmi?

· Men bir so'zli shaytonman, aytganidan qaytmaydiganlardanman,   — bo'sh kelmaslikka tirishdi Shaytonvachcha.

· Og'aynijonlar deding-a, tiling kesilgur?

· Nima qipti, desam?

· Shu deganingga tilingni sug'urib olaymi?

· E, nimaga endi, tilim o'zimga kerak.

· Axir shaytonlarda og'aynigarchilik bo'lmasligini bilmasmiding, galvars. Gapingdan odam bolalarining hidi kelyapti-ku. Yo shayton qiyofasidagi ayg'oqchimisan-a?

· Y-o'-o'-o', y-o'-o'...o'lay agar ayg'oqchimasman, o'zi dunyoga kechagina kelganman, yeng ichida.

· Unda bilmasang bilib qo'y, manovi xomkalangga tugib qo'y, qaytarib aytaman, biz shaytonvachchalarda oshna-og'aynigarchilik bo'lmaydi, — deb gurzidek mushti bilan Shaytonvachchaning kallasiga bir tushirdi.
Shaytonvachchaning boshi gir-gir aylanib, ko'zlari tinib, naq yerda emaklab qoldi. Ishqilib boshim omonmi deb boshini silagan edi qo`liga tuxumdek tuguncha ilindi.

· Tugib oldingmi, — deb barzangi mushtini yana do'laytirdi.

· Ha, ha, ishonmasang mana ko'r, — deb Shay​tonvachcha g'urrasini ko'rsatdi.

· Durist, aytganni darrov olarkansan, — deb barzangi nari ketdi. Biroq yana boshqasi Shaytonvachchani haligidek hiqildog'idan olib qoldi:

· Sen boya «og'aynijonlar» degandan keyin yana bir nimalaram dedingmi?

· E, bir nimalaram demay men o`lay.

· «Kechiringlar» deding-a, tilingga tirsak chiqqur?
· Desam nima, osmon uzilib yerga tushibdimi?

—Voy dumbil-ey, biz shaytonlarda kechiring-pechiring degan gaplar bo'lmasligini bilmas ekansan-da. Bu borib turgan pastkashlik-ku, gunohni qilib-qilib kechirim so'rashni odam bolalariga chiqargan. Bizda kechirish yo'q, vassalom. Bilmasang, bilib qo'y, xom kallanga tugib qo'y, — deb bunisiyam gurzidek mushti bilan bir tushirdi.

Shaytonvachchaning boshidan  ikkinchi  tugunchayam irg'ib chiqdi. Og'zidan so'lakayi oqib, tug'ilganiga ming pushaymon bo'lib turgan edi, uchinchi barzangi paydo bo'lib, naq dumidan ushlab oldi.

· Hey, — dedi Shaytonvachcha endi astoydil g'ijinib, — dumim bilan hazillashma-ya, pastkash. Qornim og'rib turibdi, xuddi basharangni bejab qo'yaman.

· Shoshma, — dedi u bamaylixotir, — oldin og'zingdan chiqqan gaplarni masalasini hal qilib olaylik, axir sen bir so'zlik Shaytonvachchasan-ku, a, labbay.

· Xo'sh, nima demoqchisan?

· «Bilmapman» deding a?

· E... muncha ezma churuksanlar, uch og'iz so'zga shuncha vahima, shuncha sud. Qo'yvor bola dumimni, hozir hamma yog'ingni rasvo qilaman.

· Gapni aylantirma hardamxayol, biz shaytonlar hamma ishni bilib qilamiz, bilmapman deyish biz uchun o`lim bilan barobar. Bunisiniyam bilib qo'y, xomkallangga tugib qo'y...

· E-e-e... boshimda tugadigan joy qomadi-ye...

· Unda dumingni tugaman...

Bechora Shaytonvachcha og'riqning zo'ridan qanday qilib xonadan chiqib ketganini bilmay qoldi. Qarang, «dumingni tugaman» degan so'z odamlarga shaytonlardan o'tib qolgan ekan.

TAN  OLINISH
(yoki Shaytonvachchaning ishlarining yurishib ketishi)
—
O'h-ho'... — dedi Shaytonvachcha tuzdek achishayotgan boshini, tugulib qolgan dumini silab, —bu bosh emas tuguncha bo'b qopti-ku. Bu yoqda otning qashqasidek dumgayam tugun tushdi. Qayoqlarga kep qoldim o'zi? Hah jo'natgan joylaring bilan qo'shmozor bo`l-a, jodugar, qari tulki, — deb Shaytonvachcha onasining go'riga g'isht qalab turgan edi, ochiq turgan eshikdan barzangilarning bittasi  qarab  qoldi.  Shaytonvachcha shoshib u yog', bu yog'iga qarasa qochib qolishga qulaygina joyda turgan ekan. Shaytonvachcha qochib qolguncha otib qol deb bor-yo'g'i yong'oqdek mushtchasini barzangiga do'laydi:

· Hov barzangi, xuddi olaygan ko'zlaringga mushtimimni tiqib olmay tag'in. O'zlariga sichqonning ini ming tangga bo'b ketmasin, ho' do'ng peshona, deraza ko'z!

· Durust, durust, — dedi barzanggi Shaytonvachchaning do'qlariga parvo qilmay. Keyin bir nima demoqchidek pahmoq boshini qashib qo'ydi. — Shu... — dedi u chaynalib, — biz sening g'o'r tomonlaringni ko'zingga ko'rsatib, esingdan chiqmasin deb u yer, bu yeringga tugib qo'ydik. — Endi... — yana chaynaldi u, — shu desang seni zo'r tomonlaringniyam aytib qo'ymasak odatimizga to'g'ri kelmaydi. Ha, odam bolalariga o'xshab ikki yuzlamachi bo'b qolamiz. Ularning kamdan kami birovning zo'rligini tan ohshadi.
· A-a-a... — dedi Shaytonvachcha quloqlariga ishonmay, — meni zo'r dedingmi? Endi aqling kiribdi. Bu boshqa gap. Bilib qo'y mug'ambirlik qilayotgan bo'lsang naq tilingni sug'urib, qoziq tishlaringga paytava qilib, ilib qo'yaman-a!

· Zo'rlikka, zo'rsan, biz bittadan odam bolasini kasalxonaga boshlab kelsak, sen birato'la uchtasini boshlab kelibsan, senda bir xislat borga o'xshaydi?

· He-he-he... — g'urralari lo'qillab kuldi Shaytonvachcha, — onam ham nuqul shunaqa deydi.

· Ke, ichkari kiraqol, sen hali bizga kerak bo'ladiganga o'xshaysan.

· Tushingni suvga ayt, men dumim tugulgan joydan hazar qilaman. Senlar meni kim deb o'ylovding?
· Dumingni tugdikmi, qandoq qilib yechishni ham bilamiz, kir deyapman, noz qilma.

· O-o-o... Hali meni sharafimga ziyofat ham uyushtirarsanlar? — deya shayton qoshig'ini shaqillatdi Shaytonvachcha.

· Sen ziyofat-piyofat degan gaplarni qo'y. Bunaqa ishlarni odam bolalariga  qo'yib ber.   Ziyofat  bilan dunyoga kelib, ziyofat bilan o'lishadi. Hatto o'lganimga uch kun bo'ldi, yetti kun bo`ldi, yigirma kun bo'ldi, qirq kun bo'ldi, bir yil bo'ldi deb ziyofat berishadi. Biz shaytonlar oshga o'rtoq, boshga to'qmoq qilmaymiz. Ozgina chidasang anovi g'aladonlaring noz-ne'matlarga shunaqangi to'lib ketadiki, «sen je, men je» bo'b ketadi. Axir sening so'rg'ichlaring bir emas uchta-ya, bir chetdan zulukdek so'rovrasan...

Shaytonvachcha diqqat qilsa, barzangi tilyog'lamalik qilmayapti. Gaplariga ishondi.

Ichkari kirib tugulgan dumini, ja silatib turgan edi Xoja bilan Xojabeka ikkitadan so'mka ko'tarib, inqillab-sinqillab kep qolishdi.

· Voy-ey, — dedi Xojabeka yig'lamsirab, — qanday kunlarga qoldik-a? Xudoga nima yomonlik qilgan ekanmiz-a?

· Bas qiling, xonim, — dedi Xojayam bir ahvol-da,— Allohning oldida gunohlarimiz chandon-chandon, ha, gunohga tomog'imizgacha botib yotibmiz, O'zi shifo bersin, O'zi!

Bu gaplarni eshitgan barzangi shaytonvachchalar kasalxonani boshlariga ko'tarib, dumalab-sumalab kula boshlashdi.

· Ha, — dedi Shaytonvachcha hayron bo'lib, — ja og'izlaringni ishtonbog'ini yig'ishtirolmay qoldilaring, tinchlikmi?

· Ko'rmaysanmi bu odam bolalarining, boshlariga tashvish tushsa, Xudoni eslab, gunohlarini tarozida tortib qolishadi. Tashvishlari aridimi, o'sha zahoti Xudoni esdan chiqarishadi. He-he-h-e-e...

Ichkari kirgan Xoja bilan Xojabeka bolalarini bir chetdan sigir buzog'ini yalagandek yalab-yulqashga tushishdi.

· Mana asaltoylarim sizlarga deb butun bozorni ko'chirib keldik.

· Ha yenglar, tezroq opoq bo'lay desalaring ko'p-ko'p yenglar, hah yana obkelamiz...

Bu gaplardan Shaytonvachchayam o'zini tutolmay barzangilarga qo'shilib kula boshladi.

—Heh-heh-heh... odam bolalari bolalari kasal bo`lsa saxiy bo'b ketishar ekan. Voy bo'-o'-o'... ob kelgan narsalarini...olma, anor, banan, pista, bodom, qaymoq, pishloq, asal... yarmarka qivorishdi-yu, yarmarka. Tavba kasal odamning tomog'idan shuncha narsa o'tmasligini bilishmasmikan-a, bu odam bolalari?

· Bilishadi, bilganda qandoq, shunaqangi bilishadiki, — dedi barzangilardan biri, — bunaqa paytda xo'jako'rsinga ob kelishadi. Ha, bor butini sotib bo'lsayam ob kelishadi. Boshqa paytda bolalari non desin, kesak g'irillaydi. He-he-he...

· Biz shaytonlarga yaxshiykan-da, odam bolalarining bunaqaligi, — deya Shaytonvachcha ham g'iybat oloviga o'tin tashladi.

· Yaxshilikka yaxshi, ammo bitta alam qiladigan tomoni bor-da.

· Nima ekan u?

· Xudo Jannatni shu odam bolalariga bergan, bizgamas. Hatto Jannatning hidi burnimizga ham kirmaydi. Shunisi alam qiladi-da.

SHUMOYOQ
(yoki Bismillo xolaning paydo bo`lishi...)
Shaytonvachchalar ja majlisning kattasini qilib, shayton qoshiqlarini qo'lga olib o'zlarini-o'zlari mehmon qilib, «sen je, men je» deb turishgan edi, eshik ochilib, oppoq xalatlik, qizil yuzlik, suzik ko'zlik, gumbir gavdalik amakilar, opalar kirib kelishdi. Shaytonvachchalar qo'rqib ketganlaridan apil-tapil kasallarining qo'yniga kirib ketishdi. Amakilarning ko'z oynakli, qorindori, o'sha kattasi bo'lsa kerak, aka-ukalarni, ag'dar-to'ntar qilib tekshira boshladi. Tillarini qayta-qayta «a-a-alatib» ko'rdi, ko'ylaklarini ko'tarib, qorinlarini ochdi, yopdi, aytarli hech gap yo'g'-u, degandek bir-birlariga tikilib qolishdi.

—
Sh-u-u... — dedi bitta mo'ylovdori boshqalarni o'ziga qaratib, — bular hoynahoy ko'zikkan, yo uchinishgan, shu xonaga anovi boru, Bismillo xola, o'shani o'tkazsak... ja dami o'tkir-da baraka topkurni...

· E, kampirsho, haliyam sho'ttalarmi? — so'radi kattasi.

· Sho'ttalar...

· Nevarasi tirikmi, o'lib-po'lib qolmadimi?

· Otdek bo'b ketgan, shu nabirangizni tuzalishiga picha bor deb, o'zimiz uyiga ataylab javob bermayapmiz. Kampirshoni mana shunaqa nozik kasallarga ushlab turibmizda, o'rtoq boshliq. Kampirni shu xonaga ko'chirsak, ayni muddao bo'lardi.

—Ma'qul taklif, ko'chiringlar bo'lmasa...
Kattakoni shunday deb, dov-dastgohlarini yig'ishtirib, shotirlarini orqasidan ergashtirib,  chiqib ketdi.

· He-he-he, — deb og'izlarining tanobi qochdi Shaytonvachchalarning, — savlatlaridan ot hurkadi-yu, kunlari qanaqadir kampirshoga qolganiga o`laymi?

· E, u kampirsho deganlari borib turgan jodugar bo'b chiqsachi? — dedi Shaytonvachcha yuragi bir nimani sezib.

· Jodugar bo'lsa yanayam yaxshi, begonamas, o'zimizdan bo`ladi.

· Ismi-sharifiga qaraganda bizdanmasga o'xshaydi. Ismi-sharifini aytganda azoi-badanimga isitma kirib ketdi, ha isitma!

· Eh, maza qilayotgan edik-da, yeganimiz oldimizda, yemaganimizam oldimizda.

· E, hammasiga manovi shumoyoq sababchi, — deb barzangilarning bittasi Shaytonvachchaning kallasiga tushirib qoldi.

· He urmay urulgur, o'zing shumoyoqsan. Bir emas uchtasini bu yoqqa boshlab kelsam ham shumoyoq bo'lamanmi?

· Hov galvars, — deya musht do'laytdi boshqasi,— hoynahoy sen kattaroq odamning bolalarini olib kelganga o'xshaysan, bo'lmasa bunchalik kuyib-pishishmasidi bular.

· E, men qattan bilay...

· Bilgin-da, qovoq kalla!
· Bo'pti, bo'pti, — dedi Shaytonvachcha boshiga yana musht tushib qolishidan qo'rqib.

· —
Shunaqa, biz o'zimizniki bo'b qolgan kattalarning bolalariga tegmaymiz, bilmasang bilib qo'y, xomkallanga tugub qo'y, — deb bittasi mushtini do'laytgan edi, Shaytonvachcha:

· —
E-e-e...boshqa tugadigan joy qolmadi, — deb boshini qo'llari bilan berkitdi.

TANISHING: BISMILLO XOLA
(yoki Shaytonvachchalarning sho'riga sho'rva to'kilgani)
· Shunday qilib, barzangilar Shaytonvachchani oyoqlari ostiga olib, unga «dars o'tib» turishgan edi, ostonada boyagi oppoq xalatlik opalardan bittasi ko'rindi. U nuqul qo'lini ko'ksiga qo'yib, tavoze bilan:

·  Kiraversinlar, Bismillo xola, kiraversinlar, bu yerdayam xonamizning to'ri sizniki, — derdi.

· Allohning ismini eshitgan shaytonvachchalar ko'zlarini ola-kula qilib, yo'lakka tikilishdi. Bir mahal yoshini yashab, oshini oshagan, boshiga doka ro'mol tashlagan, eti borib suyagiga yopishgan, nevarasini opichgan bir kampirsho ko'rindi. Shaytonvachchalar ismi-sharifiga qarab gungursdek bo'lsa kerak deb o'ylashgan edi. Qayoqda, ushoqqina kampir ekan. Shunga shaytonvachchalar sal dadillashdi. Ammo xolasi tushmagur, ostonada bir zum to'xtab, ovozining boricha dedi:

·  A'zu billahi minash-shaytonir rojiym, Bismillahir rohmanir rohiym, — deb o'ng oyoq bilan ichkariga qadam qo'ydi.

· Bu muborak so'zlar xolaning og'zidan chiqar-chiqmas xonaga gumbirlab azob farishtalari kirib keldi. Shaytonvachchalarga sichqonning ini ming tanga bo`lib ketdi. Shaytonvachchalarni bir chetdan qasira-qusur savalash boshlandi-ku... Shalpang quloqlari rezinkadek cho'zildi, tepkilardan yumshoq joylari ezildi.

· Buning ustiga oq xalatlik opa jikillab qoldi:

·  Voy xolajan-ey, so'zlaringiz biram yoqimli, biram sehrliki, quloqqa moydek yoqadi-ya.

· Ov-v, qoqindig'-a, — dedi Bismillo xola nevarasini yelkasidan olar ekan, — ammo-lekin topdingiz, xo'p oqila juvonsiz-da, sehrli deb to'g'ri aytdingiz. — Bu kalom bilan ne-ne tilsimlarning eshiklari ochiladi, ne-ne yomonliklarning eshiklari yopiladi. Ishingizga shayton qurg'ur aralasha olmay qoladi...

· Sehrli oltin kalitcha deng, oltin kalitcha.

· Shundoq qoqindiq, shundoq...

· Shu desangiz, xolajon, bunaqa so'zlarni ko'p eshitaman-u, shu qurg'ur omiligim bor-da, ma'nisini tushunmayman, ma'nisini. Ma'nisiyam bir jahon bo'lsa kerak-a?

· Ha, qoqindiq, bir jahon. Mana eshiting: «Ey o'n sakkiz ming olam egasi bo'lgan buyuk Allohim sening muborak isming bilan ushbu yerga qadam ranjida qildim, shakkoklik qilib huzuringdan quvilgan shaytoni la'n vasvasasidan O'zing asra...» qalay sal bo'lsayam tushuntira oldimmi, tasadduq?

· Tushungandekman, xolajon, tushungandekman. O'zi qisqa-yu, ma'nosi ja uzu-u-un ekan-a, qiziq.

Shu pallada Shaytonvachchalarning toqatlari toq bo'lib turgan edi, oxiri chiday olishmadi:

· E, o'chir-e ovozingni, qiziqmish, nima birov senga maymun o'ynatyaptimi, qiziq deysan. Qizig'i senga-yu, azobi bizgami, he dumbil tentak.

Biroq shaytonvachchalar uchun azoblarning eshigi endi ochila boshlagan edi. Xola kutilmaganda duoga qo`l ochdi:

· O-o-min, qadam yetti, balo yetmasin, shu yerda yotgan go'dakkinalarimning qalbiga imon kirsin-u, shayton kirmasin, Allohu akbar!

Bu boloxonador duoning kuchi bilan shayton​vachchalar naq moshina ezgan baqadek shiftga yopishdi-qolishdi.

Bismillo xola oq xalatlik opaga qarab:

· Qalay, qoqindiq, bunisiniyam ma'nisini tushuntirib beraymi?

· Voy-y-y... o'lipti endi, ja unchalik omimasman, xolajon, tushundim. Siz nima bo'lgandayam shu bolalarni oyoqqa turg'azib bersangiz bo'ldi. Ota-onasi bolajon, saxiy, marhamatli ko'rinadi. Aytaman, sizzi quruq qo'yishmaydi. Bosh-oyoq sarupo kimmi o'ldiribdi...
· Sen u gaplarni qo'yatur, qoqindiq, — dedi xola,— Alloh shifo bersa hech gapmas, biz astoydil bo`lib so'raymiz xalos, najot Yaratganning o'zidan. Agarda gaplaring rost bo'lsa, avvalo ustingdagi qo'sqining yengini kiyib ol. Bo'lmasa yengida shayton bolalaydi-ya, shayton.

· Voy qo'ying-e, xolajon, odamni qo'rqitmang.

· Rost gapdan ham  qo'rqadimi odam, qoqindiq!

· Voy o'lay, xi-xi-xi-i...
· Ha, nima bo'ldi, tasadduq?

· Gapiz rost bo'lsa, biz ja... xi-xi-xi-i...oliftagarchilik qilamiz deb shaytonlarga roddom bo'b yurgan ekanmiz-da, xolajon, voy o'lay-y-y...

· Shundoq qoqindiq, shundoq, tushungan odamning sadag'asi ketsang arziydi.

Shaytonvachchalar shiftga yopishganicha dod deb yuborishdi:

—
O'-o'-o'... bu shunchaki kampirshomas, bu Xudoning bizga yuborgan azobi, ha, hamma sirlarimizdan xabardor-a yalmog'iz o'lgur... o'lganimiz shu endi...

KO'RMOQ BOR-U, YEMOQ YO'Q
(yoki oq xalatli opa bilan Bismillo xolaning til topishishlari)
Shu kuni Bismillo xola xonadagi aka-ukalar bilan ham, boshqa bemor bolalar bilan ham ancha-muncha mashg"ul bo`ldilar. Shifo bo'ladigan duolar o'qib, dam soldilar, olma-anor, murobboli choy degandek... Hatto allayam aytdilar:

Alla bolam, alla-yo, 
Uxla bolam, uxla-yo... 
Bolam mening qanotim, 
Og'zimdagi navvotim... 
Alla-yo, alla, Uxlashga yetti palla...
Buvijonlari borlar buvijonlarini eslab, buvijonlari yo'qlari shunaqa buvijonisi bo`lishini orzulab, kunduz kuni bir chimdim, bir chimdimdan uxlab ham olishdi. Biram maza qilishdiki, yaqin o'rtada bunaqa maza qilishmagan edi. Oq xalatli opa ham xolani o'z onasidek yaxshi ko'rib qoldi. Ammo kechga borib ular orasida sal gap qochgandek bo'ldi. Oq xalatlik opa bolalarning bittasiga sayma dori yubormoqchi bo'lib turgan edi, birdan Bismillo xola hay-haylab qoldi:

· Nimalar qilyapsan, qoqindiq, to'xta-chi...

· Voy, yana nima bo'ldi? — cho'chib tushdi u.

· Tavba, nima bo'ldi deydi-ya, hech mahalda bebismillo ham qiladilarmi dorini, qoqindiq?

· E, omon bo'ling-e, nima ekan debman-a, hech jahonda ukolgayam bismillo aytarkanmi, e qo'ying-e, ja oshirvordingiz-ku...

· Menga qara, qoqindiq meni bunaqa qayirib tashlama-ya xafa bo'laman, ha, dilim og'riydi. Keyin o'zingga  qiyin bo'ladi.

· Axir ko'rib turibsiz-ku, biron narsa yemayapman, bismillo degani...

· Unda bu nima? — deb doriga ishora qildi xola.

· Dori...
· Nima karomati bor buningni?

· Karomati ja katta, ishtahani ochadi, isitmani badandan quvadi, darmonga kiritadi.

· Darmonga kiritsa buyam ovqat ekan-da, bundan chiqdi?

· O, ovqat bo'lgandayam eng zo'ridan, topilmaydiganidan.

· Bilmasang bilib qo'y, qoqindiq bismillo aytmasdan qilsang, shu zig'irdekkina doringgayam shayton sherik bo'ladi. Qaysi biri yaxshi?

· E, bunaqa demaysizmi, voy mening xolajonginam-ey...

· Menga qara, qoqindiq, shu bolalarimga necha mahal igna sanchasan?

· Besh mahal, xolajon, nimaydi?

· Oh, Xudoyimning chevarligini qara, qoqindiq, menam besh mahal namoz o'qiyman. Bas, shundog' ekan, o'sha igna sanchishingni meni namoz o'qiydigan paytimga to'g'rila.

· Voy nimaga endi?

· Bilasanmi, qoqindiq namoz paytida shaytonlar vajaraga tushib, isitmalari mingga chiqib, kasal bo'lib qolishadi. Bunaqa paytda ular sirayam ishingga aralasha olmaydi.   Dorilaringni bari em bo'ladi.
· Bundan chiqdi sizzi shaytonlar bilan ham aloqangiz bor ekan-da, voy bo'-o'-o'... qoyil... Shunday deb oq xalatlik opaning qo'rquvdan ko'zlari o'ynab ketdi.

· Men gaplashmaganman, qoqindiq, Payg'ambarimiz Muhammad sollallohu alayhi vasallam gaplashganlar. U zoti babarokat shaytondan: «Ummatim namozga turganda sening holing ne kechadi?» deb so'raganlar. Shayton: «Yo Rasululloh, meni isitma tutadi, titirayman» deb javob bergan.

· Taklifingiz yaxshi-yu, — deya chaynaldi oq xalatlik opa.

· Yaxshi bo'lsa, nimaga darrovda xo'p demayapsan, qoqindiq?

· Axir meniyam boshliqlarim bor-da, qo'rqaman.

· Senga o'zi nima kerak, manovi asaltoylarning sog'ayishimi? Unda meni bu xonaga nimaga olib keldilaring-a, qoqindiq?

· Kelishdik, xolajon, kelishdik, faqat gap shetta qolsin, hech kim bilmasin!

· Alloh ko'rib turibdi, Xudodan yashirmaymiz, qoqindiq.

· Albatta, xolajon, Xudo o'zimizniki, anovilar bilmasa bo'ldi.

· Alhamdulilloh. haytovur-ey, — deya xolaning yuziga tabassum yoyildi.

Bu kelishuv shaytonvachchalarning jonini hiqildog'iga olib keldi:

· Ko'rmoq bor-u, yemoq y-o'-o'q, bizlar och-u, ular t-o'-o'q, — deb ochlik marsiyasini boshlab yuborishdi.

ODOBLI   BOLALAR
(yoki onalarning hayratga tushishlari)
Bismillo xola endigina shom namozini o'qib bo'lgan edi hamki, eshik sirli taqillab qoldi.

· Ha, kirovirsinlar, — dedi xola hayron bo'lib.
Eshik  ochilib,   ostonada  bir-biridan  kelishgan, ko'hlikkina ikkita juvon  ko'rindi.   Keyin qo'llarini ko'ksilariga qo'yishib, tavoze bilan salom berishdi:

—
Assalomu alaykum, xolajon!
· Va alaykum assalom va rohmatullohu va barokatuhu, kelinglar tasadduqlar, kelinglar, xush ko'rdik, — dedi xola.

· Bolalarimizni ko'rgani keldik. Biram yaxshi bo'bti-yey, sizzi kelganingiz, endi hamma umidimiz sizdan, xolajon.

· Ha, bosh-oyoq sarupoyam qilib beramiz, u yog'ini so'rasangiz, duolaringizni ayamasangiz bo'ldi.

· Ayamayman tasadduqlar, ayamayman, Allo-himning muborak kalomini nimaga ayay... Sarupo masalasiga kelsak...

Bismillo xola xo'rsinib qo'ydilar-da, dedilar:

—
Ataganinglami mengamas, beva-bechoralarga, qo'li kaltalarga beringlar... Sadaqa raddi balo deydilar, har baloni qaytaradi. Allohim qo'li ochiqlarni o'ziga do'st ko'radi, mushkullarini oson qiladi, qolaversa, bolalaringiz tez-tez uchinib kasal bo`lavermaydi...

—
Xo'p bo'ladi, xolajon, xo'p bo'ladi...
Juvonlar shunday deb, o'zlariga intiq bo'lib jovdirab turgan bolalariga yuzlanishdi:
· Qandoqsan, bolajonim, opoqmisan?

· Xudoga shukr...

· Voy odamlar, eshitdinglarmi? — chapak chalib yubordi onalardan biri, — meni bolam odobli bo'b qopti, Xudoga shukr dedi, Xudoga shukr!

· Ov, meni bolam undanam zo'rini aytdi, — dedi ikkinchisi ham quvonib, — Alhamdulilloh dedi, ha, Alhamdulilloh!

Buni eshitib turgan shaytonvachchalar jonlari qiynoqda bo'lsa ham, kulib yuborishdi:

· He-he-he... voy laqmalar-ey, voy o'qimaganlar-ey... axir ikkoviyam bitta so'z-ku...

· Talashmanglar tasadduqlar, talashmanglar, — dedi Bismillo xola ham miyig'ida kulib, — aslida ikkoviyam bitta so'z, ma'nosi bitta. Sizzi bolayz o'zbekchalab aytdi, sizziki arabchalab, shu...

· Voy meni bolam o'zimga tortibdi-da, shu desangiz xolajon kamina kiyim-kechakniyam, gap-so'zniyam ajnabiysini yaxshi ko'raman. Baraka toping-ey, xolajon, iloya baraka toping, bolalarimizni bir kundayoq odobli qip qo'yibsiz-a!

· Ha-ya, buni qaranglar, olmaniyam bismillo aytib olib, bismillo aytib tishlayapti... Biram yarashyaptiki...

· Gap bundoq, tasadduqlar, — dedi xola bosiq ohangda, — odatda bolalar Allohning marhamati bilan musulmon bo'lib tug'ilishadi. Faqat ularning keyinchalik kim bo'lishi sizlarning tarbiyangizga bog'liq, uqdilaringmi?
· Voy bundoq tillo gaplarni uqmay bo'ladimi, xolajon, turgan-bitgani xazina-ku, xazina... Bismilloda gap ko'p ekan... Bismillo aytib, falokatlarni ko'chada qoldirib ichkari kirdik, to'g'rimi xolajon?

· Ja unchalikmas, tasadduq...

· Voy nimaga endi?
· Sizlar oyoqlaringdagi falokatni boshlaringda ko'tarib kirdinglar, farqi shu...

· Boshimizda-ya, voy o'lib qo'yaqolay, qandoq qilib xolajon?

· Gap bundoq, tasadduqlar... o'zi ayol zotining boshi supur-sidirdan chiqmaydi, to'g'rimi?

· E, sekin aytasizmi, xolajon, naq qo'limiz kasov, sochimiz supurgi-ku!

· Ha barakalla! Falokat qurgur, ayol kishining bir etagiga, bir boshiga yopishadi.

· Boshga-ya?
· Shundoq tasadduqlar, shundoq. Bundan mosuvo bo’lishning yo'li oson, boshga ro'mol o'ralsa bo'ldi, olam guliston. Falokat degani sizdan hov naridan yuradi. Bilmadim hozir sizlar yalangbosh bilan nechcha kunlik falokatni boshiylarda ko'tarib yurgandirsizlar... Ikkala  ko'hlik juvon «voy-y-y»... deb boshlarini changallab qolishdi. Bundan shaytonvachchalarning fig’oni yana falakka chiqdi:

—Voy bo'-o'-o'... bu opalar ham o'zimizdan edi, ularam qo'ldan ketadigan bo'ldi-ku...

SHAYTONLARGA TUHMAT
(yoki odam qiyofasidagi shaytonlar)
Erta tongdanoq shifoxonaning tinchi buzildi. Unisi u yoqqa chopgan, bunisi bu yoqqa. Kim supurgan-sidirgan, kim deraza rahlari, oynalami artgan. Uvadasi chiqqan matraslarni berkitgan. Xullas, kasallar bir chekkada qolib, hamma ko'z tusharli joylarni yalab-yaltiratgan...

Bu ahvolni ko'rgan shaytonvachchalarning ham peshonasi tirishdi. Yopishib yotgan joylarida tutun qaytarishdi:

—Kasallarning rangi tuproq bo'lib, yuvilmagan qozondek sarg'ayib yotibdi-ku, bular nuqul, ko'cha-kuyga, eshik-derazaga zo'r berishadi-ya, tavba...

—Kasallarning zangini suv bilan ketkazib bo'lmaydida, dori kerak, dori. Dori-darmonni erta kunda pullavorishgan...

—E, esipastlar, odamlarning ishlariga aralashib nima qilasanlar, biri o'lib, biri qolmaydimi, — dedi Shaytonvachcha ulardan baland kelib.

Chop-choplardan Bismillo xolaning ham ensalari qotdi:

· Ha qoqindiq, — dedilar oq xalatlik opaning yo'lini to'sib, — ja oyog'i kuygan tovuqdek tipirchilab qoldilaring, tinchlikmi?

· Voy meni gapga tutmang, xolajon. Ha alaxsitmang, chalg'itmang! Hozir hammayoqni mehmonlar bosadi, mehmonlar...

· Qo'ysang-chi qizim, nima senga bu yer to'yxonamidiki, mehmon bosib, komissiya degin ishonay.
—Qiziqsiz-a xolajon, komissiya bilan mehmonning farqiga menam boraman. Komissiya deganlari quruq keladi-yu, o’la qolsayam quruq ketmaydi. Bir nimalarni o'marib ketadi. Mehmon quruq kelib, ziyofatingizni yeb-ichib, quruq ket-a-a-a-vradi... Sizning tilingizda
aytganda komissiya deganlari poraxo'r-u, mehmon ziyofatxo'r bo’ladi... Aslida ikkoviyam bir go'r, shaytonga o'xshamay o’lishsin...
Oq xalatlik opaning so'zlari shaytonvachchalarning hamiyatiga tegib ketdi:

—Hech bo'lmasa bizzi tinch qo'y, hov, muloyim supurgi...

—Ha-ya, biz yesak bitta qornimizga yeymiz, ko'tarib ketmaymiz, uchastka solmaymiz, moshina olmaymiz, tuhmat ham evi bilan-da...

SHAYTONI  ZO'R  AMAKI
(yoki mehmonlarning hayron-u lol boiishlari...)
Shaytonvachchalar shiftga yopishganlaricha odam bolalari ustidan u deb, bu deb mag'zava ag'darib turishgan edi, ostonada bir to'p odamlar ko'rindi. Oldinda shaytonvachchalarga ko'pdan qadrdon bo'lib qolgan, buning ustiga ochiqdan-ochiq «shaytoni zo'r» deb nom olgan jarroh amaki kelardi. U kishini ko'rish bilan shaytonvachchalarga jon bitib, ko'zlari suzilib ketdi:

—Oh-oh-oh, — dedi ulardan biri boshqalariga suyunchilagan bo’lib, — xayriyat, bizzi ko'chadayam bayram bo'ladiganga o'xshaydi. Xaloskorimiz kelyaptilar, xaloskorimiz... O'lmagan qulga bo’ldi yoz...

Ammo nima bo’ldi deng, naq osmon uzildi-yu, yerga tushdi. Shaytoni zo'r amaki ostonada bir zum to'xtab:

—Bismillahir rohmanir rohiym, deb o'ng oyog'I bilan ichkari qadam qo'ydi.

—Vah-vah-vah, — deb yuborishdi shaytonvach​chalar shiftga battar qapishib, — shundoq gurullab yurgan odam ham o'chib  qopti-ku, o'chib... Ilgari musallasini ichvolib, tishini kavlab, yursammi-yurmasammi, deb kirib kelishlari qandoq yarashardi-ya. Og'zidan yoqimli hidlar kelardiki... bizniyam mast qip qo'yardi, mast... endi bo'lsa, be-e... qurib ketsin, isiriqni hidi kelyapti, isiriqni...

Shu payt shaytoni zo'r amaki kutilmaganda yana nima dedi deng:

· Assalomu alaykum, aziz bolajonlar!

· E, ha-a-a... — deyishdi shaytonvachchalar bir nimani sezib, — amakimiz churvaqalarga ikki bukilib salom berib qoptilar, amaldan tushibdilar shekilli...

Bolalarning bittasi shaytoni zo'r amakining salomiga boloxonador qilib javob berib qoldi-ku:

· Vaalaykum assalom va rahmatullohi va barokatuhu...

· Ana, ana, aytmadimmi, — dedi orqasida devor bo'b turgan komissiyaga qarab, — bizda davolash turlarining hammasidan bor deb, bu islomiy xona, to'g'rimi xolajon, — deya shaytoni zo'r amaki Bismillo xolaga qaradi.

· Shundoq, aylanaylar, shundoq...

· Endi, enajon, mehmonlarni sizdek muborak zot bilan tanishtirsam.

· Voy, hecham zarurati yo'q-da, aylanay, men Xudoyimning bir ojiz bandasiman...

· Unda ruxsatingiz bilan bularni sizga tanishtirsam.
· Voy aylanay, uniyam hojati yo'q, bu bolalarimni tanib turibman, bular mehmon, ha mehmon otangdek ulug' degan gap bor, bizda... Aniqroq qilib aytsam, tajriba almashgani kelishgan...

—E, o'lmang enajon, o'lmang, devor bo'lmasa ko'chani ko'rar ekansiz. Hali sizziyam davolash usullaringizni o'rganishadi, ha, mashhur zamon bo'b ketasiz...

· Voy, odamni bundaqa uyaltirmangda, aylanay...

· Ey, kamtar enaginam-a, qani bizga aytib beringchi, manovi bemoringiz mening salomimga nimalar deb javob berdi, a?

—Bu bolaginam sizlarga sihat-salomatlik tilab, topgan-tutganingizga, moli-joningizga xudodan baraka so'radi.

—Oh-oh, salomlashishning qaymog'i bu yoqda ekanu, biz nimalar deb yuribmiz!

AMAL DAFTARI
(yoki shaytonvachchalarning ozod bo'lishi)
Shaytoni zo'r amaki xolani maqtab osmoni falakka obchiqib qo'ygach, nomiga bo'lsa ham bolalarning u yoq, bu yog'ini ko'rib qo'ymoqchi bo'ldi. U kishi odati bo'yicha hamma ishni chap tarafdan boshlardi, tug'ma chapaqay edi. Buni sezib qolgan Bismillo xola shaytoni zo'r amakining yo’lini to'sdi.

· Nima qilmoqchisiz, aylanay?

· Asaltoylaringizni bir ko'rib qo'yaylik, enajon, bu sizzi kechasi-yu kunduzi «kuf-suf»laringizdan zo'riqib ketishmasin tag'in... a, labbay?
· Juda yaxshi, aylanay, emli qo'llaringiz bilan ko'rib qo'yganga nima yetsin... Faqat sizdan iltimos, ko'rishni o’ngdan boshlang... chappi ishi qursin, darrovda shayton aralashadi...

· Endi... — dedi shaytoni zo'r amaki, peshonasi tirishib, — bu yog'ini o'zimga qo'yib bersangiz... shu keyingi paytda ja aql o'rgatuvchilar ko'payib ketdi...

· He-he-he... — deya shaytonvachchalarga jon kirib qoldi, — axir bu odam chapaqay-ku, jarrohlikniyam chap qo'lda qiladi, shunga qo'liga tushganlar bu yoqqamas, u yoqqa jo'naydi...

Bismillo xola shaytoni zo'r amakining jahli chiqqanini bilmadimi yo bilsa ham bilmaslikka oldimi, ishqilib o'z aytganidan qolmadi:

· Oxiratda buni azobi og'ir bo'ladi, aylanay. Nomayi amalingiz chapdan beriladi xuddi...

· E, daraxtning bo'shini qurt yeydi deb... miyani suyultirvordingiz-ku, kampir, o'ng deysiz, chap deysiz, nima farqi bor?

· Farqimi, voy aylanay sizdan, farqi naq osmon bilan yercha-ya. Manovi ikki yelkangizda amalingizni yoz-i-i-ib ikkita farishta o'tiradi, sizga aytsam... O'ng tarafdagisi savob ishlarni, chap tarafdagisi gunoh ishlarni yozadi. Shu desangiz... gunohi kabiralarning ko'pi chapga yurishdan bo'ladi, qoqindiq. Savob amallaringiz ko'p bo'lsa, nomayi amalingiz o'ng tarafingizdan berilib, jannati bo'b turibsiz jon bolam. Aksi bo'lsa-chi, hay-hay-y-y, Xudo saqlasin-a, shundoq suqsurdek yigit, xuddi do'zaxga o'tin bo'lasiz- a!

· Bo'ldi-ye!...
· Bizzi  vazifamiz  aytib,  bildirib  qo'yish, jonim bolam.

· Gap bundoq kampirsho, bitta qozonda ikkita qo'chqorning boshi qaynamas deganlar...

· Eshitganim bor, dono bolam.

—Eshitgan bo'lsangiz juda yaxshi, nevarangizni oling-da bu yerdan daf bo'ling, ha,   tezroq.

Shaytonvachchalarga bo’ldi bayram, bo'ldi tantana. Jag'lari-jag'lariga tegmay qoldi.
· Voh-voh-voh...
· Rostdanam shaytoni zo'r ekan bu amakining...

UYGA QAYTISH
(yoki Shaytonvachchani kutayotgan yangi tashvishlar)
Bismillo xoladan keyin aka-ukalar ham kasalxonada uzoq qolishmadi. Shaytonvachcha ham ular bilan qaytdi. Ammo u anavi barzangi shaytonvachchalar qo'lida ko'p tepkilandi. Shiftda necha kun yopishib yotgan bo’lsa, shuncha kun uni azoblashdi. Azoi-badanida ularning «esdalik dastxat»lari bitilmagan joy qolmadi. Yegan-ichganlariyam burnidan buloq bo'ldi. O'zi shaytonvachcha bo'lib tug'ilish oson ekan-u, shayton bo'lib yashash qiyin ekan. Odamlar ham aytishadi-ku, odam bo'lib tug'ilish oson, odamiy bo'lish qiyin deb.

Shaytonvachcha uyga qaytgach, bir g'iybatlashib, xumordan chiqay deb onasini izlab qoldi. Onasi nuqul yemakxonaning chap burchagida o'tirguvchi edi. Kasalxonagayam o'sha joydan kuzatib qoluvdi. Shaytonvachcha shu yoqqa ko'z tashladi-yu:

—Yo Azozil bobom, deb yubordi. (Shaytonlarning bobokalonini oti Azozil edi-da!)

Shaytonvachchaning azoyi-badaniga titroq kirib, o'zidan ketay dedi. Nimaga deganda burchakda onasimas, bir uyim ola-pes suyaklar yotardi.

—Hah, — dedi Shaytonvachcha alam bilan, — bechora onaginamning kuni shu itga bersa it g'ajimaydigan suyaklarga qopti-da, — deb o'xshatib turib suyaklarni bir tepdi.

Shu payt xuddi yer tagidan chiqqandek bir ovoz qulog'iga chalindi:

· Ha, tepmay tepganda ketgur-a, go'rso'xta, nima, tuqqan onangni tanimay qoldingmi, ko'r bo'gur?

· Yo'g'-e...

—Ha, odam bolalariga o'xshab ko'zingni yog' bosmay o'lsin!

Shaytonvachcha ko'zlarini yirib-yirtib, bundoq qarasa, tirishib yotgan narsa onasi ekan. Har qalay onasida jindek bo'lsayam joni achidi:
· Voy onajonim... voy mehribonim... voy qadrdonim... sho'ringga sho'rvalar to'kilib qopti-ku, — deb shayton yig'isi qilgan bo'ldi.

· Nima, nimalar deding, tiling kesilgur, — deya ola-pes suyaklarini shaqillatib o'rnidan turib ketdi ona shayton, — odam bolalarining hidi kep qopti-ku, sen to'tiqushdan. — Mehribonim, qadrdonimmish... sizladingammi, buziqi?..

—E, — dedi Shaytonvachcha o'zini oqlashga shoshilib, — anavi aka-ukalarga bitta kampirsho dars beruvdi, shu...

· Nimalar devdi, merov?

· Aytuvdiki... yaxshi gap jon ozig'i, yomon gap bosh qozig'i devdi. Mana yaxshi gaplardan senam boshingni ko'tarding-ku, ilonga o'xshab. Ha, tag'in... yaxshi gapirsa, ilon ham inidan chiqarkan...
· Ha, chaynalmay chaynalib ketgur-a, sotqin! Bunaqa chuchmal gaplardan hazar qilish o'rniga o'rganib oldingmi a, to'tiqush?

· E, men qattan bilay?

· Bilmasang bilib qo'y, eshakmiya yegan, sizlatish Xudodan,  senlatish  shaytondan  bo'ladi, uqdingmi, og'machi?

—Uqdim-uqdim, — dedi u har doimgidek shoshapisha.

Shaytonvachcha onasining yonidan nari ketmoqchi, aka-ukalarni chalg'itib ovqatiga sherik bo'lmoqchi, ko'chaga chiqib bolalami urishtirib, o'yinchoqlarini tortib olmoqchi bo’ldi. Biroq onasining ko'rga o'xshab paypaslanayotganini ko'rib, battar hayron bo'p qoldi. Bundoq qarasa, onasining ko'zlari yo'q. O'rni xuddi kosov tiqilgandek qop-qorayib turibdi.

—Voy ona, ko'zlaring qani?

Ona shaytonning hasratidan chang chiqdi:

· E, asti so'rama, bu uy uy emas, go'ristonning o'zi bo'b qoldi, ha! Sen ketgandan keyin uyda qiyomat qo'pdi, qiyomat! Xoja deganlari tamoman to'nini teskari kiyib oldi. Umrida chertmagan Xojabekani tutvolib chunonam urdiki...

· Vah-h, — deya bir ko'tarilib tushdi Shayton​vachcha, — urdi deysanmi, tamoshaning kattasi bo'bti-da unda?
· Dard, tomoshamish, oldin nimaga urdi, deb so'rasang-chi, dumbul?

· Rost-a, shundoq popukdek xotinga qandoq qo'l ko'tardi?

· Tashmachiligi uchun!

· Bu yangi gapmas-ku, ona?

· Nima emish — Xojabeka bog'cha bolalarining rizqini tashmalab, o'z bolalarining umrini qiyayotgan emish. Endi bog'chadan bir tishlam narsa olib kelsang to'rt tomoning qibla deb yubordi, battol!

· O'-o'-o'-o', — dedi Shaytonvachcha bu janjalning tagiga yetgandek, — bu janjalda hoynahoy kasalxonadagi anavi kampirshoning qo'li bor. Xoja borganda bir nimalarni  qulog'iga quygan edi, o'sha jodugar.

· Ha yasha, sen aytgan o'sha jodugarni deb kaltak yedi bechora Xojabeka. Xoja kampirni bog'chaga ishga olasan deb turib oldi-da.

· Ishga olasan, dedi? Vah-vah... nimalar deyapsan, ona?

· Eshitganing...
· Ishga omayman dedimi, ishqilib?

· Qayda, senga aytishga oson, Xoja aytganimni qilmasang to'rt tamoning qibla deb turibdi-yu... Bog'chadagi bitta yallachi xotinning o'rniga allachi qilib ishga oldi.

· O'h-ho'... bu yog'igayam qovun tushibdi-ku, ona?

· Ha, ishlar chatoqdan-chatoq! Kundan kun battar bo’lib boryapti...

· Shunday qilib, Xojabeka bog'chadan hech nima obkemay qo'ydimi, ona?

· Ko'zlarim bo'lganda bormi, sen so'takni dimog'ini bitta tarsaki bilan shundoq ochib qo'yardimki...

· O'-o'-o'-o'... — deb yubordi Shaytonvachcha yon-atrofdan hid olib, — bu uy emas, sahroyi kabir-ku...

· Shunaqa, bilib qo'y, halol narsalarning hidi chiqmaydi. Sen bilan men yeyish-ichish u yoqda tursin, hididanam mahrummiz.

· Ha-a-a... — dedi Shaytonvachcha, — ahvolingni endi tushundim, bu deyman ko'zlaringni biron bir qorin qappayadigan narsaga almashlab yebsan-da, bundan chiqdi?..

· Asti so'rama, so'rab dardimni qo'zg'ama...

TO'RTKO'ZLI SHAYTON
(yoki ona shaytonning qanday qilib ko'zlaridan ajrab qolishi)
· Gapir ona, gapir, — dedi Shaytonvachcha vaqti kelib onasidek ko'r bo'lib qolishdan qo'rqib.

· Gapiraman, nimaga gapirmay, shundog'am gapirayki... shu desang sen bolalar bilan kasalxonaga ketdingu Xoja bilan Xojabeka taqvoga o'tib olishdi. O'tmayam har narsa bo'lishsin edi. Sal kunda o'zlarini ham suroblari tortildi qoldi. Hatto bolalarning dori-darmonigayam qo'llari kaltalik qilib qoldi. Xojayam jim, Xojabekayam jim. Nuqul bir biriga qarab, uh tortishadi.

—Adajonisi, — dedi bir kuni beka yig'lamsirab, —shu birortasidan qarz-havola qilib tursakmikan-a, ja qurib qoldik-ku.

—Esing joyidami, — dedi Xoja, — men shu paytgacha birovdan bir so'm so'raganimni ko'rganmisan?

· So'ramas edingiz, o'zlari obkelib berishardi, o'sha eshiklarni o'zingiz qattiq yopib tashladingiz, endi shu... birortasini taqillatib ko'rasizmi deyapman-da, zora ochishsa... — deb erini avrashga tushdi. Gap gapga qovushmay, oxirida bo'ldi janjal, bo'ldi to'palon. E, ha... Ularni jiqqamusht bo'lishini ko'rib biram maza qildim, biram yoyildim. Taqvo-parxaz qilish, halol yashash mana shunaqa bo'ladi, deb ustilaridan rosa kuldim. Kula-kula uyga sig'may hovliga chiqib ketibman. Bundoq qarasam, bir shayton o'rtadagi devorga minvolib, bekorchilikdan hali u yoqqa, hali bu yoqqa chirt-chirt tupirib o’tiribdi.

· Ha, hov qo'shni, ja og'zing qulog'ingda, nima balo uydagilaringdan birortasini narigi dunyoga jo'natdingmi, — deb menga gap otib qoldi.

· Undanam battar, — dedim kulib.

· Bilsak bo’ladimi, — azbaroyi qiziqib qoldi u.

· Bo'ladi, yashiradigan joyi yo'q... Xojamiz bilan bekamiz taqvoga o'tib, sariq chaqaga zor! Ha, qir-pichoq bo'lib o'tirishibdi. Ja o'zlaricha Xudoning yo'li oson deb o'ylashdi shekilli. Har yerni qilma orzu, har yerda bor tosh-u tarozu...

· Sariq chaqaga zor dedingmi?

· Ha...
· Bilasan meni Xojamni kuni pora bilan o'tadi. Undan olib bunga beradi, bundan olib unga beradi. Shu desang odamlar pora olmay qo'yganmi, necha kundan beri qorni dam bo'lib yotibdi. Mabodo Xojang pora bersa olmasmikan? — dedi.

· Oladi, ayniqsa, hozir oladi. Ha, ikki oyog'i bitta etikka tiqilgan. Ahvoli chatoq, bolalari kasalxonada yotishibdi, dori olishgayam pullari yo'q,— dedim.

Shu desang o'zimam Xojamizning pora olishini shundoq xohlagan edimki, axir odam bolalari Alloh oldida tavba qilib, so'zida turmasa, Allohning la'natiga uchrab, bizga qul bo'lib qoladi-da. Shunga qo'shni shaytonni tezladim:

—Obchiq qorni dam bo'lib yotgan Xojangni, temirni qizig'ida bosaylik.

· Laqillatmayapsanmi? — dedi mug'ombir o’lgur.

· Yo'q, — dedim.

· Demak aldamayapsan-a?

· Aldamayapman.
· O'sha kulib turgan ko'zlaringni garovga qo'yib, qasam ichasanmi?

· Qasam ichaman.

Bunchalik ishonib yuborishimga sabab — Xojamiz ilgarilari shu qo'shni bilan oldi-berdi qilib yurishganini bilardim. Shunday qilib, qo'shni shayton vos-vos qilib, Xojasini olib chiqadigan, men bu yoqda Xojamni vos-vos qilib pora oldiradigan bo'ldim. Uyga qaytib kirsam Xojabeka piq-piq yig'lab tilla taqinchoqlarini bir ro'molchaga tugyapti. Sotmoqchi. Sekin borib Xojaning chap kaftini qichitdim. Ilgarilari pora olishidan oldin xuddi shundoq qilardim-da. Xoja bir cho'chib tushdi-da, bir nima chaqqandek o'rnidan turib ketdi. Ko'zlari naq alang-jalang... «Ha, — dedi Xojabeka eriga qarab,— tinchlikmi?» «Ko'rmaysanmi, kaftim qichiyapti, yana kelib-kelib chapi» deb yubordi Xoja, nima bo'layotganini tushunmay. «Ohimiz Xudoga yetganga o'xshaydi, hozir bittasi o'z oyog'i bilan kelib, mushkulimizni oson qiladi, mana ko'rasiz»... dedi Xojabeka.

Shu gaplarning ustiga qo'shni shayton Xojasini boshlab chiqib qoldi-ku! Er-xotin peshvoz chiqishib, o'tqazgani joy topisha olmay qolishdi. Lekin qo'shni Xoja to'nkani o'ziykan, ahmoq. Hech narsadan hech narsa yo'q, tomdan tarasha tushgandek qilib, “mana bu ishni mana bu pulni olib o'n kun ichida to'g'rilab berasiz, kamiga qarzdorman, keyin xursand qilaman” desa bo'ladimi dabduristdan. Xojamizning qon bosimi mingga chiqib ketdi. Ammo o'zini bosdi. «Men unaqa ishlarni yig'ishtirganman, — dedi Xojamiz, — lekin qarzga berib tursangiz bajonidil olaman». «Bilasizku, — dedi u, — men hech qachon qarzga pul bermayman, ha tug'ishganimgayam bermayman, foizga bo'lsa marhamat oling» — dedi bezrayib. Xojamiz uni uyidan quvib chiqardi... O'shanda qo'shni shaytong'archcha ko'zimni o'yib olsa bo’ladimi? Ayb o'zimda, hech jahonda pishmagan xom ishga aralashamanmi? Shunday qilib qo'shni shayton to'rt ko'zlik  bo'lib oldi.
[image: image5.png]



· O'h-ho'-o'... — dedi Shaytonvachcha kapalagi uchib, — bundan chiqdi Xojamiz taqvoga judayam mukkasidan ketibdi-da... Endi bu odamni yo'ldan urib bo'psan, ona!

· Shundoq bo'b qoldi, shundoq, Xudoning imtihonidan o'tib oldi, battol. Baribir men Xojani tinch qo'ymayman, mana ko'rasan, ko'zimning alamini olaman undan... ha, Azozil bobomizni o'rtaga qo'yib qasam ichib aytamanki taqvolarini bir tiyin qilaman. Ko'cha-kuyda sharmanda-yu, sharmisor bo'lib yuradi.

Shaytonvachcha uh tortib, ancha vaqt uy ichida timrisklanib, ivirsib yurdi. Ovqat mahali bolalarni alahsitadigan birorta omonat narsani topa olmadi. Hamma narsalar mustahkam, o'rni-o'chog'iga qo'yilgan. Ilgari ancha-muncha narsalar omonat turardi, saliga bir bahonayam topila qolardi. Bundan ma'lum bo'ldiki, Xojabeika ham aynibdi. Shaytonvachcha shumshayganicha, hafsalasi pir bo’lib, bo'ynidagi shayton qoshig'ini orqasiga surib, onasining yoniga kelib cho'kdi.

—Sen, — dedi ona shayton Shaytonvachchaga, — bolalaming payidan bo’l, men Xojabekani... sezib turibman uning imoni ancha sust...

SHAYTONLARNING KO'ZI...
(yoki Shaytonvachchaning bolalar bilan bog'chaga yo'l olishi)
Shaytonvachcha qorni tatalab, umid bilan kechki ovqatni kutdi. Ammo nafsi qanchalik hakalak otmasin, aka-ukalarning atrofida qanchalar jikillamasin, niyatiga yeta olmadi.

—Uf, — dedi hafsalasi pir bo'lib, — bularni anovi kasalxonadagi jodugar quloqlarigacha sehrlab qo'yibdi. Yaqinlashib bo'lmayapti.

Rostdan ham aka-ukalar turishsa ham, o'tirishsa ham Allohning nomini tillaridan qo'yishmas edi. Ayniqsa, ovqatlanib bo'lishgach og'izlarini hafsala bilan chayishganini ko'rganda Shaytonvachcha chiday olmasdi.

—Voy nokaslar-ey, tishlarining orasidagi sarqitlarniyam ravo ko'rishmadi-ya...

Buning ustiga katta aka kichkinalariga jon-jahdi bilan uqtirardi:

· Og'zingni yaxshilab chay, tish tozalagichni ol, oralarida qop ketmasin, qolsa, bilasanmi, nima bo'ladi?

· Bilaman, bilaman, — dedi unisi, — qop ketsa uxlaganimda og'zimga shayton kiradi...

· V-a-a-a... — dedi kichkinasi aftini bujmaytirib,— keyin og'izga choptirib ketadi...

· Undan keyin tishlarimiz chiriydi...

—Ha, bilmay bilganda ketkurlar-a, — dedi Shaytonvachcha o'zini-o'zi mushtlagudek bo'lib, — hamma sirlarimizdan voqif-a, bular, ayb o'zimda, ko'pni deb ozdan ham qolib o'tiribman.

Aka-ukalar yotish oldidan tahorat olishib, Bismillo xola shifoxonada o'rgatgan duolarni o'qishib, o'ng taraflari bilan yostiqlariga bosh qo'yishdi. Shay​tonvachcha qo'yinlariga kirolmadi. Tashqarida qolib, egasi quvgan itdek diydirab, tong ottirdi.

Ertalabki nonushtada ham dasturxonga yaqinlasha olmadi. Noz-ne'matlardan ko'zi kuydi, ichi yondi, «oh», «voh»lab o'zini hali u yoqqa urdi, hali bu yoqqa urdi. Qorniga, hatto, taomlarning hidiyam kirmadi. Zormonda shayton qoshig'i og'irlik qilib, naq bo'ynini uzib tushay dedi. Oxiri, holdan toyib, shalvirab qoldi.
· Hov, — dedi nihoyat onasi uni daraklab, — ja itdan qochgan gadoydek jim bo'b ketding, qattasan, o'zing?

· E, qatta bo'lardim, ochiq mozordaman, — g'ingshidi Shaytonvachcha.

· Bolalarning payidan bo’lovur, ha, ulardan bir qadam ham ajrama... yonlaridan jilma...

Bu paytda bolalarning kattasi maktabga otlanib turgan edi, Shaytonvachchaning ko'zlari alang-jo'lang bo'b ketdi. Axir Shaytonvachchaning bog'chaga borgisi kelmayotgan edi-da. Bog'chada uni kim kutib turganini yaxshi bilardi:

· Bo'pti ketdim, ketganim bo'lsin, — dedi Shaytonvachcha tantana bilan, — endi bu uyni yelkamning chuquri ko'rsin.

· Qayoqqa ketyapsan, hay go'rso'xta? — hayron bo'ldi ona shayton.

· Maktabga, — dedi Shaytonvachcha yana tantana bilan.

· Maktabga deysanmi? — ona shaytonning o'yilgan ko'zlari, battar o'yilib, shundog'am tirish peshonasi battar tirishib ketdi, fe'li aynidi. Mug'ombirlik bilan bolasini yoniga chaqirdi:

· Maktabga boradigan bo'lsang, qulog'ingga aytib qo'yadigan ikki og'iz gapim bor, beri kel...

Shaytonvachcha shoshib shalpang qulog'ini onasining og'ziga olib bordi:

—Gapir gapingni, bo'laqol, katta aka ketib qoladi. Shu payt ona shayton qoqsuyak qo'li  bilan Shaytonvachchani sharaqlatib tushirib qoldi-ku. Shay​tonvachcha naq tariqdek sochilib ketay dedi. Ona shayton dedi:
· Ha, maktabga borgilari kep qoldimi-a, o'qimoqchimilar? Voy ammamning buzog'i-ey... O'ng quloq, so'l qulog'ing bilan eshitib ol, yashshamagur, maktabga odam bolalari yegani-ichgani bormaydi, ochlikdan qorinlari quldirab, tishlarining kirini so'rib, harf o'rganishadi u yerda, harif o’lgur...

· Qayoqqa boray bo'lmasa, — ingrab yubordi Shaytonvachcha.

· Bog'chaga bor, u yoqqa odam bolalari yebichgani, biqqidek bo'lib, semirgani borishadi. Bog'cha degani boqadigan joy degani, savodsiz...
· Axir u yerda anovi yalmog'iz bor-da, beka uni ishga oldi deb o'zing aytding-ku.

· Bo'lsa nima qipti, u yerda shunaqa shaytoni zo'rlari borki, kampiringni bir cho'qishda qochiradi, sen avval borgin, keyin ko'rasan.

Shaytonvachchaning hozirgina joni og'riganiyam esidan chiqib, kulishga tushdi:

· He-he-he... he-he-he...

· Ha, nima nasha qila qoldi, darrovda?

· Kasalxonadayam bitta shaytoni zo'r amaki bor edi, o'sha esimga tushib ketdi. Kampirshoning kovushini o'sha to'g'rilagan edi.

· Bog'chada bittamas, urug'i ko'p, boravur...

· Zo'rsan-da ona, ko'zing bo'lmasayam ko'chani ko'rasan. Ketdim bo'lmasa...

Ona shayton bundoq diqqat qilib tursa, Shaytonvachcha bolalarning oldiga tushib olibdi. Bolasining dumbilligidan uh tortib dedi:

—Hov, chuchmal o'lgur, onang bilan bundoq xayrlashmaysanmi, yana qachon ko'rishamiz-u, ha nafsing o'lsin o'zingdan oldin yugurmay...

Shaytonvachcha shosha-pisha, yugurib kelib onasining shaqillagan bag'riga o'zini otdi:

—Xayr-xo'sh... yaxshi qol...

Ona shayton shu zahoti uni oyoqlarining ostiga olib tepkilab qoldi-ku...

· Voy-voy-ey, xayrlashmay o’la, xayrlashish ham shunaqa bo'ladimi?

· Ko'zlaring qayoqda sen yashshamagurni, ko'zlaring?

· E, qatta bo'lsa o'shatta-da, mening ko'zim hali birovning cho'ntagiga tushib ketgani yo'q, — deb bo'sh kelmadi Shaytonvachcha.

—Sen harif o'lgur odam bolalarini oldidamas, orqasida yur. Ularni molga o'xshab oldingga solib ol, ha, yo'lga solishing oson bo'ladi. Xohlasang etagidan ushlab orqaga tortasan, xohlasang ketiga tepib, yugurtirasan. Ularniyam kaltak yeb eti qotsin, so'kish eshitib beti qotsin. Uqdingmi lapashang?!

—Uqdim, uqdim...
YO'LDA
(yoki Shaytonvachchaning farishtalar bilan jang qilgani)
Shaytonvachcha onasidan yana bir saboqni olib, aka-ukalarga ergashdi. Ammo ular darvozadan ko'chaga chiqayotib bir gap qilishdiki, naq Shaytonvachchaning esi teskari bo'layozdi. Bolalar nima deyishdi, deng:

—Bismillahir rohmanir rohiym, e, Xudo, odobli bo'lishga, yomon ishlardan tiyilishga niyat qildim, shayton vas-vasalaridan o'zing asra...

Bu gaplardan Shaytonvachcha nari tursin, hatto, qo'sh tabaqali darvozaning ham og'zi lang ochihb, tilga kirdi:

—E, qodir Egam, bu bandalaringni baloyu shikastlardan o'zing asra, ularni eson-omon bag'rimga qaytar...
Shaytonvachcha alamidan darvozaning jag'iga bir tepdi-da, aka-ukalarning etagiga yopishdi. Biroq ularning etagiga nimagadir qo'li yetmadi. Buning ustiga yaltiragan do'ng peshonasiga shunday bir chertmak kelib tushdiki, naq og'riqning zo'ridan to'rt dumalab ketdi. O'ziga kelib, bundoq qarasa, ro'parasida ko'rinishi pariruxsor-u, oyoqlari naq had misol bittasi turibdi, devdek bo'lib.

· Hey, kimsan? — dedi Shaytonvachcha joni chiqib.

· Alloh nomi bilan yo'lga chiqqan yo'lovchining hamrohiman.

· Yo'limni to'sma-yey devor, shundog'am ishlarim boshimdan oshib yotibdi. Hamroh bo'lsang o'zingga , mengamassan, — deb Shaytonvachcha bir qadam oldingga tashladi. Lekin hamroh bo'lmish haridek uzun oyoqlari bilan shundoq teptiki, Shaytonvachcha koptokdek uchib ketdi.

—Voy-vo-yey, — dedi Shaytonvachcha jon achchig'ida, — ha, tepmay oyoqlaring akashak bo'lsin-a, o'tiradigan joyimni dabdala qilding-ku, xira!..

Shaytonvachcha bundoq diqqat qilib, razm solsa, bolalarning chap tomoni bo'm-bo'shga o'xshaydi. Lik etdi-yu, shu tarafga o'tdi. Biroq bu tarafdayam ko'rinishi ipdek, bo'yibasti shipdek bittasi turganini ko'rdi. Har ehtimolga qarshi unga ham gap qotdi:
· Hov naynov, kimsan o'zing?

· Alloh nomi bilan yo'lga chiqqan yo'lovchining hamrohiman.

· Hamroh bo'lsang o'zingga, mengamas, yo'ldan nari tur, shundog'am ishlarim orqaga surilib ketyapti. Shaytonvachcha shunday deb, avvalgisiniyam alamini bunisidan olmoqchi bo'lib, bepisandlik bilan oyog'iga bir tepdi.

· Shu payt bo'yniga sirtmoq kelib tushdi-yu, birov uni dorga osayotgandek tipirchilab qoldi. Ko'zlari orqaga ketib, nafasi bo'g'ziga tiqildi. Keyin o'zi yerga chalpak bo'lib tushdi.

Yiqilgan kurashga to'ymas deb, bu safar Shayton​vachcha bolalarning o'ng tarafiga o'tdi. Shaytonvach​cha odamlarning o'ng tarafidan biron bir ishkal chiqarish qiyinligini bilsa ham ilojsiz edi. O'tdi-yu, bu tarafda ham qo'llari naq gurzidek-gurzidek keladigan bittasini ko'rdi. Bungayam boyagidek xiralik qilsa bormi, basharasini buzib olishi turgan gap. Endi oldinga o'tishdan boshqa iloji qolmadi. U yoqda bo'lsa, haligidek hamrohlardan bittasi yo'l boshlab borardi. Qo'lida uzun supurgi, har qadam bosganda supurgi goh o'ngga, goh chapga borib kelyapti. Falokatlarni oyoq ostidan nari surib, aka-ukalarga yo'l ochib boryapti. Har zamonda «po'sht-po'sht»lab ham qo'yadi. Sal bo'lmasa, Shaytonvachchani mayda-chuyda falokatlarga qo'shib, bir chetga supirib yuboray dedi.

Shaytonvachcha hamrohlardan iborat bu temir qo'rg'onni qandoq qilib buzib o'tishni bilmay, esankirab qoldi. Hali zamon ular shu zaylda bog'chaga kirib ketishsa, u daydi itdek ko'chada qolib ketadimi?

PICHOQNING SOPI O'ZIDAN CHIQDI
(yoki hamrohlar qo'rg'onining buzilishi)
Aka-ukalar yo'l chekkasidagi saqichfurushlaru shirafurushlarning bittasiga ham qarashmadi. Xojabeka bolalarining bu odobirian ham xursand, ham hayron bo'lib, ularni erkalagan bo’ldi:

· Voy mening to'ygan qo'zichoqlarim-ey, voy mening asaltoylarim-ey, ko'chada yurishning bunaqa chiroyli odobirii sizlarga kim o'rgatdi?

· Bismillo xolam o'rgatganlar, — dedi kattasi.

—Bismillo xolamni yaxshi ko'raman, — dedi kichkinasi.

Bismillo xolaning nomini eshitishi bilan Xojabekanig afti burishdi. O'zicha g'udirandi:

—He, Bismillo xolalaring o’lib, xolasiz qollaring... Bekaning og'zidan shu so'zlar chiqishi bilan mo'jiza yuz berdi. Oldinda falokatlarni nari-beri supurib borayotgan farishta chaqmoq urgandek yo'q bo'ldi-qoldi.

—O'h, — dedi Shaytonvachcha ko'zlari g'ilay tortib, — pichoqning sopi o'zidan chiqib qoldi-ku... bu satang supurgining bir qarg'ishlik holi bor ekan-u. Ja «po'sht-po'sht»lab ko'chani o'ziniki qilib olgan edi... Ha, bekam, bo'sh kelmang, shunaqa qarg'ishlardan yana bir juft bo'lsin!

Bolalarning esligi onasining qarg'anganini eshitib qoldi. Jahli chiqdi. Yig'lamsirab dedi:

—Baribir Bismillo xolam yaxshilar...

—He, yaxshiliginiyam, yomonliginiyam Xudo ko'tarsin... Hammayoqni ostun-ustin qivordi. Ko'zing uchib turgan bo’lsa ko'rasan o'sha xolangni.

Bu kesatiqlardan keyin boshqa farishtalar ham izsiz g'oyib bo’lishdi. Yetganda Shaytonvachcha niyatiga yetdi. U aka-ukalarning bo'yniga minib olib, qo'shiq ham kuylab yubordi:

Umbila qidon-qidon-qidon, 
Issiqqina qo'chog'idan. 
Umbila qidon-qidon-qidon, 
Ip o'tkazay qulog'idan. 
Umbila qidon-qidon-qidon,
Chalay endi oyog'idan...
NIYATNING BUZILISHI
(yoki Shaytonvachchaning yangi nayranglari)
Shaytonvachcha shu zahoti jilovni qo'lga oldi. Birinchi bo'lib kichkintoyni yo'ldan urdi:

· Hov, og'aynichalish, senga nima bo'ldi, buncha shalviraysan? Seni tanimay qoldim-ku. Bundoq u yog', bu yog'ingga qara-chi, nahotki anovi saqichlarni ko'rmayapsan? Oldirsang-chi, bir chapillatib chaynashaylik...

· Oyi saqich, saqich chaynagim kelyapti.

U shunday deb oyisini saqichfurushlar tomonga tortqilay boshladi. Shaytonvachcha endi kattasini yo'ldan urdi:

—Hov, og'aynichalish, nima bo'ldi... ja oyimsupurgi bo'b qopsanmi, qo'y-ey, yarashsa o'lay agar... Anovi shirinliklarni qara, oldirsang-chi bir shimishaylik...

—Oyi, shimiydigan konfet...

Xojabekaning ko'zlari hayratdan bir ag'darilib tushdi:

· Nima balo senlarni shayton yo'ldan urdimi? Hozirgina nuppa-nozandek kelayotuvdilaring-ku?!
· He-he-he... — deya yayrab kuldi Shaytonvachcha,— gappi qaranglar, shayton chaldimi-mish... Shu odam bolalari ho'pam betayin, tuhmatchi bo'larkan-da, qilg'ilikni o'zlari qilib, yana bizga to'nkashadi. Ha to'nkamay do'zaxning o'chog'iga to'nka bo'lgur-a... Shaytonvachcha battar ijikilashga tushdi:
· Bo'laqollaring, ana, onalaring hamyonini kavlashtiryapti, olib beradi...

· Oyijon, saqich!..
· Konfet!..
· Obermasayz bog'chaga bormiyman!..

Aka-uka Shaytonvachchaning yo'liga yurib orqaga qarab qocha boshlashdi.

—Voy o'lay, — uyatdan nima qilishini bilmay qoldi Xojabeka, — meni sharmanda qilmalaring, ilgarigidaqa pul yo'q menda...

—Ey, — dedi Shaytonvachcha Xojabekaga achingan bo'lib, pullari yo'q bo'lsa, hoziroq bor qilamiz-da...

Shu payt shirinlik sotib o'tirgan xotinlardan bittasi sallona-sallona yurish qilib Xqjabekaning yoniga keldi:

· Hay, men kimlarni ko'rib turibman-a, kimlarni? Asaltoylar opoq bo'lib qolishdimi? Sizlarsiz qanchadan qancha shirinliklar sotilib ketdi-ya... Shunday bo'lsayam tegishiylarni obqo'yganman, asaltoylar, mana olinglar, osh bo'lsin...

· Voy, nimalar qilyapsiz, opajon, bunaqa odamni xijolat qilmang, aksiga olib hamyonim uyda qopti...— qizarib-bo'zarib ketdi beka. Umrida bunaqa ahvolga tushmagan edi.

· He pulli gapirmang-ey, — dedi shirafurish qo'l siltab, — pul o'lsin, qo'lli kiri. Bu dunyoda pul topiladi, odamgarchilik topilmaydi. O'zi banisaga ko'rgani bormoqchiydim, qaytaga yo'lim yaqin bo'ldi, aylanay.

Xojabeka bu xotinning u-bu narsani bekordan bekorga tiqishtirmasligini, bir tiyinning ustida yetti dumalashini yaxshi bilardi. Lekin nima qilsinki, shu tobda qo'li qisqa bo'lib turibdi. Buni ustiga pora olmaslikka qasam ichib qo'ygan, ha, tavba qilgan. Eri guvoh. Shungami, ro'parasida turgan xotinning yuziga tik qaray olmay, yerga qaradi. Ammo anovi xotin sekingina qulog'iga shivirlab Xojabekani bu og'ir ahvoldan qutqardi.

—Hammasini eshitdim, aylanay, teshik quloq eshitadi-da, shu... omaydigan bo'bsizmi? Zab qilasiz, lokin meniki fiysabillo, qo'l uchida... Bundan bu yog'iga bolalaringizni erkaligi menga tan... sizzi bolayz meni bolam, aylanay. Ammo-lekin ko'nglingizga kelmasin-u, bir kiyimlik anavi zo'ridan obqo'yganman-da.

Xojabeka yarq etib ayolga qaradi. Ko'zlar-ko'zlarga tushdi.
· Gapirovring, — dedi Xojabeka jilmayib.

· Bitta yomon nevaram bor.

· Bolaning yomoni bo'lmaydi... meni bolam sizziki bo'lganda, sizziki ham meniki-da, opajon.
—He-he-he... — yayrab kuldi Shaytonvachcha, — bu yog'i necha puldanga tushdi, endi? Qasam nima bo'ladi, qasam? Tavbachi? Xojabeka Xudoning imtihonidan o'tolmadi. Endi xuddi bizga o'xshab Xudoning dargohidan quviladi. Shaytonvachcha shunday deb xursandligidan shayton qoshig'ina g'olibona baland ko'tardi.

PAXTA QO'YISH
(yoki Shaytonvachchaning ishlari yana chappa ketishi)
Shaytonvachcha o'zi yetishgan bu damlarini zo'r bayram qilib, chapillatib saqich chaynab, shirinliklarni aka-ukalar bilan baravar shimishib bog'chaga qarab boraverdi. Bu yoqda Xojabeka ham xursand. Fiysabilloh deb, eng ichida ish bitiradigan mijozning oyoq ostidan chiqib qolishi-chi...

Xojabekaning yuz-ko'zlarida oftob charaqlaganini ko'rgan Shaytonvachcha o'zini-o'zi ko'klarga ko'tarib maqtadi:

—Ha, taqvo-yu parhezingizdan o'rgildim, bekam, bir zumda qo'yni-qo'njini to’latib qo'yish mana bunaqa bo'ladi. U cho'ntakdan bu cho'ntakka, bu cho'ntakdan u cho'ntakka-nimasi yomon? Yana shayton yo'liga yurmayman deb noz qilishlariga o'laymi? Nomi ulug'-suprasi qurug'-ey.
Bu orada ular bog'cha darvozasigayam yetib qolishdi. Shunda birdan aka-ukalar qo'lma-qo’l bo'lib ketishdi-yu. Ha, do'mbillagan, so'mbillagan opalar xuddi bola ko'rmagandek... unisi undoq qilib, bunisi bundoq qilib bag'riga bosgan, turli-tuman shirinliklarni zo'rlab qo'llariga tutgan, aylanishgan, o'rgilishgan. Choip-choip yuzlaridan o'pishgan. Bu ko'tar-ko'tarlardan g'ashi kelgan Shaytonvachcha fursatdan foydalanib nuqul tilla tishli opalarning og'ziga iflos joyini tutardi. Biram rohat qilardi, dunyoga kelgandan beri bunaqa maza qilmagan edi. Ha, bir yayragandan, ming yayramoqda edi...

—O'h-ho'-o'-o'... boshliqqa paxta qo'yish mana bunaqa bo'ladi, — deb qiyqirib yubordi oxiri Shaytonvachcha.

Shu payt hovlida Bismillo xolaning ovozi gumbirlab qoldi-ku. Birdan hammayoq suv quygandek tinchidi-qoldi.

—Ha, tasadduqlar, nima bo'ldi, ini buzilgan aridek to'zib qolibsizlar, tinchlikmi o'zi, — dedi Bismillo xola.

Xolaning ovozini eshitgan aka-ukalar ham birdan sergak tortishdi.

· Bismillo xolam... — pichirladi kenjasi.

· O'zimmi xolajonim... — dedi o'rtanchasi.

· Bular kimmi bolasini uloq-uloq qilishyapti desam, sizlarmidilaring, voy asaltoylarim-ey, — deb xola bolalarga bag'rini ochdi.

—Hah, — dedi Shaytonvachcha jahldan ko'zlari qinidan chiqib, — endi og'zim oshga yetganda burnimni qonatding-a, jodugar. Shoshmay tur seni, bir kuni burningni shunday qonatayki...

Bismillo xola bolalar bilan ko'rishib, ularni o'zlaricha erkalatib bo'lgach, iljayishib turgan bog'cha opalarga saboq bergan bo'ldilar:

—Men sizlarga ming marta aytaman tasadduqlar, poshshoni bolasigayam, gadoni bolasigayam birdek bo'linglar deb. Nimaga endi bu bolalarimni ko'tar-ko’tar qilyapsizlar? Nima o'qlari o'zganmi? Allohning huzurida hamma birday. Sizlarning mana bunday ko'tar-ko'tarlaring halitdan ularni buzadi. Bu shaytonning ishi-ku, tasadduqlar. Mana shunaqa qilib odam iymonsiz bo'b qoladi. Sizlar bo'lsa, qarab turib gunohga botasizlar. Uyat, bog'cha to'la bola-yu, sizlar mudirani bolasini tort-tort qilib yuribsizlar...

Bismillo xolaning bu beozorgina tanbehlaridan bog'cha opalar qizarib-bo'zarib o'z xonalariga tarqalishdi.

SHAYTON MALAYI
(yoki Bismillo xolaning yaxshi «lashvish »lari)

Bismillo xola asaltoylarni ichkari boshlar ekan, birdan ko'zi ulaming qo'ynilaridagi do'ppayib turgan shirinliklarga tushdi-yu ko'ngliga shubha oraladi:

· Qani asaltoylar aytinglar-chi, manovilarni sizlarga kim berdi?

· Bitta yaxshi xola berdi...

· Ertaga yana beraman qildi...

· Oyimlar pulim yo'q-da, desalar ham...

· Sizzi bolayz meni bolam qildi...

Xola hammasini tushunib yetdi. Shaytonvachcha aka-ukalar xona eshigiga yaqinlashganda qo'zichoqning bolasidek oralariga suqilmoqchi bo'ldi. Ammo ostonaga yetganda xola ulardan so'radi:
· Eslaringdan chiqmadimi, asaltoylar ichkariga nima deb kirish kerak edi?

· Bismillahir rohmanir rohiym...

· O'ng oyoq bilan kiriladi.

· Barakalla, o'shanda nima bo'ladi?

· Shayton malaylari ko'chada qop ketadi.

· Barakalla, shunda ostona nima deydi?

· Ostonamni oltin qilding, xush ko'rdim, jannat bog'larini senga tush ko'rdim...

Shaytonvachcha aka-ukalarning orasiga kira olmagach, eshikning tepasini mo'ljalga olib turgan edi, haligi gaplardan keyin azob farishtalaridan tepki yeb, oyoq ostiga chalpak bo'lib tushdi. Aka-uka bo'lsa xuddi jannat bog’lariga kirgandek qo'l ushlashib ichkari kirib ketishdi.

Shaytonvachcha eshik tagida bez bo'lib turaverdi. Zora birorta bola ichkariga bebismillo kirsa-yu, unga ilashib ovqatlariga sherik bo'lsa, bir-birlari bilan urishtirib, o'yinchoqlarini tortib olsa... Qayda, bolalar eshik tagiga kelgandan keyin bir zum to'xtab, poyabzallarini ho’l lattaga artishib, og'izlarini to’ldirib, bismilloh aytib, ichkari yo'l olishardi. Oxirgi bola ham kirib  ketdi. Shaytonvachchaning ichkaridan umidi uzildi.

Oh, bu paytda bolalarga nonusha tortila boshlagan edi... Ovqatlarning xushbo'y hididan Shaytonvach​chaning qorni quldirab, bir joyda turolmay qoldi. Shayton qoshig'i xuddi soatning kafgiridek u yoqdan, bu yoqqa borib kela boshladi. Toqati toq bo'ldi. Nima qilish kerak? Esiga lop etib, Xojabeka tushdi.

—O'h, — dedi kallasini ishlatib, — Xojabeka qasamiga xiyonat qildimi, endi o'shaning payidan bo’laman.

Shaytonvachcha lip etib Xojabekaning xonasiga kirdi. U ko'chadagi chayqovchi xotin qo'yarda-qo'ymay sumkasiga tiqishtirib qo'ygan shirinliklar bilan choy ichib o'tirardi.

—Ha, qalaysiz bekam, haliyam biz aytgan yo'llarga yuravering, kam bo'lmaysiz. Chayqovchi xotinam o'zimizdan, sirayam isini chiqarmaydi, — deb turgan edi, eshik taqillab qoldi.

—Ana, — dedi Shaytonvachcha, — bo'rini gapirsang, qulog'i ko'rinadi deyishadi, hoynahoy, chayqovchi xotinning o'zi kep qoldiyov.

Ammo eshik ochilib kim ko'rindi deng? Bismillo xola!

—Voy, dod-ey, — deb yubordi Shaytonvachcha azbaroyi chidamay qolganidan, — shu jodugar o'lmadi men qutulmadim, men qayoqqa borsam, uyam shu yoqqa boradi-ya!

Bismillo xola odatlari bo'yicha xonaga kirish bilan duoga qo'l ochdilar. Bu paytda Shaytonvachcha Xojabekaning oppoqqina bilagidan ushlab, pora oladigan kaftini qichitib o'tirgan edi.

—Omin, — dedi Bismillo xola xuddi Shaytonvachchani ko'rib turgandek, — qadam yetdi balo yetmasin, Olloh deganning qo'lidan shayton tutmasin.

Bismillo xola shunday deyishi bilan Shaytonvachcha yana shiftga tortildi-qoldi. Azob farishtalari yana o'z ishlarini qilishdi.

—Voy-ey, — yana mem qoziqqa tortdi-ya, bu
shum kampir. Ha, tortmay tortilib o'lgur. Seni dodingni qasamho'r, tavbasiga tayanmagan Xojabeka bersin.

· Keling, xola, keling, — dedi beka xushlamaygina.
· Mana shuni obqo'ysangiz, — dedi Bismillo xola eng uchida bir nima uzatar ekan, — lekin buni siz-u, men, Ollohdan boshqa hech kim bilmaydi. Ha, o'rtamizdagi mehroqibat degandek...
· Voy-y-y... nima bu? Xojabeka hayron bo'lib, kaftiga qaradi. Ne ko'z bilan ko'rsinki, bir siqim pul.

· Pul! — dedi Xojabekaning ko'zlari yonib, — siz menga pul berasiz?! Tilla tishlarini yaltiratib, yayrab kuldi Xojabeka. — Men sizzi iltimosingizni busiz ham qilib berovraman, qiziqmisiz...

· Meni hech qanaqa iltimosim yo'q, tasadduq...

· Unda...ha, unda pul nimaga?
· Ko'rib-bilib turibman, qoqindiq, nahotki sezmasam, taqvo qilib ozgina qiynalib qoldingiz. Bunaqa paytda bilib turib, mo'min mo'minga qarashmasa, mo'minning topgani o'ziga buyurmaydi, tasadduq. Oling, bolam, pensa pulim, lekin qarz emas, fiysabillo!

· Nimalar deyapsiz xola, ja unchalikmas-da, shu sizzi pensiyangizga qarab qolmagandirman, bu kunlaram o'tar-ketar...

· O'tadi, jonim bolam, o'tadi, shuning uchun ham kirdim-da, meni o'z onangizdek ko'ring. Boya bolalaringizga tiqishtirilgan shirinliklarning haqini to'lab, halqumini tozalab olaylik.

· Voy tavba-a-a... bularni siz qattan bilaqoldingiz, darrovda?
· E, judayam soddani soddasisiz-da, tasadduq, yomon kunni yaxshi bo'ladi desa ishoning, ammo yomon odamni yaxshi bo'ladi desa ishonmang. O'sha sizzi yo'ldan urgan cho'ltoq supurgi bundan bir hafta oldin gap tarqatgan: nevaram bilan qizimmi bir kunda bog'chaga joylab qo'yaman, jazosi bir siqim shirinligu, bir kiyimlik atlas deb. Siz unga laqqa tushib o'tiribsiz...
· Obbo, — dedi Shaytonvachcha hafsalasi pir bo'lib, — u qilib, bu qilib bu ishniyam tagiga suv quydi-ya, bu jodugar...

DO'ZAXNING O'TI
(yoki xayolparast oshpaz opa)
 Xojabeka Bismillo xolaning gaplaridan ko'p mulzam bo'lib, xayol surib o'tirgan edi, eshik ochilib, ostonada oshpaz ko'rindi. Ikki yuzi qip-qizil, semizligidan nuqul pishillaydi. Shoshibroq qolgani uchunmi, na Xojabekaga, na Bismillo xolaga tuzuk-quruq salom berdi.

· Ha, kel, — dedi Xojabeka bepisandlik bilan, — nima gap?

· Shu... Xudo deganlardansiz-da, opa, — dedi u yoyilib, — haligi chetdan bir saryog' kelovdi-ku, mazasi hali-hanuz og'izda qolgan, zavxo'zimiz o'shandan obkeldi desangiz... yana, bir qoshig'iga bir chelak suv qo'shsayam mazasi o'zgarmaydigan sharbat bor-u, undanam keldi... voy zaytun moyini aytmaysizmi...

· Pichoq ham, cho'mich ham yog' ichida degin,— deya Xojabeka ro'parasida o'tirgan Bismillo xolaga yer ostidan sekingina qarab qo'ydi.

· Sekin aytasizmi, opa shu... saryog'ni margaringa, sharbatni boshqasiga, zaytun moyini paxta moyiga almashtirsam-da, qolganini gum qilsam, nima dedingiz?
· Ie, — dedi Shaytonvachchaning esi og'ib, — bu xotinni esi joyidami, bunaqa gaplarni anovi jodugarning oldida gapirib bo'ladimi, voy dumbul-ey...

· Ko'rdingizmi, — dedi Xojabeka yolg'ondakam hasrat qilib, — odamni mana shular yo'ldan uradi. Ha, bosh-ko'zimni aylantirib yuborishadi. Bugun bog'chaga kelayotganimda ham shunaqa bo’ldi-da, xolajon.
· Voy, xijolat bo'lmang, opa, — dedi oshpaz buralib, — Allachi xolamlarniyam esimdan chiqarganim yo'q, go'shtning chuchvarabopidan ob qo'yganman, duo qilib yeydilar...

· Voy xayolparast-ey, qaniydi shundoq bo’lsa, — dedi Shaytonvachcha chapak chalib, — ming afsuski, unday bo'lmaydi-da.

· Hay, hay, — dedi Bismillo xola xuddi etagiga o't ketgandek bir ahvolga tushib, — bolalarni haqini-ya, o'ylab gapiryapsizmi, qizim? Bolalarning haqini yeyish do'zaxning o'tini yeyish bilan barobar-a... Do'zaxning o'ti mana bu yerni kuydiradi, — deb xola ko'kragiga urib qo'ydi, — bu yer kuygandan keyin, odamda iymon qoladimi...

· E, qayoqdagi gaplarni aytasiz-a, Allachi xola, — dedi oshpazning bir tuki o'zgarmay, — kuydirsa allaqachanoq, bizlarning kulimiz ko'kka sovurilgan bo'lardi, yuribmiz-ku, bib-birioyi... Mayli, xolajon, go'shtga hushingiz bo'lmasa, saryog'dan beraman, bir luqmasini yutib yuborsangiz, ovozlaringiz ipakdek yumshab, allalaringiz biram chiroyli chiqadiki...

· Bas, — dedi Xojabeka amrona, — bundan bu yog'iga bolalarning haqini ob ketish ham yo'q, yeb ketish ham yo'q...

· Ha, umringizdan baraka toping, aylanay sizdan, bu boshqa gap, — dedi Bismillo xola, — iloha, iymoningiz salomat bo'lsin...

UCHRASHUV
(yoki oshxonadagi hangomalar)
Xojabeka chayqovchi xotin bilan orani ochdi qilgani ko'chaga qarab yo'l oldi. Bismillo xola bolalar oldiga shoshdi. Xojabekadan ko'ngli to'lib, xursand bo'ldi. Shaytonvachcha garang bo'lib, shiftdan yerga tushdi. Ochlikdan qorni uzundan uzun quldiradi. Quloqlari shang'illab ketdi.

—Endi qayoqqa bordim, — dedi boshini qashlab,— Xojabekaga ishongan edim, tayini yo'q xotin ekan. Hali u yoqqa og'ib ketadi, hali bu yoqqa... Odam ham shunaqa betayin, og'machi bo'ladimi?

Tovuqning tushiga tariq kiradi deganlaridek Shaytonvachchaning esiga hozirgina Xojabekadan dakki yeb chiqib ketgan oshpaz xotin tushdi. Yo'qotgan narsasini topib olgandek, ko'zlari yiltirab, labirii yalab qo'ydi.

Shaytonvachcha asta oshxonaning eshigidan mo'raladi. Mo'raladi-yu, cho'chib tushdi. Yopiray ko'rayotganim nima o'zi? Ko'zlarini hayratdan yumdi-ochdi, ochdi-yumdi, tushummi, o'ngimmi deb boshini bir-ikki chayqab ham qo'ydi. Nimaga deganda eshikning ro'parasida qorni naq to'yxonaning qozonidek, bir shayton o'tirgan ekan. Azbaroyi semirib ketganidan oyoq-qo'llari itbaliqning dumidek qiltillab ko'rinardi. Shaytonvachcha sal o'zini bosib olib, haligi maxluqqa rostmana tikildi.

—Voy bo'-o'-o'... bir arava-ku! — deb yubordi baralla.

· Ichkarida yalpayib o'tirgan xo'ppa semiz shayton ham Shaytonvachchaga tikilib qoldi. Uyam hayrati toshib shunday tikildiki, peshonasi ariq-ariq bo'lib, piyoladek ko'zlari irg'ib chiqdi.

· Ha, hov, — dedi Shaytonvachcha o'ziga boshdan oyoq qarab qo'yib, — nima umringda shayton ko' rmaganmisan?

· Heh-heh-heh, — qornini selkillatib kuldi xo'ppa semiz, — ko'rganman, shunaqalarini ko'rganmanki, naq odambashara shaytonlarniyam ko'rganman, ammo sendaqa och-arvoh, chillashirini endi ko'rib turibman. O'zingam puf-f-f desa osmonda uchib yursang kerak-a, heh-heh-heh...
· Bu yoqqa chiq, puflash qanaqa bo'lishini ko'rsatib qo'yaman senga, — bo'sh kelmadi Shay​tonvachcha.

· Voy och arvoh-ey, nima balo ko'zdan qolganmisan, eshikka sig'sam shu yerda yotarmidim, dimiqib, sasib-bijib. Uni-buni qo'y, tashqarida nima gaplar?

· E, — dedi Shaytonvachcha tishlari orasidan chirt ettirib tupurib, — judayam befarosat ekansan, rang ko'r-hol so'r deganlar, ahvolimni ko'rib turib so'raysan-a? Qachon tuz totganim esimdayam yo'q. Hammayog'da ocharchilik...

· Ocharchilik degin?

· Shundoq, hamma shaytonlar tishini kirini so'rib yuribdi.

· Bu yoqqa kir bo'lmasa, shu desang ovqat desa ko'nglim ayniydigan bo'b qopti, qarashvorasan.

Shaytonvachcha ichkariga kirib bundoq qarasa, bir qozonda sho'rva, bir qozonda bo'tqa, yana bir qozonda allanimabalolar biqirlab qaynab yotganmish.

—O'h-ho', bergandayam qo'shqo'llab berdi-ku, — dedi Shaytonvachcha shayton qoshig'ini qo'lga olib va bitta qozondan tatinib ko'rdi. Nafsi qanchalik chukullamasin baribir yoqmadi. Afti burishib, tuflab tashladi. Keyin o'zini ikkinchi qozonga urdi.
Namakobdan naq og'zi o'yilib tushay dedi.

—E, odam bolalariga namakob ham ichirib turishar ekan-da, tavba, — deb xo'ppa semizga yuzlandi Shaytonvachcha, — men seni to'qlikdan semirgan desam, ochlikdan shishib yotibsan ekan-da, bechora. Tishga bosadigan hech vaqo yo'q-ku, bu yerda.
· Sen tashqaridan kelgan o’lardek ahmoq ekansan, o'ng kelganini og'zingga olovrasanmi odam bolalariga o'xshab? Biz shaytonlar dunyoga kelibmizki, taomlarning gulini eymiz, gulini. Bunaqa yuvindilarga kunimiz qolgani yo'q hali, uqdingmi, chillasi chiroq ko'rmagan?

· Uqdim, uqdim, — deya noiloj ko'ngan bo'ldi Shaytonvachcha.

· Uqqan bo'lsang menga qara, anovi ko'k idishning qopqog'ini ko'tar.

—O'-o'-o'... eritilgan saryog'-ku, bay-bay buncha hidlari yoqimli. Hozir shundan bir cho'michini anovi bo'tqaga qo'shvorsam, og'izda eriydigan ovqat bo'ladi-da, — deya harakatga tushib qoldi Shaytonvachcha.

· Voy o'qimagan, ammamning buzog'i-ey, bo'tqaga qo'shib nima qilasan, saryog'ni mazasini buzib, o'zini tushiraversang-chi, o'zini! Yo teshib chiqadimi?

· To'g'ri aytasan, — dedi-yu, Shaytonvachcha naq saryog'ning ichiga kalla qo'ydi. Ammo sal o'tmay og'zi-burni qop-qora qon bo'lib qaytib chiqdi.
· Voy ochopat-ey, — dedi xo'ppa semiz hangu mang bo'lib, — nafsi yomon hayitda o'lar deb, bir zumda posongiga yetib bordingmi?

· E, posonging boshingdan qolsin, nimaydi u, tishni edi-ku?

· Oshpazimiz bu yerdan nimani o'marsa ichiga posongi sob qo'yadi, posongi... Posongi degani bu oddiy tosh. Bir kilo o'marsa bir kilolik, o'n kilo o'marsa o'n kilolik tosh solib qo'yadi. Taftishchilar kelib tekshirib qolsa hisobga to'g'ri bo'lib turadi-da, savodsiz. Salobatidan ot hurkadigan shundoq qoshig'ing bor ekan, o'sha bilan yesang o'lasanmi, ochopat?

· Manovi zaytunmoyiniyam ichida posongisi bor degin?

· Bor, ishqilib o'marsa bo'ladigan nimaiki bo'lsa, barini posongisi bor...

—Oh-ho, — dedi Shaytonvachcha qoshlarini uchirib, — odam shaytonlarni ko'rdim deganingga endi ishondim, bundan chiqdi oshi kattalarga-yu, toshi bolalarga ekan-da...

TAVBA
(yoki oshxonani taftishchilar bosishi)
—Shaytonvachcha nafsi buzuqlik qilib tishini sindirib olgandan keyin, shayton qoshig'ini ishga solishga majbur bo'ldi. Ha, shoshgan o'rdak suvga ham boshi bilan, ham dumi bilan sho'ng'iydi deganlaridek bir umrga kemshik bo'lib qoldi. Axir bu yerdagi osh-ovqatlarni ko'zga ko'rinmas posongilar bosib ketganini u qattan bilsin? Ammo bu rohat va farog'atlar uzoqqa bormadi, tagi ko'rinib qoldi. Bir mahal orqasidan it quvgandek par-paron bo'lib oshpaz opa kirib keldi. Hamisha hammomdan chiqqandek qip-qizil bo'lib yuradigan yuzlari tegirmondan
chiqqandek oppoq edi. Lablari gezargan, ko'zlari bejo. Bamisoli zamon oxir bo'lgandek. U oshxonada u yoqdan, bu yoqqa shoh tashlab, qo'li qo'liga tegmay uchib yuribdi. Bo'tqaga saryog' tashlagan, sho'rvaga pishloq tashlagan, yana bir qozonga qaymoq... Buni ustiga jag'i-jag'iga tegmay Xudoga yolbora boshladi:
· E, Xudojon, ne qilayki oldingda gunohkorman, o'zing barini bilib-ko'rib turguvchi zotsan, shu safar men ojiz bandangni kechir, sharmanda-yu sharmisor qilma. Tavba qildim, tavba...

· Hey, — dedi Shaytonvachcha xo'ppa semizning pinjiga tiqilib, — nimalar bo'lyapti o'zi, oshpaz nimaga tavbasiga tayanib qoldi?

—Parvo qilma, — dedi xo'ppa semiz o'ng yonidan, chap yoniga bazo'r ag'darilib, — navbatdagi o'yin boshlanyapti, o'yin!

Shu payt ichkariga Xojabeka boshliq bir to'da odamlar kirib kelishdi. Ular xuddi gulzorga yoyilgan kapalaklardek, oshxonaga yoyilib ketishdi. Biri uni ta'mini ko'rgan, boshqasi buni... biri narsalarni taroziga qo'ygan, boshqasi olib qo'ygan... Oshpaz xotin Xudoga iltijo qilib, tinimsiz pichirlagan...

Nihoyat taftishchilar taftishni tugatishdi. Xojabeka nim tabassum bilan «ishlarimiz qalay» degandek ularga ko'z qirini tashladi.

· Yaxshi, yaxshi, — dedi bittasi, bosh irg'ab, — bunaqasi kamdan-kam bo'ladi.

· Hammasi joyida, o'rog'danam to'g'ri, — dedi ikkinchisi.

· Ovqatlarga gap yo'q, — dedi uchinchisi, labirii yalab.

· Ha, — dedi Xojabeka tustovuqdek tovlanib, — oshpazga yolchiganmiz, qo'li shirin, buni ustiga bolalarning haqidan qo'rqadi. Besh vaqt namoz o'qiydi-da...

· Shundoq, — dedi oshpaz ham jim turolmay, — bir kunda besh marta dumalab turaman, sizlarga aytsam bolalarning haqi jannatni... e, yo'g'-e do'zaxni o'ti bilan barobar-da, do'zaxni o'ti bilan...

· Ha, tomoq kuysa chatoq, — dedi bittasi.
· Shuning uchun sovutib, keyin yeyish kerak, — dedi ikkinchisi.

· Ishqilib, bo'lmaydigan ish yo'q bu dunyoda, yo'lini topsa bo'ladi, — dedi uchinchisi.

· Voydod! — deb yubordi Shaytonvachcha esxonasi chiqib, — qo'yib bersa bu odam bolalari do'zaxning o'tini ham yeyishadi-ya, yo alhazar...

TAVBAGA XIYONAT
(yoki likopchalar jangi)

Shaytonvachcha shunday deya azbaroyi qo'rqqanidan titrab-qaqshay boshladi. Xayolida endi bu yerdan ham quviladigandek. Zo'rg'a bu joyni topganda, dumbil oshpaz tavba qilib o'tiribdi. Besh vaqt namoz o'qiyman deb yolg'on ham gapirvordi. Rostdan ham namoz o'qishga tushib ketsa-ya!..

· Ha, — dedi xo'ppa semiz Shaytonvachchaning biqiniga turtib, — ja terakning bargidek titrab qolding, nima osmon uzilib yerga tushdimi?

· E, qaramaysanmi, nuqul og'zim oshga yetganda burnim qonaydi-ya, oshpazning bir tavbadan ming tavba qilishiga o'laymi, endi nima bo'ladi?

· E, seni aqling ja po'la ekan-ku, tavba qilsa qilovirsin, senga nima?

· Axir tavba qilgandan keyin... bilasanku halol narsalar bizga buyurmasligini...

· Odam bolalari o'zi shunaqa, tavbalari ishi bitib, eshagi loydan o'tguncha, undan keyin shu zahoti eslaridan chiqarishadi, mana ko'rasan...

Xuddi uning gapini tasdiqlagandek, oshxonaning eshigi zarb bilan ochilib, ostonada bog'cha opalar ko'rinishdi. Jahldan aft-basharalari burishgan, peshonalari tirishgan, qo'yib bersa naq oshpazni oyoqlari ostiga oladigan. Ular ovqatni likob-pikobi bilan oshpazga qarab g'irillata boshlashdi. Voh-vohlab Shaytonvachcha o'zini chetga oldi.

—Ha qalaysan, — dedi xo'ppa semiz Shaytonvachchaga, — tomoshani ko'r, tomoshani...

· Bir vaqtlar, — dedi Shaytonvachcha men odam bolalariga qoshiq ottiruvdim, bular to'g'ridan to'g'ri likobchadan boshlab qolishdi-yu... Shu desang tashqariga shaytonning bizdan ham zo'rrog'i kelganga o'xshaydi.

· Rost aytasan, — dedi xo'ppa semiz suv to'latilgan meshdek chayqalib, — hech bunaqasi bo'lmagan edi, boqchamiz mola bosilgandek jim-jit edi.
Oshpaz xotin shoshganidan «nima gap» deb ovqat tarqatuvchining yoqasidan oldi.

—E, qurib ketsin, — dedi u piqillab, — hammasi anovi allachi xoladan boshlandi, — nimaymish, bolalar bilan yonma-yon o'tirib, bir qozondan ovqat yeyish sunnat amali emish. Men ularga ming marta aytdim, sizlarning ovqatingiz boshqa qozonda, hozir obkelaman deb... Axir bolalarning ovqatini itga bersa it yemaydi-ku, bu bog'cha opalarning og'ziga yoqarmidi, bor gap shu...

Bog'cha opalar qo'zg'alon ko'tarishib, oshpazning kovushdni shu zahoti to'g'rilashdi. Ko'pchilik ekan-da oshpaz xotin qanchalar Xojabekaga yalinib-yolvormasin, ko'zlaridan duv-duv yosh to'kmasin iloji bo'lmadi. Xojabeka ko'pchilikka yon bosishga majbur bo'ldi.
· Ana, — dedi Bismillo xola bog'cha opalarga tantana bilan qarab, — sunnatga amal qilgan yaxshi-da. Masala darrovda ravshanlashdi. Essiz bolalar... Sizlarning og'zingizga yoqmagan bo'tqa, bolalarga yoqarmidi? Axir ular gul-ku! Endi bundoq tasadduqlar, bu yerga mahallaning oshpazini obkelamiz. Ha, uzukka ko'z qo'ygandek bo'ladi, tasadduqlar. Uning ma'rakalarda pishirgan taomlari-chi... mazasi bir haftagacha og'izda yuradi...

· Ha, — dedi Shaytonvachcha chidab turolmay,— qattan o'lik chiqar ekanu, xudoyisini yeymiz deb poylab yurishadi, he nafsilaringga o't tushsin.

Bismillo xola oshxonaga kirib kelishi bilan Shaytonvachcha bilan xo'ppa semiz shiftga tortilib qolgan edi. Yaqin o'rtada bunaqa azoblarni ko'rmagan xo'ppa semiz, bir botmon loydek inqillab-sinqillab shiftga yopishib yotardi. Paytdan foydalanib, Shaytonvachcha bir-ikki osilgan qorniga tepib olib, dedi:

· Ho', niyating qursin, niyatingga yetadigan bo'lding sen beso'naqay, arava.

· Qanaqa niyat haqida gapiryapsan, oyog'ing singur?

· Ja, ko'ngillari ko'chani tusab qoluvdi-ku... he, ko'nglingga qo'tir jomashov. Eshikka sig'masmishlar, yangi oshpaz kelsin, eshikning tirqishidan o'tib ketarsan. Bo'pti, men ketdim, bu yerda meni ishim qolmadi.

—Hu...shumoyoq, sen kelding-u, hammayoq ostin-ustun bo'b ketdi... Shoshmay tur, qo'limga tusharsan...

BOLALAR ORASIDA
(yoki Shaytonvachchaning ishlari tamoman yurishmay qolishi)
Oshxonadan qochib chiqqan Shaytonvachcha choratrofga alanglab, hovli to'la bolalarni ko'rdi. Ular janjalsiz, opoq-chapoq mazza qilib o'ynashardi. Bir-birlarining qo'llaridan mehr bilan ushlagan, bir-birlarini arg'imchoqlarda uchirishgan... Velosipedlarni navbat bilan minishgan... Shabadalar ham xuddi ular uchun esgandek, sochlarini erkalab o'ynagan... Atroflarida qushlar sayragan... Osmonda oftob porlagan...

Shaytonvachchaning g'ashi kelib, bolalarning ichiga o'zini urdi. Hoziroq to's-to'polonini chiqaraman dedi. Eski nayrangini ishga soldi. Yuvvoshgina bir bolaning yoniga kelib:
· Hov bola, sen polvonsan-a? — dedi.

· Polvonman, — dedi bolayam birdan shishinib.

—Anovi chillashir bola seni bitta chalishda yiqitaman, dedi. Ishonmasang o'zidan so'ra.
· Hey, — dedi yuvvoshgina bola birdan hovliqib,— sen meni chalasanmi?

· Chalsam chalovraman...

· O'zingni chalib qo'ymiy...

Ular jo'jaxo'rozlardek bir-biri bilan tikkama-tikka bo'lib qolishdi. Buni ko'rib qolgan Bismillo xola dedilar:

—Asaltoylarim, bunaqa paytda nima deyish kerak edi?

Ikkala bola ham birdan hushyor tortishdi va ovozlarining boricha:

—Auzubillahi, minash-shaytonir rojim, bismillahir rohmanir rohiym...

Shu zahoti azob farishtalari paydo bo'lib, Shaytonvachchaning ketiga shunaqangi o'xshatib tepishdi-ki, u uchib borib, bog'chaning bir chekkasidagi axlat qutiga tushdi...

UZUNQULOQ JONIVOR
(yoki yana bir g'alati sir...)
Shaytonvachcha axlat qutida uzoq yotmadi. Yotolmasdi ham. Ovqatlarning sarqiti dimog'ini yorib, ishtahasini battar qo'zg'ab yubordi. Taomlarning guliga o'rganib qolgan Shaytonvachcha endi nima qildim, nahotki bundan bu yog'iga daydi itdek sarqitlarga kunim qolsa deb, turgan edi yoniga bir arava kelib to'xtadi. Undan bir odam tushdi-da, quti yoniga terib qo'yilgan uzun-qisqa, baqaloq-yapaloq shishalarni aravaga orta boshladi. Shaytonvachcha diqqat qilsa aravani g'alati bir maxluq tortib yurar ekan. Maxluqning sandiqdek boshi, beso'naqay quloqlari, chillashir oyoqlari, ishqilib juda ko'p joyi onasiga o'xshab ketardi. Shaytonvachcha qutining ichidan mo'ralab, uni astoydil kuzata boshladi. Avvaliga onam shu ahvolga tushib qoldimikan-a, deb o'yladi. Yo'q, onasining ko'zi o'yilgan edi. Buning zo'ldirdek-zo'ldirdek ko'zlari bor. Maxluq timirsklanib, yerdan bir nimalarni topib yemoqchi bo'ldi-yu, birdan ko'zi Shaytonvachchaga tushib qoldi. Shunda g'alati voqea yuz berdi. Maxluqning qo'rqqanidan, ko'zining paxtasi chiqib, sandiqdek boshi orqaga ketib, og'zi demagan karrakdek ochilib, shunaqangi shovqin ko'tardiki... Shaytonvachchaning qulog'i bitib, yuragi duk-duk urib, qutining ichiga qayta kirib ketdi. Egasi bo'lsa:

— He, padaringga la'nat, jim bo'l-e, — deb qo'lidagi shisha bilan boshiga bir tushirdi. Maxluq jim bo'b qoldi-yu, ammo bezovta bo'laverdi. Shaytonvachcha qiziqib, yana qutidan boshini chiqardi. Uni ko'rishi bilan maxluq yana boyagidek shovqin ko'tardi. Shay​tonvachcha yana bekindi... Shaytonvachcha onasiga o'xshab ketadigan bu maxluq bilan bekinmachoq o'ynab, baqirtiraverdi.

—Heh-he-e-e, — dedi o'ziga-o'zi Shaytonvachcha,— bu baqiroqning murvati meni qo'limdagiga o'xshaydi, ko'rsa baqiradi, ko'rmasa baqirmaydi, bir baqirtirib tomoshasini ko'ray...

Shaytonvachcha shunday deb, shartta qutining ustiga chiqib, bez bo'lib, o'tirib oldi. Maxluq bo'lsa shunaqangi shovqin ko'tardiki, bunisini oldida boyagi shovqinlar hech nima bo'lmay qoldi. Ko'pqavatli biriolarning osma ayvonlari tomoshachilarga to'ldi. Chor atrofda o'ynab yurgan bolalar ham duvva shu tomonga qarab chopishdi. Shoshib qolgan shara-barachi uzunquloqni tinchitay deb, boshiga qamchin bilan ustma-ust tushirib qoldi. Joni og'rigan maxluq tisarilib, aravani ariqqa tushirib yubordi. Ichidagi shishalar jangillab, chil-chil sindi. Uzunquloqning oldingi oyoqlari laylak bo'lib, velosiped bo'b ketsayam shovqin solaverdi. Shaytonvachcha uning ro'parasida bez bo'lib turaverdi. Kim kulgan, kim ovozini o'chir deb baqirgan. Bolalar bo'lsa o'zlaricha maxluqqa taqlid qilib hangrashar edi... Shara-barachi  xunob...

Shu payt hay-haylab, Bismillo xola kelib qoldilar. Ular kelishi bilan maxluq jim bo'ldi-qoldi. Uni jim qiladigan murvati Bismillo xolada ekan.
· Hay, inim, — dedi Bismillo xola shara-barachiga qarab, — bu jonivorni ishlatgandan keyin, jim qilishni ham biling-da.

· E, bu jonivor «hih» bilan «ish»ga biladi, xolajon,— dedi shara-barachi. — Hozir jin tegdimi, bilmay qoldim?

—Bilmasangiz bilib qo'ying xolayiz o'rgilsin, bu uzun quloq jonivorlar bo'lar-bo'lmasga shovqin solmaydi. Shaytonni ko'rgandagina shovqin solishadi. Shaytoni layin ularning ko'ziga ko'rinadi-da. O'shanaqa paytda «Auzubillahi, minash-shaytonir rojiym, Bismillahir rohmanir rohiym» desangiz, shaytonning qorasi o'chadi-yu, jonivor tinchiydi qoladi. Siz bo'lsa, jonini og'ritib, urib yotibsiz. Aytib qo'yay, jonivorlarni behuda kaltaklashniyam u dunyoda savol-javobi bor-a...
Bismillo xolaning  muqaddas  kalimasidan keyin, azob farishtalaridan tepki yeb, daraxtga chiqib ketgan Shaytonvachcha turgan joyidan xolaga dag'-dag'a qildi:

—Sen jodugarning dastidan dod, hamma sirlarimizni biladi-ya, yaxshigina o'yinchoq topib oluvdim, shuniyam ko'p ko'rdi...

Shaytonvachcha shunday deb, bejo ko'zlarini pastga tikkan edi, bolalar orasida aka-ukalarni ko'rib qoldi. Ular Bismillo xolaning etagidan ushlab olishgan edi. Beixtiyor onasining gapini esladi: «aka-ukaning payidan bo’l, ular qatta bo'lsa, senam o'shatta bo'l»!

—Qatta bo'lsa o'shatta bo'lish, — norozi bo'lib to'ng'illadi Shaytonvachcha, — aytishga oson, odam bolalari xohlagan joyiga borishadi, men bo'lsam... he o'rgildim, bunaqa hayotdan... Endi nima qilib bo'lsayam onamning oldiga borib olay. Shuncha ko'rgan ko'rgiliklarim yetar. Bu yerlarni endi yelkamning chuquri ko'rsin. Yaxshisi, o'sha niyatim niyat, katta aka bilan maktabga boraman.

YOMONGA O'LIM YO'Q, SHAYTONGA HAM...
(yoki Xojabekaning dunyosi qorong'i bo'lgani)
Shaytonvachcha qorni ochib, kuchi qochib, abgor bir ahvolda aka-ukani kutib o'tirdi. Kech kirib, bolalar uy-uylariga tarqay boshlashdi. Oxiri yo'lakda aka-ukalar ham ko'rinishdi. Ular arzanda xolasi bilan yalab-yulqashib xayrlashishdi. Xojabekani o'rtaga olib, yo'lga tushishdi.

—Ana, — dedi Shaytonvachcha o'zicha xursand bo'lib, — xolajon-xolajonlab baribir tashlab kelyapsanlar-ku, he bevafolar. Ming qilgandayam xolalaring senlarga begona, qaynasa qoni qo'shilmaydi, ha... O'zimni payimdan bo'llaring, o'zimni... eng vafodor do'stlaring o'zim bo'laman, o'zim...

Shaytonvachcha diqqat qilsa Xojabekaning shashti judayam past. Yuraymi, yurmaymi deb boryapti. Shaytonvachchaning nafsi hakalak otib, sekin bekaning qo'lidagi sumkaga bosh suqdi.

—E, ha-a-a... — deb yubordi hafsalasi pir bo'lib,— bu sumkamas, o'g'ri urgan omborni o'zi-ku, huvillab yotibdi! Shunga bekamning shashtlari past ekan-da. O'zidan ko'rsin, bu kunidan battar bo'lsin! Bekorga Xojasining gapiga kirdi. Yallachini jo'natib, o'rniga allachini oldi. Endi bo'lsa allachi tarafkash bo'lib, dasturxonchini obkelyapti. Hov bekam, ko'zingni och, yana o'zingniyam duming tugulib ketmasin, a, labbay! Shaytonvachcha aka-ukalarga ergashib, oldin hovliga kirdi, keyin uyga bosh suqdi. Onasi yotadigan burchakka asta ko'z tashladi. Onasining ustini is bosib, o'rgimchaklar uya qurib, to'r to'qib tashlabdi.

—Xayriyat, — dedi Shaytonvachcha chuqur nafas olib, — bu hovlida o'zim xon — ko'lankam maydon bo'b qopti. Onam ko'zimni qaytarib olaman deb xomtama bo'lib yuruvdi, endi unga ko'zniyam keragi yo'q. Xayr-ma'zurniyam nasiya qilib asfalasofilinga jo'navoribdi...

Shu payt oldingi galdagidek yana mo'jiza yuz berdi. E yo'q, be yo'q, burchakdan ovoz kep qoldi:

—Voy dumbil-tentak, oshqovoq kalla-ey, nimalar deb valdirayapsan?

Shaytonvachcha boya uzunquloqdan qanchalar qo'rqqan bo'lsa, hoziram xuddi shunchalar qo'rqib ketdi. Axir o’ldiga chiqarib qo'ygan onasining ovozi baloning o'qidek edi-da!

· E-e-e... tirikmisan ona, men seni o'lib qopsanmi debman.

· Shaytonlar odamlarga o'xshab o'lib qolmaydi, merov. Bu yorug' dunyo oxiratgacha bizziki. Odamlargina bu dunyoga mehmon, kelishovradi-ketishovradi...

—Bo'ldi-ye, — deb onasidan baland keldi Shayton​vachcha, — nuqul bu dunyo bizziki, bizziki deb jag'ing tushadi, nimasi bizziki, mana men bir tepsa shiftga yopishib yotaman, bir tepsa axlat qutisiga borib tushaman, bir tepsa qochishga joy topolmay terakning uchiga chiqib ketaman. Qachon qarasa, sichqonning ini ming tanga bo'b yuradi, shuyam hayot bo'ldi-yu...

—Odam bolalariga o'xshab hadeb noliyverma, noshukr. Gappi qisqa qil. Shaytonmisan tepilma, tep!

Ah... shu oyoqlarim tosh qotmaganda bormi, sen yashshamagurga tepish qanaqaligini ko'rsatib qo'yardim...

· E, yig'ishtir-e, shundog'am tepilovrib orqam chaqa bo'b ketdi. Bundoq bemalol o'tirishga ham zorman. Orqam yer iskamay, jaz-jaz qiladi.

· Ie, orqang haliyam bezga aylanmadimi, voy xom-ey...

· Voy, bo'-o'-o'... hali bunaqa gaplar ham bor degin?

· Borda! Ana o'shanda keyin manamen degan, bezbet, tepsa-tebranmas shayton bo'lasan. Bu biz uchun oliy maqom. Odam bolalari bekordan-bekorga «tepkilar-u tepkilar, tepkilardan es kirar» deyishmaydi.

· Hecham o'lma-e, ona. Sen yuz foiz haqsan. Shu bugun bitta tepki bilan axlat qutiga borib tushdim degin. O'sha yerda bitta baqiroq bilan tanishib qoldim, desang. Tanishimning qayerlaridir sengayam o'xshab ketadi. Biroq, ja beso'naqay Uni ikkita yog'ochning orasiga to'rtta oyog'ini yerga qilib, belab qo'yishibdi. Shu desang avvaliga meni ko'rishi bilan tanishganimdan xursandman deb bir shovqin ko'tardi... Tomoshaga butun shahar ko'chib chiqdi. Ja qiziq, meni ko'rsa shovqinlaydi, ko'rmasa mum tishlab qoladi. Oh, yahshi o'yinchoq topib oldim, uni murvati menda ekan deb quvonib turuvdim, anovi jodugar o'sha yerga ham kelib ishshi buzdi. Baqiroq og'aynimning ovozi o'chdi-yu, o'zimni terakning uchida ko'rdim.

· Voy-ey, — deb ihrandi ona shayton, — shu oyoq-qo'limning shol bo'b qolgani pand beryapti-da, bilib qo'y men sendan bitta shapalog'-u, ikkita tepki qarzdorman, o'zimga kelishim bilan birakayiga olasan.
· Yana nima qilib qo'ydim senga, ona?

—Do'st bilan dushmanni qachon ajratadigan bo'lasan-a, sen ovsar. Axir u og'aynim deganing odam bolalarining oramizdagi ayg'oqchisi-ku, merov. Bizzi ko'rishi bilan shovqin solib, «Hay odamlar, bog'da bitgan bodamlar, hushyor bo'linglar, orangizda shayton yuribdi» deb xabar beradi. Odam bolalari darrovda eshushini yig'ib, bizni la'natlab, Xudodan panoh so'rashadi. Sen bo’lsa uni baqirtirib o’tiribsan...

—Voy bo'-o'-o'... do'stning ishini qilaman deb, dushmanning ishini qilib qo'yibman-ku, endi nima bo'ladi, ona?

Shu payt qo'shni xonadan kelgan yig'i ovoz suhbatning beliga tepdi. Bu ovozdan ona shaytonning azoyi-badaniga qon yugurgandek bo'ldi. Akashak bo'lib qolgan oyoqlari yozildi. Yig'ini Xojaning baland ovozi bosib ketdi:
· Ha, nima bo'ldi bekam, biron yeringiz og'riyaptimi?

· Og'risham gapmi, yuragim tars yorilay deyapti!

· Ishxonada bir gap bo'ldimi?

· E, so'ramang, qo'zg'alon bo'ldi, qo'zg'alon!

—Bolalarki, g'alayon qilgan bo'lsa, bu deyman ularam haq-huquqini tanib qolishibdi-da, a? Bu yaxshi gap, bu xabar bilan meni ko'p xursand qildingiz, bekam.

Xojabeka likopcha voqeasini, oshpazning haydalganini, o'rniga mahalla dasturxonchisini ishga tayinlaganini kuyib-yonib gapirib berdi.

Bu hasrat-u nadomatlarni eshitgan ona shayton shoshib qoldi:

· Shunaqa bo'ldimi, rostmi? — deb ishonqiramay Shaytonvachchadan so'radi.

· Bo'ldi, ona, bo'lganda qandoq, shundoq bo'ldiki, hammayoq ostun-ustun bo'b ketdi...

· Nimaga yana ivirsib uyga kep qolding desam...

· Ha, ish chatoq, ona, bog'chada bitta yalmog'iz bor edi, hash-pash deguncha ular ikkita bo'b qolishdi.

Ona shayton biroz o'ylanib turdi-da, dedi:

—Men odam bolalarining fe'lini yaxshi bilaman, bu biz uchun yomonlikkamas, yaxshilikka bo'ladi, mana ko'rasan, meni aytdi deysan...

· Bundan chiqdi dasturxonchi deganlari o'zimizdan degin?

· Unaqamas galvars, dasturxonchi deganlari taqvoda anovi jodugardan o'tsa, o'tadiki, aslo qolishmaydi. O'zi dasturxonchi bo'laturib, ma'rakalarda uyidan non obkelib, dog'suv ichib o'tiradi. Nimamish, hamma qatori esa mehnati yeganiga chaqilib, savobdan quruq qolarmish. Mana ko'rasan, ishgayam non qo'ltiqlab boradi. Mabodo, ovqatning tuzini ko'radigan bo'lsayam tuflab tashlaydi. Bolalarning haqidan qo'rqadi. U xotinning shaytoni allaqachonlar tashlab ketgan...

· Shunchalik ekan, nimaga bizga yaxshi bo'ladi deb xomtama bo'lyapsan, ona?

· Odam bolalariga o'xshab, ko'p mahmadona bo'lma, keyin bilasan...

YOMON TUSH SHAYTONDAN
(yoki ikki o’tning orasi...)
Nimagadir Xojabeka bugun kutilmaganda yotar o'rnini bo'lak soldi. Ma'lum bo'ldiki Xoja bilan qattiq arazlashgan. Ilgarilari ham bordi-keldi gaplar bo'lardi-yu, ammo joylari illo-billo bo'lak bo'lmasdi. Bu holdan ona shaytonning qoqshoq qo'llariga jon bitib, qarsak chalib yubordi. Ha, o'zini qo'yishga joy topolmay qoldi. Quvonchdan o'zini tutolmay dedi:

—Oh-voh-ey... men bunday murodbaxsh kunni bir umr kutdim-a, endi o'zingdan ko'r Xoja! Ming taqvo qilganing bilan baribir odamsan, farishta emassan. Endi bekang qo'yningga qayta kirib bo'pti. Tirik ekanman bunga hech qachon yo'l qo'ymayman. Makr va hiylalarimning kuchini endi ko'rasan... Bir esingni teskari qilvoray. Vah-vah-vah...
Ona shayton shunday deb asta Xojabekaning boshiga bordi. Beka asabiy bir holda, uxlab yotardi. Bir nimalar deb ingranar, hali u yoqqa, hali bu yoqqa ag'darilib, bir to'shak bo'lib to'lg'anardi. Shayton Xojabekaning o'lib ketgan onasining tushiga kirib, muloyimlik bilan dedi:

· Bu nima yotish, jonim bolam... issiq o'rningni sovutib-a?

· Issiq o'rinni gapirasiz, yuragim muzlab bo'ldi-ku. onajon, yuragim! Shu kuyovingizni ko'rarga ko'zim yo'q!
- Unday dema, bolajonim, unday dema-ya. Tag'in farishtalar omin devormasin. Nima bo'lgandayam, uchta bolangni otasi-ya! Shaytonga hay ber, bolajonim...
—E, otasi, otasi deyaverib, soyasiga ko'rpacha solaverib, siz uni shunaqa qilib qo'ydingiz. Tortganda azobirii men tortyapman. O'tirsam o'poqman, tursam so'poqman! Bu yer uymas, qapassi o'zi bo'b qoldi. Ha zindon bundan yaxshi. Bu ketishda mana ko'rasiz, o'zimmi-o'zim bir nima qilib qo'yaman... Ha, qizingizdan ajrab qolasiz, onajon. Dog'imda yig'lab yurasiz. Jonimdan to'yib ketdim. Bilaman, mendan keyin bolalarim ham yig’lab-siqtab bir kunini ko'rib
ketadi. Bu kishim ham bittasini olvolib, yashayveradi... Ketganda yosh jonim ketadi, onajon...

Xojabeka hiqillab, yig'lay boshladi. Ona shaytonga shunisi kerak edi. Darrovda to'nini teskari kiydi:
· Yig'lama, bolam, yig’lama... Satqai ko'z yoshing ketsin. Sendek bir pari-paykarni qoningga tashna qilib qo'yibdimi u yigit o'lgur, ungayam Xudoning bir boqqan balosi bordir. O'zingni tut. Nima sen qo’lidan bir ish kelmaydigan ovsarmiding? Otning kallasiday diploming bo’lsa, obro'ying ham eringnikidan o'n kalla baland bo'lsa borki, kam emas...

· Voy onajon, shu gaplarni siz aytyapsizmi? Eshitib quloqlarimga ishonmay qoldim. Nuqul kuyovingiz taraf bo’lardingiz-ku!

—Nima qilay, bolajonim, barini ko'rib-bilib yuribman. Dardim ichimda. Sen bir ezilganda men mushtipargina ming ezilaman. Yuragim zardobga to'ladi. Jigarimdan paydo bo'lgansan-da, ming qilsa ham, bolajonim! Bekorga «kuyov-yov» deyishmagan ekan!
· Nima qil, deysiz, maslahat bering, onajon?

· Joyingni bo'lak qilib, ajab qilding. Endi bu yog'iga bo'shashma. Ha, mahkam tur. Ortiq eringni oyog'ining tagida elpatak bo'lma. Bir tavbasiga tayanib, ta'zirini yesin u so'xtasi sovuq...

Xojabeka uyqudan chap tomoni bilan uyg'ondi. Chiroyli, ketvorgan yuzlari tumtaygan, pashsha qo'nsa sirg'alib tushadigan silliq sochlari hurpaygan... Eshiklarni sharaqlatib ochib, qarsillatib yopgan... oshxonadagi idish-tavoqlar bir-biriga urilgan... Ilgarilari Xojabeka uyda yursa, yurgani bilinmasidi. Ukparga o'xshardi. Endi bo’lsa, nuqul to'rtoyoqli maxluqdek gursillaydi. Bularning bari Xojaga o'chakishdan boshqa narsa emas. Hatto eriga ertalabki qarz salomini ham bermadi. Bundan ona shayton huzurlanib, semirgandan-semirar, kuchiga-kuch qo'shilib, ilhomi jo'shgandan-jo'shar zdi:

—Ah, h-a-a-a... qalaysiz endi, Xojam. Bekamdan rozi bo'lasiz endi. Bechoragina ikki o't o'rtasida qiynalib yuruvdi... Mana, nihoyat bir yoqli bo'lib oldilar. Bundan bu yog'iga shaytonlarning shon-sharaf yo'li bekamga muborak bo’lsin. Ot aylanib qozig'ini topadi, deganlari shu-da, a, labbay!

Bekaning xatti-harakatlarini zimdan kuzatib o'tiigan Xoja taajjubda oshkora «astag'firulloh» deb qo'yardi. Ona shayton bekani battar qayrab solardi:

—Bo'sh kelma, bekam, oyog'ingga tiz cho'kmasa, hisobmas...

Xoja o'zicha vaziyatni yumshatmoqchi bo'lib, tomoq qirib dedi:

· Arqog'ini ko'rib — bo'zini ol, onasini ko'rib — qizini ol, deyishgan edi. Bugun rahmatlik qaynonamga bir tukiz ham o'xshamay qoldi-ku, bekam?

· Voh-voh... — deb yayrab kuldi ona shayton, — bugundan boshlab qaynonalari biz bo'lamiz, biz a, labbay! O'zlariga shayton qaynona muborak bo'lsin!

Xoja xotiniga qochirim qilishda davom etdi:

—Ertalabki qarz salomni ham nasiya qivordingiz, hech bo'lmasa, bizzikini ob qo'ying jonidan: Assalomu alaykum va rahmatullohi va barokatuhu...

· Birinchidan, salomingizni pishirib yeng, ikkinchidan, onamni tinch qo'ying...

· Haliyam, bir narsa deyapmanmi? Joylari jannatdan bo'lsin!

· Bilmasangiz bilib qo'ying, onamlar sizdan rozimaslar, sizzi so'xtangiz sovuq ekan. Onajonim shunaqa dedilar.
· Nima?!
· Eshitganingiz...
Ona shayton Xojabeka «onamlar» deyishi bilan bir yayragandan ming yayrab ketdi:

—Ha onam degan tillaringdan onang o'rgilsin-a, bo'ylaringga qoqindiq. Hali men seni shundoq onalik mehrim bilan siylayki... O'h-h-o'-o'... tuqqan onangdan ko'rmaganlami   mana mendan ko'rasan...

· Bu deyman, — dedi Xoja sergak tortib, — gapingizni mazmunidan tush ko'rganga o'xshaysiz. Bilmasangiz bilib qo'ying, yaxshi tush Rahmondan, yomon tush shaytondan deyishadi...

· Ov-v-v... — deb yubordi ona shayton kapalagi uchib, — tush mendan ekanini Xoja qurgur bilib qoldi-ku, ha, bilmay bilganda ketkur, bu yog'i necha pulga tushadi endi?..

QO'L TASHLASH
(yoki Shaytonvachchaning yana bog'chaga qaytishi)
Ona shaytonning «bu yog'i necha pulga tushadi, endi» deb kapalagi uchgan edi, yaxshiki hech nima bo'lmadi. Xojabeka erining «yaxshi tush Rahmondan, yomon tush shaytondan» degan bashoratiga boshiniyam qotirib o'tirmadi. Tush tabirining bunaqa tomonlarini bilmasa kerak-da! Uning iymon-ixtiyorini ona shayton olib ulgurgan, eriga qarshi to'nini teskari kiyib olgan edi. Hatto ertalabki nonushtaniyam ataylab bebismillo yedi. Bundan ona shayton shunday yayradiki, naq og'zi yoyilib, qulog'iga yetdi.

—Hay-hay... bunchayam yaxshi-ya, bu bekasi tushmagur, ja ma'qul xotin-da, ishqilib ko'z tegmasin, ko'z! Qachon, nima yeganim ham esimdan chiqib ketuvdi. Qani, olsinlar siz u tarafdan, biz bu tarafdan... Bundan bu yog'iga taomlarning gulini bir siz eng-u, bir men!..

Ammo aka-ukalarni yo'ldan urolmagan Shaytonvachcha quruq qoshig'ini yalab, nuqul bolalar atrofida girdikapalak bo'lar, onasini ko'rib baxilligi kelardi. Oxiri o'zini tutib turolmay dedi:
· Ona, deyman ko'zim yo'q deb nolimasang ham bo’larkan, meni ko'zim bo'laturib bir ish chiqarolmay o'tiribman, qoyil...

· Jim bo'l, suqatoy o'lgur, kinnang kiradi-ya... Ovqat yeyishga ko'z kerakmas, shundog'am qo'ling o'radek og'zingni topadi. Shaytonga ko'z odam bolalarini yo'ldan urush uchun kerak. Sen dabdala o'lgurga ko'zlar ham xayf...

· Bo'pti-bo'pti, ko'p vaysayverma, shundog'am ichimga hech vaqo kirmay, ko'zlarim tinib ketyapti...

· Shuncha narsani ko'rib turib, yeya olmagandan keyin qiyin-da. Yaqinroq kelsang oshatib qo'yarmidim!..
· Ha, yoqmay ketsin, bilaman seni qanday qilib oshatishingni... Og'zi-burnimni qon qilmoqchimisan! Bilib qo'y, bundan bu yog'iga senga dumimniyam tutqazmayman...

· He duming boshingdan qolsin, sassiq...

Ona shayton bolasi bilan dahanaki jang qilib turganda Xoja hamyonidan pul chiqarib, bekaning yoniga qo'ydi.

· Ha, qachondan beri, ja? — hamon tepadan kelib shang'illadi beka.

· O'zingiz aytdingiz-ku...

· Saviley, nima depman?

· Bog'chada g'alayon bo'ldi, yangi oshpaz oldim deb...

· Desam nima?

· Men u oshpazni yaxshi bilaman. Kamsuqum, taqvoli xotin. Bolalarning haqini o'ziyam yemaydi, birovgayam yedirmaydi. Shunga, yo'ldan ikkita issiq non olvoling deyapman-da, bo'lmasa, bugun och qolasiz.

· Unaqa taqvodor oshpazni menga keragi yo'q, o'zi taqvodorlardan mashundoq bo'ldim, — deb beka qo'lini tomog'iga arra qildi, — boraman-u, issig'ida dumini tugaman.

· Chakki qilasiz, qaytaga qulog'ingiz tinch bo'ladi, bolalarning yegan-ichgani ichiga tushadi, tekshir-tekshirlardan ham qutulasiz...

—Endi mening ishlarimga aralashmang, nima qilishimni o'zim bilaman...
· Aralashaman, nimaga aralashmas ekanman, er-xotin qo'shho'kiz deb qo'yibdilar, o'rtada bolalar bor, axir!..

· Voy-vo-ey... yana hamdu, sano... Tomiz ketib qolgan o'zi sizni. Endi gapning po'st-kallasi bunday, bugundan to'shagimiz bo'lak bo'ldimi, bas, yo'limiz ham, tutimimiz ham bo'lak. Gap tamom, vassalom!..

· Ana, yashang! — deb bekani olqishladi ona shayton, — o'rtadagi arqonni uzish mana bunaqa bo'ladi, qoyil, nomard bo'b turib mardning ishini qildingiz, ofarin!

Bu yoqda Shaytonvachcha o'z dardida jikilladi:

· Bog'chadagi ag'dar-to'ntarlarni o'z qulog'ing bilan eshitding-a, ona. Bilib qo'y endi men u yoqqa bormayman, katta aka bilan maktabga boraman.

· Mulla bo'lgilari kelib qoldimi, voy taviya-ey... Bu jonsarakliklar kim uchun, nonko'r! Odamlar o'z bolalarini o'ylaganda, men nimaga seni o'ylamasligim kerak. O'ylayman, kecha-yu, kunduz o'ylayman... Bu yoqqa ke peshonangdan bir o'pib qo'yay, zora toleing kulib qolsa...

· Bilib turibman, peshonamdan darcha ochib qo'ymoqchisan, ja ayyorsan-a, ona!

· Shuni bilar ekansan nimaga yana «maktabga boraman»lab qolding xomkalla?

· Men xomkalla bo'lsam, sen ko'r kallasan, endi meniyam ishlarimga aralashma, bizziyam yo'limiz, tutimimiz bo'lak, bildingmi?

· Bilmadim...
· E, bilmasang, bilma-ye, sen o'zi meni qachon bilovding?..

· Shunday qilib, yo'lim, tutimim bo'lak degin?

· Bo'lak...
· Onangdanam donoroq bo'b ketdingmi?

· Allaqachon...
· To'rt tomoning qiblami?

· Ha, xohlagan yerimga boraman!

· Mabodo burningni tortib, oldimga bosh urib kelsang-chi?

· Kelmayman!
· Kelsang nima qilay?

· Bilganingni...
· Kelishdikmi?
· Kelishdik!
· Qo'lli tashla, bo'lmasa...

· Mana...
Shaytonvachcha onasining qo'liga qarsillatib kaftini tashladi-yu, qo'lga tushdi. Ona shayton uni oyog'ining ostiga olib, maydalab rosa ezdi. Anovi qarzlariniyam yaxshilab uzdi. Tavbasiga tayantirib dedi:

—Xojabekani seni deb yo'ldan urdim, dabdala. O'shaning payidan bo'l endi. Maktabga borarmishlar... Shoshmasang, borasan... o'zimizniyam shundoq maktablarimiz, dorulfununlarimiz borki, e, ha-a-a... dunyoni titratadi, dunyoni... Faqat u erlarga borishga sen hozircha xomlik qilasan...

IKKI DONA NON
(yoki yangi oshpazning yangicha darslari)
Yangi oshpaz Xoja aytgandek ishga ikkita nonni namoyishkorona qo’ltig'iga qistirib keldi. Ha, boshqalar ko'rsin deb shunday qildi. Uni rostan ham ko'pchilik ko'rdi. Ayniqsa, zavxozning esi og'ib qolay dedi. «Tavba, o'rmonga o'tin ko'tarib kelgan odamni endi ko'rishim», deb g'udiranib qo'ydi. Xojabeka bo'lsa «hali ko'ramiz, sinamagan otning sirtidan o'tma deganlar» deb qoshlarini chimirdi. Qorovul yag'iri chiqqan do'ppisini qo'liga olib, uzoq hidladi...

Yangi oshpaz zavxozdan masalliqlarni tarozida tortib ola boshladi.

—E, — dedi zavxoz zardasi qaynab, — bunaqa tortib olishingizda meni xonavayron qilasiz-ku, xolajon?

· Menga manovi qog'ozdagisini ber, bolam, boshqasi bilan ishim yo'q...

· Boshqasimish, boshqasini egalari bor, egalari, bildingizmi?.. Ikkovimiz bundo-o-oq kelishib ishlamasak bo'lmaydi...
—Nolima-ye, kelishish bundan ortiq bo'ladimi, bolalarga bir siqim, bir siqim qo'shib yubor, savob bo’ladi demayapman-ku...

—E-e-e, hali qo'shib yuborishim ham bormi, ol-a? Bu gap-so'zlarni eshitib turgan Xojabekaning tili qichidi:
—Bu deyman, xolajon, oshpazlik diplomingiz bormidi? Bu tomonlarini so'rab-surishtirmay ishga olvordik sizzi.

Oshpaz eshitsa ham eshitmaganga olib, ishini davom ettiraverdi. Tarozi ustida gapga tutishlarini yomon ko'rardi. Axir yanglishib ketish mumkin-da. Tosh-tarozi deb qo'yibdilar buni. Oxiratda javobi bor.
· Boshlig'imiz sizdan gap so'rayaptilar, yo qulog'dan ob qo'yganmi? — dedi zavxozga jon bitib.

· Ha, meni chalg'itmanglar, bunaqa paytda qulog'imga paxta tiqib olaman. Bolalarning haqiga xiyonat bo'b qolmasin-da, aylanay, shakardan torting...

Xojabekaning qoni miyasiga urdi. Shu paytgacha u o'ziga nisbatan bunaqa bepisandlikka duch kelmagan edi. Na iloj, tishni-tishga bosishga majbur. Ko'pchilikning xohishi... Oshpaz indamadimi, demak diplomi yo'q. Issig'ida kovushini to'g'rilab qo'yaman, ko'nglidan o'tkazdi Xojabeka.

Oshpaz masalliqlarni olib, xotirjam bo'lib olgach, Xojabekaga yuzlandi:

· Diplom so'radingizmi, xolangiz o'rgilsin?

· Shunday, bizda diplomsiz ishlab bo'lmaydi.

· Bor-da, aylanay, bo'lganda qandoq, bir emas ikkita. Oldin uchilishisini bitirganman, keyin texniko'mini. Bolalar qayerda bo'lsa o'sha joylarda bearmon ishlaganman. Shu desangiz men pishirgan ovqatlarni yegan bolalar polvon-polvon bo’lib, hokimu, vazir bo'lib ishlashyapti, chempion bokschilari qancha, o'h-ho'-o'-o'...

Bu gaplarni eshitib turgan Shaytonvachcha astoydil gijinib dedi:

—Sen kampirsho ertagingni borib katta xolangga ayt, bolalar polvon, polvon bo'larmish? Bizchi, biz shaytonlarchi, Xojabekachi, zavxozchi, qorovulchi, bu yoqda qancha do'mbillagan, so'mbillagan opalar... Ularni nafsi yo'qmi? Oldin pichoqni o'zingga ur, keyin birovga...

· Nimaga o'sha yog'liq joylarda ishlovurmadingiz, xolajon? — deb kampirning jig'iga tegmoqchi bo'ldi zavhoz.

· Ishlovrardim, xolang o'rgilsin, ishlovrardim, shu desang shaytoni zo'r zavxo'zlar bilan hech chiqisholmadim-da. Tiqilib o'lgurlar, Xudodan qo'rqishmas edi-da. Bolani haqimi, yetimmi haqimi, yesirri haqimi, ularga baribir... Siz unaqamassiz shekilli, bolam, voy bo'ylaringizga girgitton...

Zavxo'z bilan Xojabeka «ha»yam, «yo'g'»am demay, teskari qarab, chiqib ketishdi.

XOJABEKA  XURSAND
(yoki Bismillo xolaning ketishi)
Xojabeka yangi oshpazning oldidan xafsalasi pir bo'lib chiqdi. Yuragi siqilib xonasiga kirgisi kelmadi. Asabiy bir ahvolda hovlini aylangan bo'ldi. Farroshning ishidan ishkal topib, alamidan chiqmoqchi edi, aksiga olib hammayoq yog' tushsa yalagudek, saromjon-sarishta ekan. Shaytonvachcha ham undan ajramay biron narsani ko'ziga olabo'ji qilib ko'rsatmoqchi bo’ldi-yu, uddasidan chiqolmadi. O'zi Bismillo xola bosh suqqan joyda shaytonlarning oyoq-qo'li bog'lanardi. Yomonni yaxshi, yaxshini yomon qilib ko'rsatisha olmasdi. Shaytonvachchaning ichi quldiradi. Oshqozoni o'lgur har doimgidek bir nima so'rab bong uryapti. U nima qilishini bilmay asta bekaning qorniga quloq soldi. Bekaniyam qorni bezovta bo'lib, quldirab berdi. Shaytonvachcha o'zicha ishshaydi. Yanayam quldiramasinmi, ertalabki nonushtani paqqos onasi tushirdi-ku. Beka eriga jahl qilishdan nariga o'tmadi. Bechoragina, bir vaqtlar yeganiyam oldida, yemaganiyam oldida turgan. Endi bo'lsa, uni har tomondan siqib qo'yishdi. Axir uyam odam-ku, farishtamas. Buni ustiga yosh, katta-katta eb, ichkisi, o'ynab-kulgisi keladi... Ilgari har kuni bu paytda uni shoxona dasturxon kutardi. Shuni eslab, Shaytonvachcha bekaning qulog'iga asta shivirladi:

—Bekam, xonangizga kiring, xonangizga, issiq, jizzali non bilan qaymoq kutib qoldi, ha!

Xojabekaning chiroyi ochildi. Nahotki shunday bo'lsa? Bunaqa mehribonchiliklar oshpaz bilan zavxozning qo'lidan kelardi. Ha, biri qaymoq olib kelsa, biri jizzali non olib kelardi. Yangi oshpazdan-ku umid yo'q. U qotgan nonniyam ravo ko'rmaydi. Haliyam zavxozim menga sodiq. Xojabeka Shaytonvachchaning vasvasasiga uchib, shirin xayollar bilan xonasiga kirdi. Kirdi-yu, tarvuzi qo'ltig'idan tushdi. Jahli chiqib, zavxozning go'riga g'isht qalay ketdi: — «Bevafo, ziqna o'lgur... oshpaz-ku taqvosini bahona qiladi, sen-chi? Sen, nimangni bahona qilasan, tomsagina tomdiradigan qurumsoq. Shoshmay tur, shu qilganingga seniyam dumingni tugaman...

Shaytonvachcha endi bekaga qarshi hujumga o'tdi:

· O'zingizdayam ayb bor, bekam, erta bilan Xojangiz bergan pulni olganingizda mana hozir ikkita so'lqildoq non bilan dog'suv ham teshib chiqmasidi! Shunaqa, devona arazlasa to'rvasiga zarar deydilar...

· Hech qachon, — dedi Xojabeka quldirayotgan qornini changallab, — ochimdan o'lsam o'lamanki, endi u so'xtasi sovuqqa qul bo’lmayman...

Bekani har tarafdan ko'zga ko'rinmas bir kuch ezardi. Xonaga sig'may, yana tashqariga qarab yurdi. Ammo ostonadan chiqmayoq Bismillo xolaga yo'liqdi.
—Assalomu alaykum va rahmatullohu va barokatuhu, — deya bekadan oldin salom berdi u. Beka zo'rma-zo'raki jilmaydi.

· Keling xola...
· Xizrni yo'qlasam bo'lar ekan, qarang, shetta ekansiz, qoqindiq...
· Ha, endi sizzi duolaringiz bilan Xizr bo'sak-bo'bmiz-da, — kesatdi Xojabeka.

· Bo'ling, iloyim, bo'ling, o'zi bolalar bilan ishlaydiganlar yarim Xizr bo'lib qolishadi. Bolalar bu... o'h-h-o'-o', hazilakammi... ular ilohiy urug'lik! Ular dunyoga kelmay qo'ysa zamona oxir bo'ladi-ya...

Bu gaplardan bekaning ensasi qotdi. Chuqur esnab, xolaning gapini bo'ldi:

· Menda ishingiz bormidi?

· Shu... — deya Bismillo xola Xojabekaga boshdan-oyoq qarab qo'ydi, — ketmoqchiman, javob bersangiz.

Xojabeka birdan engil tortib ketdi. Halidan beri uni ezib turgan ko'rinmas qo'llar qo'yib yuborgandek bo'ldi.

· Voy qachon? — kutilmaganda ovozlari jaranglab ketdi bekaning.

· Shu bugun, hozirr aylanay... Ha, safarim qaridi...

—Hay-hay, — deb yubordi Shaytonvachcha suyunganidan, — bunday hushxabarga qo'y so'yvorish kerak, bekam, qo'y. — Voy-ey, bizziyam ko'chamizda bayram bo'lar ekan-ku, nihoyat. O'ylab o'tirmasdan javobirii bering-a, bekam daf bo'lsin-a!

Beka xolaga zimdan qarab tilyog'lamalik qilmayotganini sezgach, o'zi tilyog'lamalikka o'tdi:

· Bilsak bo'ladimi, bizlarni yetim qilib, qayoqlarga ketyapsiz?

· Bozorga...
· Mozorga? — hayron bo'ldi Xojabeka, — qo'ying-e...

· Mozorgamas bozorga... aytishadiku, otang bozor, onang bozor deb, o'sha yoqqa chaqirishayapti.

Xojabekaning qulog'i tagiga kelib Shaytonvachcha jikilladi:

—Ey-y-y, buncha chaynalasan, bekam, bozorgami, ochiq mozorgami, nima farqi bor, bu yerdan daf bo'lsa bo'ldi-da, baribir xotinligingga borasan-da, bekam, soching uzun aqling qisqa...

· Voy bozorda nima bor sizga, shu yoshingizda olibsotarlik qilasizmi?

· Ha yo'-o'-o'... bozorqo'm baraka topgur, judayam halol, taqvoli odam, o'sha chaqiryapti. Aytishicha, bozorda xotin-xalaj ko'payib, tartib, intizom buzilib ketganmish, shuni yo'lga solib bering deyapti.
—Voy yoqmay ketsin, — dedi yasama kulib Xojabeka, —  bizzi ishlarimiz nima bo'ladi?

· Bozor deganlari-chi, bolam, daryoi azim, undan eh-h-e-e-e... minglab odamlar suv ichadi-ya, uni suvi bulg'ansa bormi, hay-hay... Xudo saqlasin-a... Shu uchun bolam, hozircha u yer zarurroq. Keyin taqvoli oshpazni obkelib oldingiz, Xudo xohlasa bu yerdan ko'nglim to'q...

· Hay, mayli, nimayam derdik xolajaon, zorimiz bor, zo'rimiz yo'q.

· Yaxshi-yomon gaplarga uzr, rozi bo'ling, bolam.

· Mingdan ming roziman.

MAZALI TAOM
(yoki Shaytonvachchaning yana xoru zorlikka uchrashi)
Bolalar bugun boshqacha zam-zama bilan tushlik qila boshlashdi.

· Meniki shirin...

· Menikiyam-da.
· Aldama.
· Aldamayapman.
· Eb ko'ray-chi?

· Ho-o-o...
Bolalar boshqa kunlari ovqatni tugatolmay, nari surishardi. Egilari kelmasdi. Opalari ovqatingni e, ana olabo'ji kelyapti, mana, olabo'ji kelyapti, deb qo'rqitishardi. Bugun unaqa qo'rqitishlar bo'lmadi. Oldi bolalar ovqatini yeb, qoshig'ini yalab o'tiribdi, bir xillari tugab qolishidan qo'rqib, maydalab o'tirishibdi. Shaytonvachcha ovqatning hush bo'ylaridan mast bo’lib, aka-ukalarning yoniga keldi:

—Salom asaltoylar, qalaysizlar? Ja qorin to'yib kekirishib, buqachadek semirishib o'tiribsizlarmi? Ie, anovi bolani, quruq qoshiqni yalab o'tiribdi-ya, undan ko'ra yoningdagini peshonasiga bir tushir, ovqatini eyishvoramiz. Va-a-a... manovi bolani qaranglar, cheti uchgan kosada ovqat eyapti. Hov, sen bola, nimaga poygaga tushib qolding, seni joying to'rda-ku...

Shaytonvachcha undoq qilib ham ko'rdi, bundoq qilib ham... Baribir, janjal chiqara olmadi. Urunishlari bekor ketdi. Och-nahor qoldi.

YANGICHA TUSHLIK
(yoki quruq non bilan dog'suvning asaldek tatib ketishi)
Qo’li shirin oshpazimiz bizlarni nima bilan siylar ekan deb, opalar birin-ketin oshxonaga kirib kelishdi.

—Bu deyman, — dedi xola opalarning ranggiro'yiga qarab, — qorniylar ham ochib ketgandir-a, sizlarni bir ziyofat qilay...

Oshpaz xola zamzama bilan dasturxon yozdi. O'rtaga erta bilan olib kelgan ikkita obi nonni qo'ydi. Keyin choynakka dog'suv quyib keldi. Opalar dam dasturxonga, dam bir-birlariga hayron bo'lib qarashardi. Buni kuzatib turgan Xojabeka ichida «bu kunlaringdan battar bo'llaring, g'alayon ko'tarish qanaqa bo'larkan?» deb qo'ydi.

· Nimaga endi dog'suv ichamiz, quruq choy yo'qmi, xolajon? — deya norozi bo'ldi opalardan biri.

· Dog' suv ichishni ikkita sababi bor, aylanay...

· Voy, qo'ying-e, shungayam sababmi?
· Ha, birinchidan choy bolalarniki... Ularning rizqini tuya qilib bo'lmaydi. Dilini qora qilib qo'yadi. Qora-qurimi asta-sekin odamning yuz-ko'zga ham uradi, hunigi chiqib, beparishta bo'b qoladi...

· Voy bo'-o'-o'... dahshat-ku, xolajon, dahshat-ku...

· Shundoq, bolajonlarim, shundoq... endi ikkinchi sababini sizlarga aytsam...

· Ayting-a, xolajon, ayting!
—Dog'suv qonni tozalaydi, odamni hushsurat qiladi. Xotin kishining bo'lichkaga o'xshab oppoqqina bo'lib yurganiga nima yetsin, yo gapim noto'g'rimi, aylanaylar?

—Ming marta to'g'ri, xolajon, million marta to'g'ri, bundan keyin paqat dog'suv ichamiz-a, qizlar?

· Ha, qari bilganni, pari bilmaydi deganlari shu-da, yashang xolajon!

· Barakalla, qizlarim, barakalla, gapni gapir uqqanga, jonni-jonga suqqanga, deganlar mashoyihlar. Qani, nonga qaranglar...

Bu gaplardan Xojabekaning ensasi qotib, nonga ataylab bebismillo qo’l urdi. Shu atrofda iskalanib yurgan Shaytonvachchaga jon bitdi:
· Yashang-e, Xojabekam, siz o'zi boshqachasiz-da. Uncha-munchaga laqillaydigan laqmalardanmassiz. Olovring, boriga baraka endi, quruq non bo'lsayam, teshib chiqmaydi, chaynaganiz sizziki, yutganingiz meniki...

· Xolajon, — dedi opalardan biri yutinib, — ochiqqanda quruq non bilan dog'suv ham asaldek tatib ketar ekan-a?

· Bilmadim, aylanay, lekin halol taom doimo shirin tatishini eshitganim bor.

· E, — dedi opalardan bittasi norozi bo’lib, — yuzta siz-bizdan, bitta jiz-biz o'taversin.

Xojabeka yarq etib unga qaradi: «Ichim ekansan-ku!»
Oshpaz xola dasturxonga duvo o'qib turgan edi, ostonada bir talay tuxum ko'tarib zavxoz ko'rindi.

—Hay-hay, to'xtang-to'xtang, aylanay, nima qilyapsiz, — deb uni ostonadayoq to'xtatdi oshpaz. Nimagadir xolaning jahli chiqib ketdi.
· Muzlatkichga sig'madi, sizzikiga qo'yib turay,— chaynaldi zavxoz.

· Shu ahvolda-ya, y-o'-o'-o'... oldin sodali suvda yuving, quruq latta bilan arting, tozalang, ana undan keyin boshqa gap. Muzlatkichda ne-ne pokiza masallig'lar turibdi-ya!

· E-e-e, — dedi zavxoz Xojabekaga qarab, — o'lay agar, men bu oshpazingiz bilan ishlolmiyman.

· Kelishinglar, kelishinglar, — dedi Xojabeka gij-gijlagandek tirjayib.

Tuxumni sodali suvda yuvish?! Opalar bir-biriga ma'noli qarab qo'yishdi. So'rashga bo'lmadi, tushlik vaqti tugagan edi.

—Hah, jodugar o'lgur-a, — dedi Shaytonvachcha bir to'lg'anib, — shundoq ishning beliga tepding-a. O'lay agar, buning taqvosi naq tog'ni talqon qiladi-ya, tog'ni!

MANTI
(yoki eski oshpazning nayranglari)
Ertasiga ular yana quruq non-choy ustida uchrashishdi. Shunda opalardan biri kechagi tuxum voqeasini xolaga eslatib qoldi.

—Ha, umi, — dedi xola kulib, — zavxozimiz o'zi yaxshi, kuydi-pishti, lekin bilmagandan keyin qiyin-da, qizlarim. Men mumkin emasligini aytib beruvdim, bechorani qo'rquvdan naq ko'zlari peshonasiga chiqib ketdi... Indamasam uyiga borib xotinini do'pposlaydigan. Yomon-da, er bechora kalamushdek tashmalayversa, tashmalayversa-da, u yoqda xotin demagan xarom-xarishning farqiga bormay, barakani osmonga uchraversa, alam qiladi-da...

· Voy xolajon, tuxumni sodali suvda yuvishni menam birinchi marta eshitishim, o'lay agar, hay qizlar, yo sizlar bilasizlarmi?

· E, qiziq gaplarni aytasiz-a, xolajon, sodani uvol qilib zaril keptimi, falon so'm turadi-ya?

· Mana bu yeringiz-chi, aylanay, — deya xola ko'ksiga urib so'radi, — bu yeringiz necha pul turadi?

· Voy... bilmadim, — deya haligi ayol birdan sharaqlab kulib yubordi... Unga boshqalar ham qo'shildi.

Xola ham qotib-qotib kuldilar-da:

—Nuqul men bog'dan kelsam, sizlar tog'dan kelasizlar-a, — dedi. Eshiting, bu borada Allohim nima degan: «Ogoh bo'lingkim! Albatta jasadda bir parcha go'sht bordir. Qachon u solih bo’lsa, jasadning hammasi solih bo'lur. Qachon u buzuq bo'lsa, jasadning hammasi buzuq bo'lur. Ogoh bo'lingkim! O'sha narsa qalbdir». Men ko'krakka ishora qilganda Allohim aytayotgan o'sha qalbni ko'zda tutyapman qizlarim.

Bilaman, hammangizning uyingizda billur qandillaringiz bor. Haftada bir artib turmasangiz ko'nglingiz joyiga tushmaydi, yo gapim noto'g'rimi? — dedi.

· Chang o'tiradi-da, xolajon keyin shishadan farqi qolmaydi...

· Ha yashang, o'lmang, dono qizim, odamzodning qalbiyam xuddi o'sha billurga o'hshagan bo'ladi. Ungayam «chang» o'tiradi. Afsuski, u changni yumshoq paxta bilan artib, tozalab bo'lmaydi. Qalb taom bilan kirlanadi. Siz tuxumni shundog'am toza deb o'ylaysiz. Unchalik emas asal qizlarim. Diqqat qilsangiz qon izlarini ko'rasiz. Qonni Alloh bandasiga harom qilgan. Qonning botmoniyam harom, zarrasiyam harom. Tuxumni yuvmasdan muzlatkichga qo'ysangiz, bilingki, ichida nimaiki bo'lsa, bariga karohati uradi. Harom qilmasayam makruh qilib qo'yadi. Makruh degani halol bilan haromning o'rtasi degani. Qarabsizki, uni eganingizdan keyin qalbirigiz kirlanib boraveradi, boraveradi... Qalbning ko'zi bekilib, shayton qurg'ur qayoqqa etaklasa, odam shu yoqqa yuradigan bo'lib qoladi.
· Voy xolajon, siz gapiryapsiz-u, men qo'rqib ketyapman...

· Ey, — dedi yuzta siz-bizdan, bitta jiz-biz yahshi, degan xotin ensasi qotib, — shunchalik ekan, tuxumni yemay qo'yaqolamiz-da. Shungayam ota go'ri qozixonami?

· Yo'-o'q, jonim bolam, — dedi xola sergak tortib,— tuxumdan boshqa gaplar ham bor. Mana, masalan, choy damlab turib choynakni qopqog'ini ustol ustiga yuzi bilan qo'ydingizmi, tamom bir choynak choy makruh bo’lib qoldi. Chunki siz qopqoqni qo'ygan joyga, albatta, shayton o'lgur ataylab bo'shanib qo'ygan bo'ladi. Uning axlati qopqoqqa ilashib choynakdagi choyga tushadi. Uni qancha odam ichsa, barini qalbi kirlanadi. Yoki bo'lmasam, qozonning qopqog'ini olib ko'ring, uniyam yuzi bilan qo'yib, yana yopsangiz... tamom... Umuman, olganda, qopqoqli narsalarni olib qo'yganda orqa tarafi bilan qo'yish kerak. Ha yuzi tepaga qarab tursin...

· Voy-ey, yashashni ja qiyin qivordingiz-ku, xolajon.

· Men aytganlarni qilsangiz yashashingiz faqat osonlashadi, aylanay, jonim bolam...

· Bugunga yetadi xolajon, biz sochi uzun aqli qisqalarni ja olim qilib yubormang, boshingizga balo bo'lamiz, — dedi jiz-bizni xush ko'radigan xotin.

Shu payt ostonada ikki qo'li ko'ksida eski oshpaz paydo bo'lib qoldi. Voy uni ko'rib Shaytonvachchaning yayrab ketganlari. Ko'ziga olovdek, issiq bosildi-da.

· Assalomu alaykum, yaxshilar, — dedi oshpaz ikki bukilib, — egilgan boshni qilich kesmas, degan ekanlar mashoyihlar, — deya u xandon otib kuldi. — Keyin mashoyixlar yana aytgan ekanki, bir kun tuz ichgan joyga qirq kun salom deb, shu siz yaxshilarni sog'inib, ko'rgani keldim. Shuncha yil ishladim, ishqilib yomon bo'lmadim. Nasibam uzilgan ekan, ketdim. Endi o'rtadagi opa-singilligimiz yo'qolmasin. Oldinda quda-andachilik degan gaplar bor. To'y-to'kinlarda tumtayishib yurmaylik. Yarash oshiga bir tog'ora dumbali manti qilib keluvdim. Nima deysizlar, singiljonlar, ketadimi?

· Ketisham gapmi, naq qizib turgan toshga suv sepgandek gap-ku, — dedi Shaytonvachcha nafsi chukillab, — haqiqat bor ekan-u, bundoq.

· Qirq kun salom dedingizmi? — ataylab so'radi jiz-bizni hush ko'radigan xotin.

· Shundoq, jonidan.

· Voy bo'-o'-o'... qirq kun-a, qirq kun yarash oshi erkanmiz-da, a, hov qizlar! — dedi u tantana bilan.

· Bosh ustiga, etsa molim, etmasa jonim...

· Xudo beraman desa o'ziga oson ekan-da.

—Oh, qandoq yaxshi-ya-dedi Shaytonvachcha gapso'zlardan yayrab, — bu odam bolalari Rahmoniy ziyofat bilan shaytoniy ziyofatning unchalik farqiga
borishmaydi. Sobiq oshpazning shaytoni onamdan ham zo'r ekan, yo'lini topibdi, qandini ursin. Jodugarning gaplaridan, quruq qoshiq og'iz yirtar deb, opalar esnab o'tirishuvdi, xo'pam temirni qizig'ida bosdi-da.

Mantini Xojabekadan boshlab hammalari maqtab-maqtab yeyishdi. Faqat oshpaz xola og'ziga olmadi. Shaytonvachcha-ku Xojabeka bittani tushirganda u ikkitani tushirib turdi. Oshpaz xotin «taomlarimni sog'inib qopsiz» deb orada mulozamat ham qilib qo'ydi.

· Hayotimiz ja shohona bo'b ketyaptimi, qizlar,— dedi opalardan biri og'zini chapillatib, — bir yog'da shirin-shirin gaplar, bir yog'da mana bunday shirin-shirin taomlar.   Ishqilib ko'z tegmasin-da, ko'z!

· Xolamizning nasihatlariga gap yo'g'u, ammo-lekin manti zo'r bo'bti-da, qizlar, manti, — dedi jiz-bizchi!..

PORA
(yoki Xojabeka bilan sobiq oshpazning til biriktirishlari)
Sobiq oshpaz tog'arasini ko'tarib, Xojabekaning yoniga kirdi. Bu paytda Xojabeka oshpazning himmatidan o'zicha xursand bo'lib, kechagi dorilomon kunlarini eslab o'tirgan edi. Uni ko'rishi bilan chiroyi yanayam ochilib ketdi:
· Keling, keling, — deya beixtiyor o'rnidan turib ketdi.

· Qalay, bekam, bu ishim sizga ma'qul bo'ldimi, ishqilib?

· Sekin aytasizmi, — kuldi beka, — zab qildingiz-da, anovi xotin ularni ikki kundan beriga qoq non bilan dog' suvga o'tqazib qo'ygan edi. Odam bilan odamning farqi shunaqada bilinadi-da. Sizga kecha likopcha otganlarning mehri bugun yuz chandon oshib ketdi.

· Unda ertaga shu paytda quling o'rgilsin... qazili norin bo'lsa... nima dedingiz?

Xojabeka andak o'ylanib qoldi. Bundan foydalangan Shaytonvachcha qulog'iga shivirladi:

—Shoshmang bekam, shoshmang, kampir anovilarni yana ikki kun qantarib, tavbasiga tayantirsin, ana undan keyin ko'rasiz tomoshani. Montining egasini allada aziz, to'rvada magiz qilib, izzat-ikrom bilan o'zlari boshlab kelishadi. Ha, meni aytdi deysiz...
· Yo'q, — dedi Xojabeka oshpazga qarab, — bularni ortiqcha taltaytirmang, arzimaydi, ham g'o'rani, ham sho'rani urishmasin... ammo joyingizga bugun bo'lmasa ertaga, albatta, qaytib kelasiz...

· Og'zingizga shakar bekam, og'zingizga shakar-a, menga o'zi shu so'zingiz keragidi, — deb shoshganicha ko'kragi ostiga qo'l yubordi-da, ochiq turgan g'aladonga «to'p» ettirib bir nimani tashladi, — ob qo'ying, xamir uchidan patir...

Xojabeka ma'noli jilmaydi. Vujudiga kuch-quvvat yugurib, dili yayradi. G'aladonni mehr bilan yanayam o'ziga tortdi...

—A-na-a-a, — deb yubordi Shaytonvachcha bir yayragandan ming yayrab, — bizzi gapka kirib tursangiz kam bo'maysiz, bekam, kaminani-ku qo'yavering!..

SHAYTONVACHCHA XURSAND
(yoki oshpaz xola ba'zi sirlarni yana ochib qo'ygani)
Navbatdagi tushki nonxo'rlikka opalar shosha-pisha jam bo'lishdi. Bir kun oldin shunday gap tarqalgan edi. Nimaymish, oshpaz xola pol ocharmish. Opalardan birining eri nuqul tutvolib, do'pposlagani-do'pposlagan ekan. Ikki gapni birida bolam menikimas der ekan. Bo'lmasa bolasi xuddi quyib qo'ygandek otasiga o'xsharmish. Janjal bolaning qo’li egriligidan chiqar ekan. Bola otasining cho'ntagiga tusharkan. Onasining hamyonini ham tez-tez «shamollatib» turarkan. Uning dastidan mehmon-izlom ham chetda qolmas ekan. Otasining gapicha, avlodida kisovur zoti yo'q ekan. Onayam hayronmish. U ham aslzoda oilalardan ekan. Shunday bo'lgach, kisovur bola qandoq tug'ulib, qoladi? Bola hali ko'chaga chiqishga ulgurmagan bo'lsa? Qiziq-da!

Buni eshitgan oshpaz xola, bolaning otasi kimligini men aytib bera olaman deganmish. Shunga opalar jam bo'lishib, og'izlari nondayu, quloqlari xolada edi.

Xola bo’lsalar piyoladigi dog' suvni huzur qilib simirdilar-da, uzoqdan bir rivoyat boshlab qoldi:

· Shu desanglar bir shaharda ko'z ko'rib, quloq eshitmagan bir voqea bo'pti, aylanib ketaylar. Endigina yo'lga kirgan, o't-olov bir bolakay ko'chadan o'tib borayotgan yo'lovchiga qarab «tuf» debdi. U bo'lsa bunga javoban «he, haromi» debdi. Bolaning otasi shu yaqin o'rtada yurgan ekan. Haligi odamning giribonidan mahkam ushlab, qozi kalonni oldiga sudrab boribdi. «Bolamning haromiligini bo'yniga qo'yib bersin» depti, dahshatga tushib. Axir bu haqorat ota uchun hazilakammi? Halol bolasini birov haromi deb tursa-ya. Unda xotini buzuq bo'b chiqadi-da, aylanaylar?

· Voy-y-y... shunga shunchami?
· Shuni ayting-a, — chuvillashdi boshqalar.

· Baxtga qarshi haligi yo’lovchi bu shaharlik emas ekan, qizlarim. G'irt musofir ekan. «Bu iflos so'z qanday qilib tilimga kelib qoldi, o'zim ham hayronman» deb yelka qisib turganmish. Shu so'zi uchun uniyam juda og'ir jazolar kutayotgan ekan. Eng yengil jazo tili kesilishi kerak ekan... Qozining rosa boshi qotibdi. Qozi ko'pni ko'rgan, ilmli odam ekan.
· Tavba, — debdi qozikalon da'vogar bilan jabrlanuvchiga maslahat solgandek qarab, — biringiz shu yerlik, biringiz boshqa yerlik bo’lsangiz, bir-biringizni tanimasangiz, buni ustiga anovi kurakda turmaydigan gap? Kelinglar shaytonga hay berib, bu voqeadan bir hikmat qidirib ko'raylik. Beamr oyoqqa tikan kirmaganidek, til ham beamr kalimaga kelmaydi. Xo--o'-o'-sh... o'g'ilchani yoshi nechchada? Ota yoshini aytibdi. Qozikalon xayolga tolibdi. Keyin birdan o'ylari yorishib, debdi:

· Xotiningizning vujudida falon yili, falon oyda gumona bo’lgan... Yaxshilab eslab ko'raylik, o'sha yili qor qalin tushgan edimi?
· Shunday, taqsir, — tasdiqlabdi ota biz yangi kelin-kuyov bo'lgan edik o'shanda, esladim.

· Sovuq ham juda qattiq bo'lgan edi-a?

· Bo'g'otda musichalar muzlab qolgani esimda.

· Odamlar pishirgulik topsa, kuydirgilik topolmay, o'tinning, ko'mirning bahosi tilla bahosiga chiqib ketuvdi, shunday emasmi?

—Ha, taqsir, ha... — debti-yu, birdan otaning avzoyi o'zgarib, musofirning oyog'iga yiqilibdi.

· Voy, nima bo'lgan ekan, xola? — chaynayotgan luqmalari bo'g'zida qolib, chuvillashdi xotinlar.

· Juda yomon ish bo'lgan ekan-da, aylanaylar... Bir kuni yosh kelin bilan kuyov qo'y yog'i, qo'y go'shtiga osh qilib yegilari kelib qopti. Kuyovto'ra o'tin izlab bozorgacha boribdi. Kelinposhsha sovuqdan dir-dir qaltirab, tiq etsa eshikka qarab o'tirgan ekan. Erining bo'sh qo'l bilan kirib kelganini ko'rib, yig'lab yuboribdi. Er hovliga chiqib, biron bir ustunni ko'chirsammikan deb u yoq-bu yoqqa alanglabdi. Shunda ko'zi qo'shnisining bo'g'otidan hovlisiga chiqib turgan bir quloch to'singa tushibdi. Kuyovto'rani shayton yo'ldan uribdi.

Shaytonvachcha bu hikoyatni ja berilib tinglab o'tirgan edi, o'ziga tosh otilgach chiday olmay qoldi:

· Gapga qaranglar, bunaqa paytda darrovda biz yo'ldan uramiz, nafsichi, nafsi? Odam bolalari nafsi yo'lida o’limga tik borishadiyu buncha quloqqa lag'mon osmasa bu oshpaz?!

· Keyin nima bo'pti, xolajon?

· O'g'rincha haligi o'tinni aralab olibdi, xotini osh damlabdi, yosh kelin-kuyov maza qilib yeyishibdi. Albatta, bu to'qlikning sho'hligi ham bo'pti. Bola o'sha o'g'irlik o'tinga pishgan oshdan  bo'b qolgan ekan.

· Voy-y-y, sho'rim...
· Qarang-a...
· «Ey iymon keltirganlar! Alloh sizga halol qilgan narsalarni harom qilmangiz!» — deydi yaratgan Egam. Yigit tushmagur nima qilib qo'ydi. O'g'irlik o'tin bilan pok-pokiza taomni harom qilib qo'ydi. Uning kasri zurriyodiga urdi. Olloh musofirning diliga solib, oxiri bu ishni fosh qildi. Musofir deganimiz Ollohga etishib qolgan bir avliyo edi?

—H-a-a... — dedi Shaytonvachchaning ko'zlari g'ilay tortib, — bu oshpazman deganlari men bilmaydigan bir sirni ochib qo'ydi-ku. Odam bolalarini bir-biriga tupirtirishning yo'li bu yoqda ekan-ku, ha-a-a... bilib oldim zo'r ekan. Gapirovirsinlar, onangiz gapga tuqqan ekan o'zi sizzi...

Shu payt xolaning gapi og'zida qoldi, bolamning qo'li egri degan boqcha opa o'zini xolaning oyoqlari tagiga tappa tashladi-yu, ho'ngrab yig'lab yubordi. Xola cho'chib tushdi. Boshqalar angrayganicha qoldi. Shaytonvachcha battar hushyor tortdi.

—Xolajon, meni kechiring, aslida ayb mendan o'tgan ekan...

—Yo'-o'-q, aylanay yo'q... kechirimni mendanmas, yaratgan Egamdan so'rang, aybirigizni bo'yningizga olib, astoydil tavba qilsangiz, kechiradi, o'ziga oson...

· Voy-y-y... nima qilib qo'yuvdiyz? — qistovga olishdi xotinlar.

· Boshqorong'i bo'lganimda hiyla vaqt qozondagi jazdan o'g'rincha yeb yurgandim... Hoynahoy shuni kasri bu.

Xola turganlarga «sizlar ham shu fikrdamisizlar» degandek bir-bir qarab oldilar-da:

—Men unday demagan bo’lardim, aybdor boshqa kishi, — dedilar.

Hamma «yarq» etib xolaga qaradi. Ajabo, boshqa kishi kim bo'lishi mumkin?

—Sizni hol-joningizga qo'ymay, jaz o'g'irlatib yedirgan ham o'sha qorningizdagi bolangiz bo'ladi.

—Voy, hali tug'ulmagan, jish bola-ya, qo'ying-e, — qo'rquvdan ko'zlari o'ynab ketdi haligi xotinning.

—Bilib qo'yinglar, onalarni vujudi bamisoli shudgorlangan yer. Ota bamisoli dehqon. U halol-pok urig' eksa, xo'p-xo'p-a... Menimcha, eringiz bilibmi, bilmasdanmi, o'g'rinimi, kisovurnimi, qaroqchinimi ishqilib bittasining ziyofatini eb qo'ygan. Bola o'shaning mevasi. U boshingiz qorong'i bo'lgan kunlardanoq o'z hunarini boshlagan...

—Ana xalos, — deb yuborishdi xotinlar hayratga tushib.

—Pishdi gilos, — dedi chapak chalib Shaytonvachcha, — ana shunaqa ziyofatlarga asti mana men degan taqvodorlarni olib borish kerak ekan. Kisovurdan kisovur tug'iladi deb yursak, kisovurning ziyofatidan ham kisovur tug'ular ekan-a, yo qudratingdan!

MENING NAFSIM BALODIR...
(yoki oshpaz xola bilan xayrlashuv)
Tushlik dasturxoni hali yozilmagan, oshpaz xola choynakka dog'suv quyib ulgurmagan edi. Ostonada jarangdor, tanish ovoz yangrab qoldi:
· Assalomu alaykum, yaxshilar, mabodo menga ko'zilar uchib turmovdimi?

· Vuy-y-y-y...
· Hi...

Xona chapakvozligu qiyqiriqqa to'lib ketdi. Bu tog'ora ko'targan sobiq oshpaz edi. Xojabekaning hufiya qo'ng'irog'idan keyin temirni yana qizig'ida bosgani kelgan edi.

· Ovsinjonlarimning ko'ngillari nimalarni tusayotgan ekan, — deya buralib  erkalandi.

· E, — dedi jiz-bizni xush ko'radigan xotin, — asti so'ramang, so'rab dilimizni dog'lamang, mulla mingan eshakdek, qotgan nonu dog' suvgayam rozi bo'b qolganmiz, shunaqa...

· Unda norin bilan yig'lab ko'risharkansizlar-da...

· Qazisi bilanmi?
· Bo'lmasa-chi!
—Vuy-y-y... buncha yaxshi, buncha yoqimlisiz?..
Xotinlar erinmasdan sobiq oshpazning u yuziyu, bu yuzidan cho'lpillatib o'pib chiqishdi. Xojabeka bu opoq-chapoqlikni maza qilib tomosha qilardi. Shaytonvachcha bo'lsa:

—Tavbasiga tayantirish mana bunaqa bo'ladi, he g'alayon ko'tarmay har narsa bo'llaring, nafis qullari, — deb norinli tog'oraning atrofida girdi-kapalak bo'lardi. Bildiki, taom bebismillo tayyorlangan. Xuddiki, unga buyurtirilgandek.

Ot go'shtiga bo'lgan qazili norin xotinlarning til-jag'ini ochib qo'ydi. Unisi u dedi, bunisi bu, ishqilib yangi oshpazning og'zini ochirishmadi. Xojabeka oldindan pishitib qo'yganmi, jiz-bizni xush ko'radigan xotin dab-durustdan:

—Qarshi bo'lmasanglar menda bir taklif bor, — deb qoldi.

· Eshitaylik-chi, — dedi Xojabeka qoshlarini uchirib.

· Shu... yangi xolamizga javob bersak... ammo lekin bizga ko'p narsa o'rgatdilar, a, qizlar?

· Ha, nasihatlariga mashundoq bo'ldik, — deb ulardan bittasi tomog'iga arra tortib ko'rsatdi.

· Shu eshitganlarimizam o'la-o'lguncha yetadi.

· Rost, boshqasi endi kallamizga sig'maydi.

· Voy meniki tars yorilay deyapti...

· Unda ovozga qo'yaman, — dedi Xojabeka jilovni qo'lga olib, — kimki eski oshpazimiz joyiga tiklansin desa, qo'lini ko'tarsin. Ha, oshkoralik qonun-qoidalar shuni talab qiladi.

Hamma baravariga qo’l ko'tardi. Biroq Xojabeka qo’lini ko'tarmadi. Bundan shoshib qolgan sobiq oshpaz Xojabekani umidvor qilib, do'ppayib turgan siynasining tagiga qo'l yubordi. Pora beraman deb, sal bo’lmasa ko'pchilik oldida qovun tushiray dedi.

—
Meni qo'l ko'tarmaganimga hayron bo'lyapsizlarmi? — deya jilmayganicha so'rab qoldi
Xojabeka. — Nimaga deganda, men o'shandayam bu kishining ketishiga qarshi edim. Bu kishim men uchun haliyam ishdan bo'shamagan...

Bekaning bu gaplari qarsaklar bilan kutib olindi. Sobiq oshpaz do'mbillaganicha kelib bekasining yuzidan namoyishikorona uch marta cho'lpillatib o'pdi. Va sekin gap uchirma qildi:
· Himmatingizdan ko'kraklarim sutga to'lib ketdi...

· Sog'avering g'aladon ochiq deya, — sharaqlab kuldi Xojabeka.

Shunday qilib Shaytonvachchaning ko'chasida yana bayram bo'b qoldi. U bu g'alabalarni suyunchilash uchun onasining yoniga shoshildi.

BU SENMI?
(yoki Shaytonvachcha yana onasini tanimay qolishi)
Shaytonvachcha uyga kelib hayronu lol bo'lib qoldi. Onasi hech qaysi burchakda yo'q. Onam qaysi go'rga ketdiykin deb ag'rayib turgan edi, hovli tarafdan qotmadan kelgan, uzun bo'yli, uzun ko'ylak kiygan, qayerlaridir Xojabekaga o'hshab ketadigan bittasi kirib keldi. Lekin ko'zlari bejo, shaytonlarnikiga o'xshaydi. Onam desa onasining ko'zlari ko'r zdi. Burn bib-birioyi ko'zi bor. Kim bo'ldi ekan? Yo Xojabekaning onasi tirilib kelib qoldimikan? Yo arvohmikan? Shaytonvachcha boshdan-oyoq tikilib, uzun ko'ylak tagidan chiqib turgan zarang tuyoqdan tanib qoldi:

· Voy ona, bu senmi?

· Bo'masam-chi!
· Ko'zlaring qutlug' bo'sin, biram yarashibdiki...

—O'zimmiki bo'lgandan keyin yarashadi-da, galvars.

· Ishlaring yurishib ketganga o'hshaydimi?

· Ko'rib turganingdek, — deb biqqidek qaddi-bastini ko'z-ko'z qilib, chiroyli to'lg'andi ona shayton, — o'zingda nima gaplar?
· Zo'r, — deb Shaytonvachcha ham onasiga o'xshab qilpillamoqchi bo'ldi-yu, o'xshata olmadi, — yangi oshpazning kuni bitti, eskisi qaytib keldi...

· Chakkimassan, kelaqol mukofotiga boshingdan bir suv o'girib ichay...

· E-e-e... boshimni tinch qo'y, ona, bilsang men sen bilan yuzko'rmas bo'lib, xayrlashgani keldim. Endi bog'chaning oshxonasidan chiqmayman, xo'ppa semiz bo'lib eb  yotaman. Ko'rging kelsa, o'zing borarsan...

· Odam bolalariga o'xshab darrovda nafaqaga chiqib olaman degin?

· Shunaqa... nima, odam bolalari nafaqaga chiqqanda biz chiqmaymizmi?

· Bu yoqdagi ishlarni kim qiladi, yashshamagur?

· E, ishlaring boshingdan qolsin...

· Sen hali g'o'rsan...

—Bekor aytibsan, pishganman. Hatto odam bolalarini qanday qilib bir-birining yuziga tupurtirishini ham bilib oldim.

—Baribir xomsan...

—Pishganman. Shundoq pishganmanki, hatto, qanday qilib o'g'ri, kissavurlarni bolalatib, ko'paytirishni ham bilaman.

· Homligingni isbot qilaymi?

· Qilaqol.
· Isbot qilsam, dumingni tutqazasanmi?

· Yo'q.

· Orqangni silatasanmi?

· Yo'q.
· Boshingni-chi?
· Yo'q.
—Unda vaqti kelib, menga o'xshab ko'r bo'lib qolsang, holingga voy! Nahotki ko'zimni qanday qilib qaytarib olganimni bilging kelmayotgan bo'lsa, dabdala o'lgur. He, arzimagan yutuqlar oldida esankiramay o'l, odam bolalariga o'xshab.

Shaytonvachcha rostdan ham bundoq o'ylab ko'rsa, onasi haq. «G'o'rsan, xomsan, dabdalasan» deganicha bor. Ahir onasi ko'zsiz ne kuylarga tushdi, ne-ne azoblarni tortdi. Bir hovuch olapes suyakka aylanib qoldi-ku. Ko'zini qaytib olgandan keyin shunaqangi ko'hlik bo'b ketibdiki. Sal bo'lmasa onasini tanimay ham qoldi. Ko'zini u molparast qo'shni shaytondan qaytarib olishning o'zi bo'lmagandir. Bilib qo'ysam, onam aytgandek bir yomon kunimga yarab qolar...

—Ona, — dedi Shaytonvachcha boshini egib, — sen haqsan, men g'o'rman, men xomman, men dabdalaman, ishqilib nima desang o'shaman... Ayt shundoq chiroyli ko'zlaringni qandoq qilib qaytarib olding?

· Aytib bersam dumingni tutqazasanmi?

· Tutqazaman...

· Orqangni silatasanmi?

· Silataman...
· Boshingni-chi?
· Boshimniyam.
· Eshit bo'lmasa voqea bunday bo'ldi. Xoja bilan Xqjabekani urishtirib qo'yganimdan keyin ular joyini boshqa qilib olishdi. Unisi u yoqda, bunisi bu yoqda yotadi degin. Oh, er-xotinni orasini buzish qanchalar rohatligini bilsang edi? Er-xotin bir kun urishsa, uydan qirq kun baraka ko'tarilgandan keyin, u yog'ini o'zing bilavur... O'sha kunlar menga naq oydin kechalarni eslatdi. Ko'zim bor paytlarda oydin kechalarda sandirog'lab yurishni yahshi ko'rardim. Ayniqsa ishim yurishib, ko'nglim chog' bo'lgan paytlarda. Shu desang har kecha vaqtim chog', ko'nglim tog' bo'lib, uyga sig'may, hovli aylanaman degin. Buni qo'shnim, to'rtko'zlik olifta kuzatib yurgan ekan, gap tashlab qoldi:
· Ha, hov ko'zing bo'lmasayam ja-a-a, kechalari yulduz sanab qolding, tinchlikmi? — deb ustimdan kuldi.

· Uyda menga yotishga joy qolmadi, — dedim jo'rtaga.

· Nimaga endi? — hayron bo'ldi u.

—Meni xonamga Xojabeka ko'chib chiqqan, shunga.

—Xoja-chi? — shoshib so'radi u.

· Xoja o'zini xonasida yotibdi. Men ularni bir umrga yuzko'rmas qilib yubordim, — dedim chapak chalib, — ana shunaqa gaplar...

· Shundoq Tohir-Zuhrani-ya, qo'y-e, aldama. Ja laqillatmoqchi bo’lasan-da! To'rtko'zli boyvuchcha bo'la turib, meni qo'limdan kelmayapti-ku bunaqa ishlar, sen ko'rga yo'l bo'lsin, — dedi u yana ustimdan kulib.

—Bunaqa ishlarga ko'zamas, kalla kerak, kalla, sening kallang nimayu, oshqovoq nima. Oshqovoq kallaga essizgina to'rtta ko'z, ishonmasang ana, kirib ko'r.

· Aldasang-chi?
· Meni garovga tikadigan boshqa ko'zim yo'q, — dedim.

· Voy nokas-ey, — dedi u molparast, — og'zingda o'ttiz ikkita tishing bor-ku, aldasang huddi o'shani qoqib olaman.
· Unda o'zingdan ko'r, men senikini qoqib olaman, yoniga ko'zimniyam qo'shib berasan, kelishdikmi? — dedim shundoq fursatni boy bermay.

· Kelishdik, lekin bir kunmas, qatorasiga besh kun chiqib sinayman, — dedi u.
· Bekorlami aytibsan, ikki kun, — dedim men.

· To'rt kun, — dedi u.

Oxiri uch kunga kelishdik. U yutqazdi.

· E-e-e... — deb yubordi Shaytonvachcha ko'zlari yiltirab, — bo'yningdagi marjonmi desam... qo'shni shaytonni tishlarimidi, endi u nima qiladi, ona?

· Nima qilardi ohiratgacha birorta shaytonga non chaynatib eb yuradi. Bizda molparast, dangasalarni ana shunaqa qilib jazolaydilar. Sen dumbil-tentak bo'lsang umringda bitta er-xotinni orasini buzmay turib, birovning ko'zini o'yib, tishini qoqib olmay turib nafaqaga chiqaman deb yuribsan. Yo seniyam tishingni qoqib olaymi a, yashshamagur!

· Y-o'-o'... y-o'-o'... gapimni qaytib oldim, nafaqaga chiqmiyman.

· Anovi toshni obkelib ber bo'lmasa...

· Tishni qoqvolish yo'g'-a?..

· Yo'q...
Shaytonvachcha toshni olib kelib bergan edi, onasi toshni olib Shaytonvachchaning boshiga shunday tushirdi-ki... Shaytonvachcha o'zidan ketib, shilq etib yiqildi. Keyin ona shayton uning orqasini silab-silab, dumini echilmaydigan qilib, tugib qo'ydi. Shaytonvachcha rosa uch kun deganda o'ziga keldi.
· Bu nima qilganing, ona? — deb po'la bo'lgan boshini ushlab, norozi bo'ldi u.

· Ko'p nolima, odam bolalariga o'xshab...irimi shunaqa bo'ladi o'zi. Tosh bilan urganim boshing toshdan bo'lsin deganim.

· Dumimni nimaga tugding unda?

· Endi bilib qo'y, ha, bu joylardan bir umrga duming tuguldi, umidingni uz. Men seni shaytonlar o'qiydigan madrasaga jo'nataman. Bo'lmasa sen dumbil-tentak hammani qo'yib odam bolalari o'qiydigan maktabga ketmoqchi bo'lib yuribsan. Madrasamizda manamen degan ustozlarimizdan dars olasan. Odam bolalari musofir bo'lmaguncha musulmon bo'lmaydi, deydi. Biz bo'lsa madrasa ko'rmaguncha shayton bo'lmaymiz.

· O'zing oborib, suyagi meniki, eti sizlamiki qilib kelasanmi?

· Yo'q, Xojaga ergashib borasan. Xoja tirikchilik toshdan qattiq ekan deb, o'zini bozorga urdi. Tirikchiligi o'sha yoqdan hozir.

· Ol-a-a... bozorga chiqib ketdimi-a, shundoq odam-a?
· Jim bo’l, battar bo'lsin.

· Tushunmadim ona, men qaqqa boraman o'zi, bozorgami, madrasagami?

· Voy kallam qursin, bu yog'ini aytmabman-ku... Ha, o'ng quloq, so'l qulog'ing bilan eshitib ol, biz shaytonlarning maschitimiz ham, madrasamiz ham bitta joyda. U ham bo'lsa bozor bo'ladi! Xudoyimning buyurgani shunday bo’lgan, uqdingmi kallavaram?

· Uqdim...

· Ke endi, xayrlashaylik.
· Hechamda... he, xayrlashishing qursin seni... dumimni tukkaning kammidi, boshimni po’la qilganing-chi?

· Gap-so'zlaring baloning o'qidek, hushyorsan, uzoqdan turib xayrlashamiz bo'lmasa, alvido...

DUMI TUGIKLAR MADRASASI
(yoki Shaytonvachchaning shundoq to'la-to'kis bozorda och-nahor qolgani)
Shaytonvachcha Xojaning qorasini uzoqdan olib, yo'lga tushdi. Unga bundan ortiq yaqinlasha olmas, Xojaning farishtalari yo'l bermasidi. Tepki tushib qolishidan qo'rqardi. Shaytonvachcha Xojani bozor darvozasi oldida yo'qotdi. Bu yer arining iniga o'xshardi. Birov kirgan, birov chiqqan, birov arava tortgan, birov qop ko'targan. Hech kim bilan hech kimning ishi yo'q. Boshi vang bo'b qolgan Shaytonvachcha nima bo'lsa bo'ldi deb o'zini ichkari urdi. Olamon ichidan u yoq, bu yoqqa alanglab Xojani qidirdi. Shu payt kimdir qulog'idan mahkam ushladi. Qarab, qo'rqib ketdi. Davangirdek shayton unga qarab turardi. Madrasaning kattasi shu bo'lsa kerak deb, darrovda mullavachchalardek qulluq qildi. Bo'lmasa davangir qulog'ini naq uzib oladigan. Davangir Shaytonvachchaning tugilgan dumini, po'la bo'lgan boshini, bo'yi-bastini ko'zdan kechirdkia:

—Million birinchi, millinon birinchi!.. — deb chor atrofga jar soldi. Bozor gumbazlari ostida anchagacha «million birinchi» degan xitob aks-sado berib turdi-da, keyin bozor g'ala-g'ovuriga singib ketdi. Davangir Shaytonvachchaning dumining tagiga bir shapati tushirdi-da, «boraver» deb qo'yib yubordi.

—Qayoqqa boray? — shoshib so'radi Shayton​vachcha.

Davangir eshitmagandek o'z ishi bilan o'zi ovora bo'lib ketdi. Shu payt Shaytonvachchaning yonida xuddi o'zidek bittasi baydo bo’ldi. Uniyam tumi tugik. U Shaytonvachchaga havaslanib qarab turdi-da:
· Sen baxtli talaba ekansan, — dedi.

· Nima, u yer, bu yerimga shunaqa deb yozib qo'yibdimi? — so'radi Shaytonvachcha.

· Ismingni aytyapman, ismingni! Million birinchi talaba!.. Qara qanaqa jaranglaydi. Shu, senda bir gap borga o'xshaydi... Meniki-chi? Voy-ey, aytguncha nafasing og'zingga tiqilib qoladi... To'qqiz yuz to'qson to'qqiz ming to'qson to'qqizinchi talaba. Mendan keyin kelgan talaba Millioninchi, o'ziyam millionlari bordek, ja kerilib yuradi.

· Bu yerda ismlar raqam bilan aytiladimi?

· Shunaqa.

· Menga qolsa seni qiynalib yurmasdan birkam million degan bo'lardim, qalay?

· Zo'r, judayam zo'r! Aytdim-ku senda bir gap bor deb, bunaqa fikr bu yerdagilarning kallasiga kelarmidi, nuqul qorinni  payidan bo'lishadi.

· Menga qara Birkam million o'qish qayda, yotish qayda, barini tushuntir menga.

· O'qisham shayda, yotisham shayda, bari shayda. Isming madrasaning gumbaziga bitib qo'yildi. Kerak bo'b qolsang «Million birinchi» deb gumbirlab ovoz beradi, yerni tagida bo'lsang ham kattalarning huzuriga qandoq uchib borganingni o'zingam bilmay qolasan. Ular gumbazning peshtoqida har bir qadamimizni kuzatib o'tirishadi. Undan tashqari oramizda chaqimchilariyam ko'p. Chaqirib qolishsa o'ldim deyaver. Chaqirishmasa bilginki, bahoying «besh»!
· Anavi orqamga shapati urgan davangir kim bo'ladi?

· O'-o'-o'... umi, u qabul komissiyasini boshlig'i. Dumi yahshi tugilmagan, boshi po'la bo'lmagan xomlarni peshonasiga shundoq chertadiki, bir umr ajina shamolga aylanib, has-hashagu, axlatlarni titib yuradi. Bo'ladiganlarni muborak qo'llari bilan dumini tagiga bitta shapatilab qo'yadi. Hammamiz shapati yeganlardanmiz. Bu biz shayton toliblar uchun katta martaba, bilsang.

· Bundan chiqdi bettagilarning, hammasini dumi tugilgan, degin?

· Degin deganing nimasi, madrasamizning nomi shunaqa-ku. «Dumi tugiklar madrasasi» bilmasang, bilvol!

· E, — dedi Shaytonvachcha norozi bo'lib, — bu yerdagilar nom topishga no'noq ekan...

· Yangi kelganimda men ham shunaqa o'ylardim. Keyin bilsam...

· Xo'sh?

· Bu nom ota meros ekan, Xudo bizni Jannatdan abadiy dumimizni tukkaniga ishora ekan.
· Menga qara birkam million, shunaqa qilib laqillashib turovramizmi?

· Bu nima deganing millon birinchi, axir men senga dars o'tyapman, sen o'qiyapsan, yana nima kerak senga?

· E-e-e... bu hali darsmi?

—Ha-da, «Dumi tugiklar madrasasi»da tartib shunaqa, biz bir-birimizga dars beramiz, bir-birimizga o'rgatamiz. Mabodo xato qilib qo'ysak yuqoriga chaqirishadi. Unvondan mahrum qihshadi...
· Seni unvoning nima?

· Hozircha yetakchi shayton.

· Keyinchi, keyin unvoning nima bo'ladi?

· Shayton o'qituvchi.

· Keyin-chi?
· Katta shayton o'qituvchi.

· Undan keyin-chi?

· Shayton mudarris...

· Shu yerda to'xta birkam million... xo'-o'sh, xafa bo'lma-yu, to'g'risini aytaman, sen ja mayda gap, g'alcha ekansan. Boshimni achitvording. Meni o'z holimga qo'y, ming marta eshitgandan, bir marta ko'rgan yahshi.

· Bu gaping ham to'g'ri, men tirikchihgimdan qolmay bo'lmasa...

· Bor toshingni ter...

DARVOZA BO'SAG'ASIDAGI SIR
(yoki Shaytonvachchaning ilmi yana bittaga ortishi)
Shaytonvachcha «Dumi tugiklar madrasasi»ning arining uyasidek g'uvillab turgan darvozasiga e'tiborini qaratdi. Darvozaning chap tarafida shaytonlar bir-biriga navbat bermay saf tortgan. Darvozadan kirgan odam borki yelkasiga minvolib, bir qo'li bilan ko'zini berkitib, bir qo'li bilan qulog'idan cho'zib bozor ichkarisiga boshlardi. Darvozaning o'ng tarafida hov birda Shaytonvachchani aka-ukalarga yaqinlashtirmagan tanish farishtalar saf tortgan edi. Ular ham kimlarnidir muntazir bo'lib kutishar, ammo ularning keluvchilari kam edi. Shaytonlarniki o'nta bo'lsa ularniki bittaga to'g'ri kelardi. Nimaga unaqa bo'lyapti ekan? Hatto namoz o'qiydigan, taqvodorlar ham yelkasini shaytonlarga shundoq tutib berishyapti. Sir nimada? Shaytonvachcha birkam milyonni haydab solganiga pushaymon bo'ldi. Atrofga alanglab uni qidirib qoldi. Bundoq qarasa birkam million qoshlari terilgan, gajakdor bir xotinning yelkasida do'mbillab ketib boryapti.

· To'xta hov, qayoqqa?

· Mayishatga.
· Gap boridi senga.

· Kutib tur, mayishatdan keyin gaplashamiz, — deb chiroyli xotinning ko'zini berkitib, chap qulog'ini cho'zgan edi, u chapga qarab yo'rg'alab ketdi.

Shaytonvachcha birkam millionni ancha kutib qoldi. Boshqa shaytonlar unga qayrilib ham qarashmadi. Shundan bildiki, birkam milhon uning yetakchisi.

Nihoyat oradan ancha fursat o'tganda haligi gajakdor xotin ko'rindi. Ikki Qo’lida zil-zambil bir narsalar. Olgan narsalari bari irigan, chirigan, qurt egan... Buni ustiga charchagan, holdan toygan. Hali ham birkam million uning yelkasida yalpayib o'tiribdi. Birkam milhon gajakdor xotinni darvozagacha kuzatib qo'ydi-da, Shaytonvachchaning yonida paydo bo'ldi.

—Ha, yana laqillashamizmi?

—Ha, laqillashib turmasak bo'lmaydiganga o'hshaydi.

—Gapir.
· Menga anovi darvozaning oldidagi ahvolni tushuntirib bersang.

· Gap bundoq million birinchi, madrasadan tashqaridagi shaytonlarga bu yoqdan shundoq farmoyish bo’lgan, bozorga kirib kelayotgan har bir odamni nima qilib bo'lsa ham chalg'itilsin. Toki ular darvozadan Allohning ismini aytmay, chap oyoq bilan ichkari kirishsin. Shundagina ular ichkaridagi shaytonlar tuzog'iga tushadi. Bo'lmasa ularni Allohning farishtalari ilib ketadi.

—Ilib ketib, qayoqqa oboradi?

—Unisini o'z ko'zing bilan ko'rmaguncha ishonmaysan. Ha ishla, bundoq boshqalarga o'hshab, jonni koyit, million birinchi.

Shaytonvachcha darvoza tagida sarg'ayib, turib qoldi. Bozorga gurra-gurra odamlar kiradi. Hammasining dardi bitta, birovi molimni qimmatroq sotarmikanman, ishqilib boyvuchcha-yu, ko'zi ko'r xaridor uchrasin-da, desa boshqasi g'irrom chayqovchiga uchrab qolmay-da, yana sho'rimni quritmasin deb joni halak. Madrasa toliblari Shaytonvachchalarning keti yer iskamaydi. Birini bozordan kuzatib qo'yib, ikkinchisini bozorga minib kiryapti. Navbati bilan tegirmon toshidek guvillab aylanib turishibdi. Allohning farishtalari ustidan oshkora kulib ham qo'yishadi. Farishtalar bo'lsa sabr-toqat bilan darvozaga ko'z tikkan. Mo'min-musulmon, taqvoli kishilarni kutishyapti. Shu payt bir odam oshkora Bismillo aytib, o'ng oyog'ini bosib, darvozadan kirib keldi. Darrovda ikki farishta u kishiga peshvoz chiqib, qo'l qovushtirib ichkari boshladi. Allohning ismini aytib, kirgani uchun shaytonvachchalar uni yo'ldan urolmay qolishdi. Nima qilishar ekan deb Shaytonvachcha ularga ergashdi. Ha dushmanning sirtida bo'lguncha ichida bo'l, qabilida ish tutdi. Ular go'sht rastasiga borishdi. O'h-ho'-o'-o'... go'shtlardan farishtalar boshlab yurgan odamning ko'zlari qamashdi. Qay biri qo'y go'shti-yu, qay biri zchki go'shti, qay biri ot go'shti-yu, qay biri eshak go'shti ajratish qiyin edi. Kiyikning kallasini qo'yib, serkani go'shtini pullashyapti. Hammasining og'zida bitta gap: kep qoling, yosh mol, shokolad joyi, qora qo'chqorning yog'i, qora qo'chqorning go'shti.

Bari yolg'on, o'zi so'ymagan-da, shunga qanaqa hayvonning go'shti ekanini ham bilmaydi.

Farishtalar haligi odamni ko'p sarson qilishmadi, taqvoli qassobga, pokiza go'shtga ro'para qilishdi. U yerdan gurinch rastasiga qarab yurishdi. Bu yerda ham ahvol shu. Hech kim molini yomon demaydi. Hammasi zo'r, xitoynikini xorazmniki deb pullashadi, Birma degan davlatning guruchini lazer deb laqillatishadi. Oshga deb solgan guriching shavlaga aylanib qoladi. Yarimi pishsa, yarimi pishmaydi. Hammasining maqtovi bitta: suv ko'tarar, qozon buzar... Ammo Bismillo aytib, o'ng oyoq bilan kirgan kishi yanglishmaydi. Unga Allohning farishtalari hamroh. Xaridorni to'g'ri halol-pok dehqonga ro'para qiladi. Sholisini o'zi ekkan, o'zi yanchgan, qancha suv ko'tarishigacha biladi.

Xullas, haligi odam bozorda uzoq qolib ketmadi, qandaydir chorak soatda ishi bitib, farishtalar kuzatuvida darvozadan chiqib ketdi.

— Hah, — dedi Shaytonvachcha odam bolalarining ustidan kulib, — buncha bular o'zlariga-o'zlari jabr qilishmasa-ya. Allohning ismini adashtirib, o'ng oyoq qaysi, chap oyoq qaysi, shuniyam farqiga borishmasa-ya... Bir og'iz so'z-u, bitta e'tibor bilan olam guliston ekan-ku... Yana bular Jannatni da'vo qilishadi-ya. Sufe...
USTOZ KO'RMAGAN SHOGIRD
(yoki Shaytonvachchaning pand yeb qolishi)
Shaytonvachcha o'zicha odamlar ustidan kulib turgan edi, bozor darvozasida haligi jiz-bizni hush ko'radigan opa ko'rinib qoldi. U dovdir-sovdir qilib, bozorga Bismillo aytmay, chap oyog'i bilan kirib keldi. Shaytonvachcha uning dumbiltentak qiliqlari va nihoyat yangi oshpazning dumini tugishdagi xizmatlarini yaxshi ko'rib qolgan edi. Unga o'zimizniki deb, bir beminnat xizmat qilgisi kelib qoldi. Shartta elkasiga mindi-da, ko'ngliga qo'l soldi. Ma'lum bo'lishicha, u ham oshning masallig'iga tushgan ekan. Shaytonvachcha qarasa jiz-bizchi hali unga, hali bunga alahsib ketyapti. Birkam millionga o'xshab, shartta bir qo'li bilan ko'zini berkitdi-da, ikkinchi Qo’li bilan qulog'idan cho'zib go'sht rastasiga boshlab qoldi. Bog'cha opa tushmagur hali harom o'lgan qo'yning go'shtiga, hali echkinikiga yopishadi. Ichi to'la bez, chandir, o'pka, kalla go'shti qo'shilgan qiyma olsammikan, deydimi-ey... Shaytonvachcha uni boyagi taqvodor qassobga ro'para qilguncha charchab, bo'lari-bo’ldi.

—Go'shiyz yaxshimi? — so'radi u qassobdan.

—Ha, oppoq qizim, o'zim halol pok qilib so'yganman.

· Aldamissimi?
· Xudodan qo'rqaman, aldagani qizim.

· Voy, men-chi ota, shaytondan qo'rqaman.

· To'g'ri qilasiz, undan, albatta, qo'rqish kerak, o'shada hamma yoqni ostin-ustin qiladigan. Ammo, lekin shaytoni layinni dab qilishni yo'llari juda ko'p, qizim. Nechcha kilo tortay...

—Dab qilishni o'zimam bilaman, bog'chamizga bitta xola kelovdi, o'sha xola o'rgatganlar. Ha, nechchi kilo tortay dedingizmi? Ikki kilo... yo'q, bir yarim...ha
mayli bir kilo!

· Voy, dumbil-tentagey, bundaqa shokolad go'shtga etishishni o'zi bo'ladimi, bir sonini olsang-chi, maza qilib eysan, puling o'zing bilan ketadi-ya, — qulog'iga shivirladi Shaytonvachcha.

· Xo'p, bir kilodan ikkita torting.

—Qatidan bo'sin, qizim, biqinmi, sonmi? — jilmaydi qassob.

· Hamma joyidan bo’laversin...

· Xo'-o'sh, qizim, — dedi qassob go'shtni hamma joyidan kesib-kesib, taroziga qo'yar ekan, — o'sha xolangiz nima deb o'rgatuvdilar? Qassob ham nimagadir gaplari poyintar-soyintar g'alati xaridorini gapga solgisi kelib qoldi.

· O'sha xolammi, o'sha xolam: «Shayton vasvasa qilib erchaylar bilan, qaynonaylar bilan urishtirmoqchi bo'lsa darrovda au-u-u-zu-u-u billahi minash-shaytonir rojim desaylar, o'shanda shayton shataloq otib qochib qoladi» deganlar.
U azza-bazza shunday deyishi bilan Shaytonvachcha bir parcha bezdek go'sht rastaning shiftiga yopishti, qoldi.

—Voy, voy-ey, — deb yubordi Shaytonvachcha tipirchilab, — ha, o'z foydasini bilmagan ovsar, sendaqa dumbil-tentakka yahshllik qilishimning bu boshi va ohiri bo'lsin-a. Hap senimi, jiz-bizchi, birdamas-birda yana bozorga tusharsan! O'shanda kuningni ko'rsataman, seni...

Shaytonvachcha shu kuni shiftga yopishgani bir sari-yu, och-nahor ham qolib ketdi. Bo'lmasa bozor to'la ovqat. U odam bolasiga holis hizmat qilaman deb ana shunday jazoga tortildi.

· Sen million birinchi judayam o'zboshimcha ekansan, — dedi birkam million ming'irlab, — oldin madrasaning past-balandini bilvosang bo'larmidi! Aytib qo'yay, shuncha ovqatning ichida turib, yana ikki marta shunaqa och qolsang, «yog' ichida yayramadi» deb oldin qulog'ingni, keyin dumingni kesib, madrasadan haydashadi. Ana undan keyin tuqqan onang ham tanimaydigan bo'b qolasan.

· O'zingku, «noming jarangdor, senda bir gap bor» deb hovliqtirgan, — to'ng'illadi shaytonvachcha, — u xotin ham begonamas, o'zimizdanidi.

· O'zimizdan bo'lsa nimaga uni taqvoli go'shtga olib bording, uni eb taqvodor bo'b qolsa nima bo'ladi?

· E, ha, bu tarafini o'ylamapman. O'lay agar... buni ustoz ko'rmagan shogird har maqomga yo'rg'alar, deydilar. Bo'pti ertadan boshlab men sening qulingman... Bilib qo'y, etim seniki, suyagim o'zimniki...

TANISHUV
(yoki «Dumi tugiklar» madrasasining aylanma yo'llari)
Birkam million tong sahardan Shaytonvachchani ergashtirib, madrasa bo'ylab yo’lga tushdi.

· Sen million birinchi eng avval bozordagi aylanma yo'llarni besh qo'ldek bilib olishing kerak. Ular xuddi o'rgimchakning to'riga o'xshaydi. Uzog'iyam bor, yaqiniyam bor. Mana shu joydan go'sht rastasi bilan darovozaning orasini ko'r, uzoqmi, yaqinmi?

· Yaqin, bir hushtak chalishlik yo'l.

—Hov anovi yo'lakdan yurib, chayqov bozori, latta bozori, mardikor bozorini aylanib  kelsa-chi?

· O'h-ho', unda ming hushtaklik yo'l bo'ladi. Qaysi ahmoq sen aytgan yo’ldan yuradi, yaqin yo'l turganda.

· Bahoying «2»! Essizgina senga million birinchi degan nom.
· E, shoshma-e, buncha bahoga xasissan. Qurumsoq...

· Axir odam bolalari bozorda qancha tentirasa, shuncha aqldan ozadi million birinchi! Tagingda tayyor taksang bo'laturib, qayoqqa shoshasan. Holdan toyib, benzini tugab, baloni yorilib, tutab ketguncha minmaysanmi bu odam bolalarni? Keyin ustingdan yuqoriga shikoyat ham tushishi mumkin, bunaqada.

· Kimdan?
· Kimdan bo'lardi? Bozordagi kissavurlardan, qimorvozlardan, tovlamachilardan, polvunlardan... Bir hushtaklik yo'lda, cho'ntakka tushib bo'ladimi? Mijozni aldab bo'ladimi? Bilmasang bilib qo'y, shikoyatchilar ham o'zimizdan. Yana qanchasini aytmadim. Sen aytgan yaqin yo'ldan Allohning farishtalari yuradi, taqvodorlar bilan yetaklashe-eb. Taqvodorlar oladiganini olib, sotadiganini sotib, madrasamizdan tezroq dab bo'lishi kerak. Ular qancha ivirsib yursa, bizga shuncha qiyin bo'ladi... Darsimizga xalaqit qiladi.

· Xotiring jam bo’lsin birikam million, — dedi Shaytonvachchaning g'ayrati qo'zib, — mana ko'rasan, qo’limga tushganini sog' bo'lsa jinni qilaman, jinni bo'lsa sog' qilib, bozordan chiqarvoraman.

· Jinni qilganing-ku, yahshi, sog' qilganing nimasi? Jinniligicha qolaversin.

· Bahong «2» hisob tenglashdi, Birkam million, — dedi Shaytonvachcha tantana bilan,     nahotki shunchaga etgan aqling shunga etmasa, tashqaridan jinnilarni ko'plab boshlab kelishadi-ku, shifosi bu yoqda ekan deb, qaytaga madrasamizni obro'si oshmaydimi?
· Him-m-m... — deb birkam million bir zum jim qoldi-da, hayron bo'lib so'radi, — jinnini qandoq qilib sog' qilmoqchisan, million birinchi?

· Yana bahoying «2» birkam million, hisob meni foydamga ikkiga bir bo'ldi, esingda tursin.

· Bo'pti-ye...
· Axir bu ikki karra ikki to'rt degandek gap-ku, kallavaram. Sen odam bolalarini chapga aylantirovrib, chapga aylantirovrib jinni qilasan, to'g'rimi?

· To'g'ri!

—Men uni o'ngga qarab aylantirovraman, aylantirovraman...   Chapga chuvalgan ipni o'ngga chuvatsa echiladimi... vassalom?
—Senda bir gap bor million birinchi, — dedi birkam millionning boshi achib, — men bu taraflarini o'ylamabman. Lekin bilib qo'y, bizga o'ngga yo'l yo'q. O'zboshimchalik qilma. Ikki o'rtada qulog'ing bilan dumingdan ajrab qolma, tag'in! Meniyam o'ylaginda axir, ishkal chiqarsang menam jazoga tortilaman!
· Seni nima qilishlari mumkin?

· Yetakchilikdan talabalikka tushirib qo'yishlari mumkin.
—Ja ko'nglimdagidek bo'larkan-da. Shu, bir hil paytda miyani shunaqangi suyiltirvorasanki, qusvoray deyman.
· Nima-nima?
· Eshitganing.
· Shaytonlik qilmay qo'yaqol million birinchi, ko'ngling menga aynimaydi.

· Nimaga bo'lmasa?

· Qorning och, shunga.

—
Ha, bu boshqa gap. Ana endi yetakchiga o'xshading. Och qoringa qo'shiq na hojat degan maqolni eshitganmisan?

· Yur ketdik...

· «Sen je, men je»gami?

· Ha...
ESHAK MINDI
(voki Shaytonvachchaning qandoq qilib ovga chiqqani)
Shaytonvachcha birkam million meni birorta oshxonaga olib borsa kerak deb o'yladi. Bo'ynidagi beso'naqay qoshig'ini u yoq, bu yoqqa surib qo'ydi. Ammo ular aylanib yurib, yana darvozaning oldidan chiqib qolishdi.

· Obkelgan joyingni qara, — dedi Shaytonvachcha hafsalasi pir bo'lib, — bu erda nima qilamiz?

· Aytding-ku, ko'nglim ayniyapti deb, ov qilamiz.
· E, yur bitta oshhonani topaylik, men qandoq qilib qorin to'ydirishni bilaman.

· Sen million birinchi juda homsan. Bilib qo'y, bolacha nayranglaring bu erda ketmaydi. Ularni esdan chiqar. Bu joyning o'z qonun-qoidalari bor. Ishlagan tishlaydi, ishlamagan senga o'hshab, och qohlib, kechasi bilan sovuqqa qotib, kishnab chiqadi.

—Onam ham shunaqa der edi, — dedi Shaytonvachcha xomush tortib.

—Nima derdi?
· Xomsan, derdi. Sen birkam million juda ko'ngling bo'sh, latta ekansan. Homsan deguncha jonimni achitib, bundoq urib turda. Loyni tepmasang qattan pishadi, ammamning buzog'i.

· Sen aytgan narsalar bu yerda taqiqlangan. Shaytonlar madrasada hiyla-yu, nayranglar bilan pishadi. Hushyor bo'l, navbatimiz kep qoldi. Hozir darvozadan kim Allohning ismini aytmay chap oyog'i bilan kirib kelsa o'sha bizzi o'ljamiz bo'ladi. Oldin men uni elkasiga minaman, sen bo'lsa mening elkamga minasan.

—Ola, sen uni, men seni, bundan chiqdi eshak mindi o'ynarkanmiz-da?

· Jim bo'l, aytganimni qil.

· Ja noqo'lay-da seni minish, buni ustiga yetakchi degan noming bor. Ke qo'y, sen meni minaqol.

· Bo'lsang-chi, qulog'ing bilan dumingdan umiding bormi, tepadan qarab turishibdi axir bizga.

· Bor-e, minganim bo'lsin. Ammo-lekin birkam million ja oriqsanda, orqani chaqa qilish yo'q.

· Senam million birinchi, nafas olasan-u, chiqarmaysan...

Shaytonvachcha bundoq qarasa, minib olganlari hov birdagi shaytoni zo'r jarroh amaki emish.

· Hey birkam million topgan odamingni qara, tushe buning yelkasidan... Axir bu o'zimizdan-ku, banisaning jarrohi. Bir kunda o'ntadan bittasini tuzatib, to'qqiztasini asfalasofilinga jo'natib turadi, yolg'on gapirsam o’lay agar, musallasning hididan bilib qoldim.

· Bizda oshna-og'aynigarchilik ketmaydi. Gappi ko'paytirmay qo'yniga qo'l solchi, maqsadi nima ekan, — dedi birkam million.

· E, hech nima demayapti, maqsadi esidan chiqib, banisada qop ketganga o'hshaydi.
· Hey sen, million birinchi qo'lingni qayoqqa suqyapsan-a, qayoqqa?

· Qayoqqa bo'lardi, cho'ntakka-da. Niyat hamyonga qarab bo’ladimi, axir. Hamyoni bo'm-bo'sh, o'g'ri urganday bo'b yotibdi. Balki kissavurlik qilgani kelgandur-a, nima deding birkam million?

· Buni bilish uchun qo'yniga qo'l solish kerak, cho'ntakkamas. Oh, tartib-qoida degan gaplar bo'lmaganda bormi, senga hozir ko'rsatib qo'yardim million birinchi.

· Sen ming karra haqsan, bu yerni tartib-qoidalari faqat qorinni dam qiladi. Sen birkam million ko'p javrayverma odam bolalariga o'xshab, mana, aytganingdek qilib, qo'limni qo'yniga soldim, bu yerda ham hech gap yo'q, ha, o’lay agar, hech vaqo...
· Hey sen, million birinchi ja xit qivording-ku, a? — dedi xafa bo’lib birkam million.

· Halitdan shogirdingni boshingga chiqarvoldingmi, endi o'zingdan ko'r, dod dema.

· Nimaga odam bolalariga o'xshab o'ngga tiqilaverasan-a, yurak chap tomonda-ku!

· Ha-ya, darvoqe... O'-o'-o'... bildim, bildim birkam million, taqsirim dorihonaga borarkanlar... Tavba o'zi dorixonadan kelyapti-ku... buzoqni yugurgani somonxonagacha deb, yana dorixonada nima qiladi, bu? Hoynahoy bu ikkalamizniyam laqillatyapti, birkam million.
· U yog'i bilan ishing bo'lmasin, o'ng qo'ling bilan ko'zini bekit, chap qo'ling bilan chap qulog'idan tort... E, nima qilyapsan, meni ko'zimnimas uni ko'zini berkit, meni qulog'imnimas uni qulog'ini cho'z, galvars...

· Ho, men seni minib turibmanmi, seniki qulay-da, senikini cho'zaman, sen unikini... Qarabsanki, eshak mindini ustida, quloqcho'zma ham bo'ladi.

· Aytganimni qil million birinchi!

Ular eshak mindi qilib rosa bozor kezishdi. Shaytonvachcha oppoq xalatni kiyib olib, qatiq va sutfurushlarga gap berib o'tirgan Bismillo xolani ko'rdi, turli-tuman bolalar o'yinchoqlarini sotib o'tirgan Xojaga ko'zi tushdi. Uzoq-yaqin xayollarga berildi. Shaytoni zo'r amaki qaysi dorihonaga kirmasin ishi yurishmadi. Ohiri yumshoqroq bir dorichi xotin bilan murosasi kelishgandek bo'ldi. Sumkasida ancha-muncha qimmatbaho dorilar bor ekan, o'shalarni yumshoqqina xotinga uzatdi.

—Ko'rdingmi, — dedi Shaytonvachcha birkam millionga, — bunaqa chapaqay jarroh shaharda bitta, aytdim-ku kasallarining o'ntadan to'qqiztasi asfalasofilinga ketadi deb. Ulardan qolgan dori-darmonlarni uvol bo'lmasin deb, dorixonalarga olib kelar ekan-da, baraka topkur.

Shaytoni zo'r amaki dori-darmonning ustida ozroq tortishib qoldi.

· Ko'p bervordim, — deb yumshoq ayol norozi bo'ldi.

· Xotiringiz jam bo'lsin, pulingiz o'zingiz bilan qoladi, ispirtti zo'ridan bormi? — dedi shaytoni zo'r amaki ko'zlari o'ynab.
—Bor-da, bo'lganda qandoq, — suyinib ketdi ayol.

Shaytoni zo'r amaki pulining cho'g'iga qaraganda ikki hissa ko'p spirt so'radi. Keyin pulni ayolga berdi. Ayol:

—Bu puliz oz, — dedi norozi bo'lib.

· E, siz qandoq xotinsiz, menga shu pulni berganda ko'p dedingiz, olishga kelganda oz deyapsiz. Ko'p deb berdingizmi, ko'p deb oling-da. Men pulingizga tekkanim yo'q, qandoq bo'lsa shundoq qaytaryapman.

· Kechirasiz, — dedi chalkashib ketgan ayol, qizarib-bo'zarib.

Shaytoni zo'r amaki bir hissa pulga ikki hissa spirtni olib, to'g'ri shara-barachilarning oldiga bordi. U yerdan o'nta qopqoqli shisha sotib oldi. Bir oshxonaga kirib spirtni shishalarga taqsimladi. Qolganini suv bilan to'ldirdi. Keyin uni bozordagi ilgaridan tanish bo'b qolgan mijozlariga sotib chiqdi. Jarroh bo’lgandan keyin uning spirti toza bo'lmay kimniki toza bo'lsin? Shunikini olishadi-da!
· Qalay, — dedi Shaytonvachcha birkam millionga qarab.

· Qoyil-e, — ko'zlari g'ilay tortib ketdi birkam millionni, — tekin narsani bir hissaga sotdi, keyin unga anovi xotinni bosh-ko'zini aylantirib ikki hissa mol oldi, unga suv qo'shib yigirma hissa qilib sotdi. Bunaqasini birinchi marta ko'rib turibman. Yo alhazar! Nima qilay, damini chiqarvoraymi? — dedi birkam million Shaytonvachchaga.

· Yo'q, — dedi Shaytonvachcha qat'iy.

· Tutunini chiqarvoraymi?

· Yo'q.
· Nima qil deysan?

—Tek qo'y. O'z hunari bilan bir emas, ikkita shaytonni baqa qilib qo'ydimi, qandini ursin...

«FITNA»
(yoki shayton malaylarining iymonga kelishi)

—Hay, kissavur bolam, uyalmisanmi-a, bo'yingni qara?

Bu Bismillo xolaning ovozi edi. Kissovur xolaga boshdan oyoq qarab, tirjaydi:

—Kissovurda uyat bo'ladimi, ona, uyati bo'lsa kissavurlik qiladimi, ja oshirvordiz-ku.

Kampir chuqur ho'rsindi, o'ziga bezrayib tikilib turgan yigitga onalarcha mehr bilan  dedi:

· Gaping rost, bolam, odamzodda iymon bilan uyat birga yuradi. Imonsizda uyat, uyatsizda iymon bo'lmaydi...

· Ja, darrovda iymonsizga chiqarib qo'ymang, ona, bizam Xudoni bilamiz.
· Voy Xudoni bilamiz degan tilingdan oying o'rgilsin-a! Voy qoqindig'-a... Xudoni shayton ham biladi, bolajonim. Xudoni bilaman de-eb, shaytonning aytganini qilib yurganing chatoq-da, bolam.

· Bekor aytibsiz, men boshlig'imni aytganini qilaman, shaytonni emas, — ketishning payidan bo'lib, yon-veriga alangladi kissavur bola.

· Voy javdiragan ko'zlaringga onang qoqindiq, seni. Boshlig'ingni o'zi g'irt shayton bo'lsa-chi, bolam?

Ketishga shaylanib turgan kissavur bola birdan bo'shashib tushdi. Oyoq-qo'llari qaltirab, o'tirib qoldi-da, boshini kaftlari orasiga olib, piqillab yig'lab yubordi. Shoshib qolgan xola o'z bolasidek elkalarini silab, erkalay ketdi:
· Qayering og'rib qoldi bolam, aytovur tortinma?

· Mashetim, — deb u chap ko'kragining ustiga qo'lini bosdi.

Uni yaqin o'rtada hech kim bunchalik bolam-bo’tam qilib yuragini ezmagan edi. O'lib ketgan onasi esiga tushib, ko'ngli bo'shashdi. Yuragiga sanchiq kirib ketdi.
—Kasbing yomon-da, bolam, kasbing qursin... yurak o'ynog'i... tashla bu ishni, oying o'rgilsin sandan.

—Tashlolmiyman, onajon, tashlolmiyman, orqaga yo’l yo'q. Boshlig'im aytgan pulini olib bormasam o'sha zahoti osadi...

Xola o'ylanib qoldi. Kissovur o'margan pulini asta xolaga uzatdi:

—Meni kechiring, onajon, ob qo'ying pulingizni, mana...

Xola shoshib, uning qo'lini qaytardi:

· Pul o'zingda qolsin, shu pul anovi jallod boshlig'ingga yetadimi, yetmasa ayt bolam, yana qo'shaman. Buguncha boshqa o'g'irlik qilmay turaqol, yuraging shundog'am sanchib turibdi.

· E, siz o'ziz qanaqasiz? U ko'zlarini katta-katta ochib xolaga tikildi: — Tavba, shunaqasiyam bo'ladimi?
· Ha, men o'zi shunaqaroqman, bolam, — deya kampirning yuz-ko'zlari charaqlab ketdi, — hozir kallamga bir fikr keldi... u shunday fikrki, asti qo'yaverasan, aytayinmi?

· Aytish kerak bo'lsa, ayting!
· Shu bugundan boshlab kissavurlik qilmaysan, tamom, vassalom. Boshlig'ing aytgan pulni mana mendan olib turasan...

· Sizdan? Voy tavba-ey, qachongacha?
· Alloh xohlaganicha.

· Bu siz aytgan o'sha Shaytonning tegirmoniga suv quyish bo’lmaydimi, onajon?

· Bilmadim, bolam, bilolmadim, u yog'iga Xudo poshsho... Ishqilib kallamga shu fikr kelib qoldi-da, bolam, aybga buyurmaysan. Ke, ikkalamiz ona-bola bo'lib bor baraka qilaylik!
· Bo'pti, bor baraka! — deb kissavur Bismillo xolaning o'ziga cho'zilgan qo'lini olib, o'pdi?

· Avval boshi Xudo, qolaversa bu ikkovimizning sirimiz, birov bilmasin, gap shetta qolsin-a, qoqindiq?

· Qoldi.
Bu g'alati savdoning ustida Shaytonvachcha bilan birkam million ham bor edilar. Aslida kissavurni kampirning hamyoniga ataylab shular tezlashgan edi. Ish bunaqasiga aylanib ketdi.

—Tavba, — dedi birkam million ko'zlari peshonasiga chiqib, — kissavurga pora bergan odam bolasini endi ko'rishim. Shunaqasi ham bo'lar ekanda, a?

· Nimaga hayron bo'lasan, bizam odam bolalarini yo'ldan uraylik deb nimalar qilmaymiz. Ne-ne boshi berk ko'chalarga bosh suqamiz. Yurishmay qolgan ishlarini yurgazvoramiz, qidirib yurgan narsalarini yo'q joydan topib beramiz. Bu jodugar kampir ham o'zidan, pulidan kechib, shunaqa yo'lini qilyapti-da!

· Jon qiynalmasa, jonona qayda, degin?

· O'lma, «bir balosi bo'lmasa, shudgorda quyruq na qilur» degan, maqolni esga olsak, bu yerda, albatta, bir gap bor! Ha, mayli, podadan oldin chang chiqarmaylik. Ko'raylik-chi, kampirshoning hotamtoyligi qayergacha borarkin?

Shu kuni «Dumi tugiklar» madrasasida xushxabar tarqaldi. Nima emish kissavurlardan biri shaytonlarning ashaddiy dushmani bo'lgan Bismillo xola degan «jodugar»ning aqchasini o'maribdi. Hatto, kam​pirshoning manamen degan qorovul farishtalari ham kissavurning ustamonligi oldida ip esholmay qolishibdi. Ertasiga shunga o'xshash yana bir gap tarqaldi: «Kechagi kissavur bugun yana bir boshqa taqvodorni sho'rini quritibdi». Xullas, «kissavur bolam» ikki sidra, uch sidra farishtalar bilan himoyalangan, savdosidan har doim xayr-ehson qilib turadigan, zakotini vaqtida, ortig'i bilan berib turadigan taqvodorlarni kundan-kun «qaqshataveribdi». Bunday o'g'irlik «dumi tugiklar» madrasasi uchun katta martaba edi. Ahli taqvodorlarga yaqinlashishning o'zi bo'lmas ekan-da. Qilgan ehsonlari, zakotlari molni ham, o'zini ham shayton o'yinlaridan asrashga kafforat ekan. Natija nima bilan tugabdi, o'g'riboshini bo'shatish-u, o'rniga «kissavur bolam»ni qo'yish bilan tugabdi. Zo'rdan-zo'r chiqqandan keyin qiyin ekan-da!

«O'g'rigina bolam»ning kallasi tars yorilay deb Bismillo xolaga ro'baro' bo'ldi.

—Meni nima qilib qo'ydingiz, onajon. Qordan qochib,  yomg'irga  tutildim-ku. Men  o'g'ri boshi bo’lsam-a, voy bo'-o'-o'... Sizgayam ishonmay qoldim, onajon...

· Voy-y-y, — ro'molining uchini og'ziga bosib kuldi xola, — bu yaxshilikka bolam, ha, yaxshilikka. Bu faqat Allohimning bizga bo'lgan mehribonchiligidan boshqa narsa emas, ha ulug' ne'matning ustida turibsan, bolam...

· E-e-e... o'g'riboshilig'-a? Qo'ying-e...

· Ha, bolam, ha... Sen oldin gapga quloq sol. Ha, shoshma, og'ir bo'l. Bunaqa hodisotlar ko'p bo'lgan. Ko'hna dunyo deb qo'yibdilar, buni. Bir xil yurtlarda avval qavmi musulmon bo'lgan, keyin qarabsan-ki, poshshosi. Bir xil yurtlarda avval poshshosi musulmon bo'lgan, keyin qavmi. Seniki keyingisidan. Senam hozir o'z qavmingni poshshosisan. O'tir desang, o'tirishadi, tur desang turishadi. Bitta farmoni oliy bilan hamma yoqni ostin-ustun qivorishing mumkin, to'g'rimi, jonim bolam? Buning uchun eng avvalo qavming oldida o'zing tavba qilishing, o'zing iymonga kelishing kerak. Kissovurlik shayton yo’li ekanligini ularga ro'yi-rost aytishing kerak ...Qarabsanki, olam guliston bo’lib turibdi-da. Qo'rqma sen shayton yo'lidan chiqib, Alloh yo'liga kiryapsan, Yaratganning o'zi seni qo'llaydi...

Ertasiga «Dumi tuguklar» madrasasida bamisoli bo'ron turdi. Osmon uzilib yerga tushdi. Madrasa gumbazlari u yoqdan, bu yoqqa borib kelib turdi. Hamma narsa ostin-ustin bo'b ketdi. Ha, olamshumul voqea sodir bo'ldi. Kissovurlar, o'g'rilar, qaroqchilar boshliqlarining yo'liga yurib, Allohga tavba qilishdi, iymonga kelishdi. Tijoratchi-yu, tujjorlar tinchib, bozorga bir kunda fayz kirdi-qoldi.

· Oh, — dedi birkam million Shaytonvachchaning hiqildog'idan olib, — o'lay agar bizdan shayton chiqmaydi, bu fitnani bilib turib, oldini ololmadik...

· Tis-s-s, — dedi Shaytonvachcha barmog'ini labiga bosib, — gap shetta qolsin, hech kim bilmasin!..

FARMONI OLIY
(yoki farmonga Shaytonvachchaning birinchilardan bo'lib javob berishi)
Bozorning birdaniga suv sepgandek tartibga kelib qolishi, noroziliklarning pasayishi «Dumi tugiklar» madrasasining talabasi-yu, o'qituvchi, mudarisslarigacha tashvishga solib qo'ydi. Ayni paytda bu «qo'poruvchilik» ishi odam bolalari tomonidan juda ustamonlik bilan uyushtirilganligi va bunga juda katta mablag' tashlanganligi ma'lum bo'lib qoldi. Hammasi hushyorlikning yo'qolgani-yu, shaytonlarning o'z jamoalari shon-sharafini emas, balki o'z havoyi-nafslarini o'ylab ketganlariga borib taqaldi. Shunday qilib, «Dumi tugiklar» madrasasi ushbu voqeadan dahshatga tushib, farmoni oliy e'lon qildi. U quyidagilar edi:
1. Bizga dushman bo'lgan odam bolalari orasida ayg'oqchilik ishlari yanada kuchaytirilsin!
2. Ayg'oqchilik ishlarida bizga yordam berishi mumkin bo'lgan (shayton malaylari) odam bolalarini ko'proq jalb qilish masalalari o'ylab ko'rilsin!
3. Madrasada (bozorda) «Eng olg'ir kissavur», «Eng bezbet tovlamachi», «Eng ashaddiy qaroqchi», «Uchiga chiqqan poraho'r» musobaqalari o'tkazilsin!
4.Ushbu farmoni oliyni bajarishda faol bo'lgan shaytonlar munosib taqdirlanib borilsin! Mablag' ayalmasin!

Farmoni oliy yashin tezligida chor-atrofga tarqaldi. Shaytonlar o'zlarini ko'rsatib qolish 

uchun shoshib qolishdi. Ayg'oqchilik ishlarini olib borish uchun boshqalar bittadan odam tanlaganda, Shaytonvachcha birdaniga ikki kishini tanladi. Biri eski qadrdoni, pismiq Xoja bo'lsa, ikkinchisi jodugar Bismillo xola edi. Shaytonvachcha endi birinchi kunlardagidek yetakchisi bilan eshakmindi o'ynamas, o'zi mustaqil ishlar, ora-chora yetakchisini ham eslab qo'yardi. U ham hamma qatori ovni darvoza oldidan boshlar, chekiga kim tushsa qoshdan-qovoq qaytarmay odam bolalarini yo'ldan urib, ichkari boshlardi. Tavba voqeasidan keyin «dushman» tarafning ishlari yurishib ketgan edi. Ilgari bismillo aytib, o'ng oyoq bilan bozorga kiradiganlar o'ntadan bitta bo'lsa, endi to'rtta... beshtaga to'g'ri kelayotgan edi. Axir kissavursiz bozor bo'ladi-yu, bozorchilar kelishmaydimi. Jon deb kelishar, yana bunaqa bozorga odam bolalarining eng taqvodorlari kelardi. «Kissovursiz bozor» degan so'z xuddi bulutsiz kunda gumbirlagan momaqaldiroqdek chor atrofda aks-sado berayotgan edi. Ko'plar ishonmas, «kissavursiz bozor ham bo'lar ekanmi, kissavur ham bozorning husni, o'shalar borki sal o'zingni yig'ishtirib, yurasan, bo'lmasa katta xolangni uyida yurgandek yoyilib ketasan. Ha, bo'ri sahroga, ayiq o'rmonga, baliq daryoga qandoq yarashsa kissavur ham bozorga shundoq yarashadi» deydigan katta og'iz shayton malaylari ham yo'q emas edi. Na iloj, ko'pchilik bo'lgandan keyin, ko'pni og'ziga elak tutib bo’lmas ekan-da.

Shaytonvachcha shayton bo'laturib odam bolalarining bitta fe'liga hecham tushuna  olmasdi.

Allohning ismini aytib, bozorga o'ng oyoq bilan kirib kelish  shunchalar qiyinmi?   Buncha qaysar bular?!

Bunday paytda Shaytonvachcha o'z bobokaloni Azozilning ham qaysar bo'lganligi yodiga tushardi-yu, shayton bo'lsa ham ikki yuzi uyatdan qizarib ketardi.

O'shanda bobokaloni farishtalar orasida Azozil nomi bilan mashhur edi. Farishtalar  hatto undan dars olishardi. Alloh yer yuziga halifa qilib Odamni yaratdi va jamiki mavjudotga Odamga sajda qilishni buyurdi.

Barchasi sajda qildilar, amrni so'zsiz bajo keltirdilar. Ammo Azozil kibruhavo qildi,   men olovdan yaralganman, qora balchig'dan yaralgan maxluqqa sajda qilmiyman, dedi. Shu bilan hamma narsadan mahrum bo'ldi, Allohning huzuridan quvildi. Shaytoni layin degan nom oldi. Do'zax ahlidan bo'ldi. Odam tufayli shu kuyga tushgan shayton odamni yo'ldan uraman deb Allohga iddao qildi. «Bu bandamning iymoniga bog'liq, iymoni but bo'lsa hargiz yo'ldan urolmaysan, iymoni sust bo'lsa unda u ham shunga yarasha jazosini oladi» degan, javob bo'ldi. Shaytoni layin yana dedi: «Ey Tangrim Sen odam bolalariga maschitlarni ibodathona qilib berding, madrasalarni ilmhona qilib berding, uying Kabatullohni tavvofgoh qilib berding, men va mening zurriyodlarimning madrasasi, masjidi qay yer?» dedi. Sening masjiding va madrasang bozordir, degan javob bo'ldi.

Mana, necha ming yildirki, bozor shaytonlarning masjidi, madrasasi bo'lib keladi. Buni yaxshi bilgan odam bolalari bozor deganda ancha hushyor tortib qolishadi. Oldi-sotti ishlari bozorsiz bitmaydi-da. Shunga ko'ra otang bozor, onang bozor deyishadi. Molning narhi pishsa ham shu bozorda pishadi, buzulsa ham shu bozorda buzuladi. Mol halol bo’lsa ham shu yerda halol bo’ladi, harom bo'lsa ham shu yerda harom bo'ladi. Imonlilarga bozor bamisoli hojatbaror go'sha. Imoni sustlarga-chi gunohi azimning uyasi. Odam bolalari ko'proq oldi-sottida, bozorlarda sinaladi. Bir qarasang bozor muqaddas joyga o'xshaydi, bir qarasang shaytonning uyasi...

MADRASADA  BAYRAM
(yoki oliy farmonga Shaytonvachchaning «labbayi»)
Bu gal Shaytonvachchaga ko'rinishdan qishloqiroq, ammo hovliqmaroq odam bolasi yo'liqdi. Shaytonvachcha uning yelkasiga minvolib, qo'yniga qo'l solsa, bozorda uning qiladigan ishi yo'q ekan. Erta bilan mol bozorda ona-bola sigirni pullab, etikning qo'njiga hamyonni joylab, yarimta bilan og'izni moylab, adashib bozorga kirib qolgan joyi ekan. Shunchaki yo'1-yo'lakay tomosha deganlaridek... Etik qo'njidagi pul o'g'ilga atalgan, u bu yil o'qishga kirishi kerak.

—Tomosha bo'lsa, tomosha-da, — dedi Shaytonvachcha uni yo'lga boshlab, — ko'ngillari nimani hohlaydi, boy aka, lekin aytib qo'yay, bizzi dargohda tekin tomoshaning o'zi yo'q. Bor deydiganlar chuchvarani xom sanashibdi. Qanday qilib hamyoningiz bo'shab qolganini hali o'zingiz ham bilmay qolasiz, a, labbay!

Shaytonvachcha o'z mijozini ayiq o'ynatuvchilar oldiga olib bordi. Bu yerda bekorchi tomoshatalablar anchagina edi. Ayiq ko'rinmas, hoynahoy anovi pardaning orqasida bo'lsa kerak. Tomosha boshlanishidan oldin «Bizni ayiqpolvon undoq tomosha ko'rsatadi, bundoq tomosha ko'rsatadi, ko'rib yoqa ushlamasangiz hisobmas» deb bittasi pul yig'ib oldi. Boy aka ham qiziqib qolib, pul uzatdi.

Aqchasini to'lagan tomoshatalablar «undoq qivoradigan, bundoq qivoradigan» ayiq polvonni ko'zlari to'rt bo'lib kuta boshlashdi. Bir mahal parda ochilib, bir narsa g'ildirab chiqib keldi. Nihoyat, u to'xtab, orqa oyoqlarida turib, pahmoq qo'llari bilan chapak chaldi. Tomoshatalablar ko'z oldida itdan kattaroq, echkidan kichikroq ayiq bolasi turardi. Ayiq bolasi xuddi odamga o'xshab u yoqqa sakradi, bu yoqqa sakradi, o'mbaloq oshdi, ishqilib yoqa ushlab «yoppiray» deguvchilar ko'p bo'ldi. Shu payt tomoshabirilar battar baqa bo'b qolishdi. Ayiqbolaning to'ni echilib, ichidan sap-sariq bir bolakay chiqib keldi.

—Tufe, — deb yubordi Shaytonvachcha ham, — bu odam bolalari bir-birining pulini shilishda bizni ham yarim yo'lda qoldirib ketishdi.

Shaytonvachcha Boy akasini endi ilon o'yna​tuvchilar oldiga yetaklab bordi. Bu yerda anavunday ko'zbo'yamachiliklar bo'lmaydi. O'h-ho'-o'-o'... chindan ham bu yerda haqiqiy tomosha borardi. Yarim yalang'och, ketvorgan bir juvon bo'yidan uch-to'rt barobar uzun bo'lgan bo'g'ma ilon bilan olishardi. Ilon uni qayeridan qissa o'sha yerini bo'shatar, bechora xotin terlab-pishib ketgan zdi. Boy aka ilondan qo'rqar ekanmi, seskanib, tarashadek qotib qoldi. Bechora ayolga chin dildan achinayotgani yuz-ko'zlaridan shundoq sezilib turardi. Shu payt bir odam etak tutib:

—Qizimizni bu balodan qutulishini xohlasangiz ehson qiling, ehson — deb etak tutib u yoqdan, bu yoqqa yura boshladi, — sadaqa raddi balo, birodarlar, raddi balo...

Odamlar shoshib-pishib pul tashlay boshlashdi. Ularning fikri yodi chiroyli, ketvorgan ayolda-yu, uning tarang, silliq badanida sirg'alayotgan bahaybat ilonda edi.

—Meni uyaltirmang, boy aka, — deb Shaytonvachcha o'z mijozining qulog'iga shivirladi, — bir mardlik qiling, ha!

Shoshib qolgan Boy aka cho'ntagida qancha puli bo’lsa barini tashladi. Ammo xavotirlanib etigining qo'njini ushlab qo'ydi.

—Xotirjam bo’lsinlar, — dedi Shaytonvachcha unga, — bu bozorning cho'ntakkesarlari, kechagina tavba qilishib, qasam ichishgan. Ikkinchi bu yo’lga
kirmaydigan bo'lishgan.

U yoqda ketvorgan ayol bilan bahaybat ilon o'rtasida olishuv davom etar ekan, Shaytonvachcha andek xayolga berildi. Odam ota, moma Havo, Ilon va bobokaloni o'rtasidagi qadimgi tarixiy rivoyatni eslab ketdi. O'shanda bobokaloni Odam otaga sajda qilmagandan keyin Jannatdan Yerga tushdi. U Odam ota bilan momo Havvoni ham xuddi o'zidek Jannatdan quvilishini juda-juda xohlardi. Ha, qanday qilib bo'lmasin o'ch olishni o'ylardi. Buning uchun Jannatga qaytib kirishi kerak edi. Kirolsayoq bas. U yog'iga nima qilishni o'zi biladi. Jannatda Alloh ularga yeyishni man qilgan bir meva bor. O'shani u qilib, bu qilib yedira olsayoq bas, murodiga yetadi. Shaytoni layin shu niyatda Jannatning eshiklari og'zida o'ralashib yuraverdi. Kunlardan bir kun shayton eshik og'zida ilonni ko'rib qoldi. Ilon momo Havvoning eng yaqin dugonasi edi. U judayam chiroyli, istarali hozirgidek sudralib emas, ikki oyoqda sollanib, sollanib yurardi. Badbashara, sovuqdan-sovuq emas edi. Shayton ilondan nima qilib bo’lsa ham Jannatga olib kirib ketishni iltimos qildi. Ha, rosa yalindi.

—Yo'q, — dedi ilon, — sen Jannatdan quvilgansan, u yoqqa senga yo’l yo'q...

· Og'zingdagi nima u, — so'radi shayton ilonni chalg'itib?

· Hech nima.

· Og'zingda nimadir bor, mendan yashiryapsan?

· Mana ko'r, hech narsa yo'q — deb ilon og'zini ochdi.

Shaytonga shugina kerak edi. U bir dumaladi-da chivinga aylanib, ilonning tilini tagiga kirib oldi. Ilon bu hiylani bilmay qoldi yoki bilsa ham bilmaslikka oldi. Sayru sayohatdan keyin ilon dugonasi momo Havvoning yoniga borishini shayton bilardi. Shunday ham bo'ldi. Moma Havvo dugonasi ilondan qaylarda bo'lganini so'radi. Shunda shayton ilonning tilidan gapira boshladi:

—Jannat darvozalaridan birining og'zida shaytonni uchratib qoldim. U sen va Odamning yaqin kunlarda Jannatdan quvilishlaringni xabarini aytdi. Agarda Alloh man qilgan o'sha mevani yesalaring Jannatda mangu qolishlaring mumkin ekan... Bo'lmasa, xolinglarga voy...

Momo Havvo dugonam menga sodiq, rost gapiryapti deb o'yladi. Shayton gapirayotganini xayoliga ham keltirmadi. Odam otaga ham aytmasdan shoshib, mevani yeb qo'ydi. Bu ishdan Odam ota ko'p afsus chekdi. Lekin endi kech bo'lgan edi. Oxiri Odam ota ham yeyishga majbur bo'ldi. Alloh man qilgan narsani ixtiyor qilganlari uchun ular ham Jannatdan chiqarildilar. Shu qatori bunga sababchi bo’lib qolgan ilon ham. Ilon bu qilgan aybi uchun go'zal bir maxluqdan, rangi sovuq, sudralib yuruvchiga aylandi va odam bolalari ko'zidan nari yuradigan bo'ldi.

Anovi xotin bilan ilon o'rtasidagi olishuv o'sha o'tmishdagi o'zaro dushmanlikning bir ko'rinishiga o'hshardi. Bu tengsiz kurashda nihoyat ayol yengdi. Bahaybat ilon yengilganini tan olib alam bilan yerda to'lg'ana boshladi. Qarsaklar yangrab ketdi. Odam bolalari bu tomoshaga qoyil qoldilar. Boy akamiz ham.
Shaytonvachcha Boy akasini dorbozlar, qo'g'irchoq-bozlar, ko'zbo'yamachilarga ro'baro' qilib, ko'nglini yanayam chog' qildi. Oxiri shayton malaylaridan bo'lgan lo'li folbunga yuzma-yuz qildi.

—Baxtingizdan ochaymu, oka rais, tahtingizdanmu, — deb akaning qo'liga yopishdi folbun.

Akaning folbunlarga azaldan hushi yo'q edi. Ularni g'irt aldamchi, tovlamachi deb bilardi. Qishloqda paydo bo'lib, darvozani taqillatishsa, itini qo'yvorib, tomoshasini ko'rardi. Ammo folbunning «oka rais» deyishi yog'dek yoqib ketdi. Ha, qaysi raisdan kamman, degandek etigimng qo'njiga urib qo'ydi. Shu bilan birga folbunga iljayib ham qo'ydi.
· Bo'sh kelma, — dedi Shaytonvachcha folbunga va oka rais haqida bilganlarini uning qulog'iga shipshidi.
· Ov, — dedi folbun yo'qotib qo'ygan eski qadrdonini topib olgandek, — ona-bola sigimi zo'r pullabsiz, yaxshi ketibdi, omadingizni bersun...

· E, sen xotin mol bozoridamiding? — shoshib so'radi boy aka.

· Men mol bozor qayda, bilmaydu. Men shayda o'tiradu, hamma narsani shayda ko'radu. Ha, etikning qo'njida nima chikin bor uni ham biladu, — deb folbun qah-qah otib kuldi.

· Voy, jodugarey...
· Etikning qo'njidagi chikin bachaning o'qishiga pora, uni ham biladu, — deya yana kuldi u.

· E, sen borib turgan avliyomisan, deyman?

· Siznu mandun ikki kas naruda ka-a-a-ta baxtim-u taxtim-u kutib turadi, uni ham biladu.
· Baxt deysanmi vallomat, qanaqa baxt, voy tilingga shakar-ey?

· Baht-ki... o'-o'-o'... etukni solub, suyunchini cho'zung oka rais.
· Ma... ol, gapir, voy seni-ey!

· Siz uyi muborakka samalo'tda boradu.

· E, bizga samalyot bormaydi.

· Unda poyizda boradu.

· Poyizam bormaydi.

· Undo shunday bir chikin manglayi yarqiragan ulovda, oka rais bo'-li-ib boradu.

· E bo'ldi, u yog'ini tushundim, avliyo. Bundoq bizzi qishloqlargayam borib tur, bo'btimi? Ma ol, hadingdan oshma, aytganing bo'lsami, xuddi boshingdan zar sochaman...
Shaytonvachcha folbunning «shunday bir chikin manglayi yarqiragan ulovda» deganidan keyin oko raisni lotoreya o'ynovchilarga ro'para qildi. Oko rais moshina yutar ekanman, folbun bashorat qildi deb, salda bor butini boy berdi. Sariq chaqasiyam qolmadi. Bu paytda kun ufqqa og'ib, bozor tugab borardi.

Shaytonvacha hozirgina bir qarasa Boy aka, bir qarasa oko rais bo'b turgan odam bolasining bir pasta eli chiqqan pufakdek shalvirab qolganini ko'rib, ustidan rosa kuldi. Oko rais birorta tanish-panish uchrab qolarmikan, yo'lkira olsam deb, yon atrofga mo'ltirab qaray boshladi. Birdan unga Shaytonvachchaning rahmi kelib ketdi. O'zi bu Shaytonvachchaning xomligi ham shaytonga o'xshamagan ko'ngilchangligida edi. Boshiga yog'iladigan hamma balolar ham shundan edi.

Shaytonvachcha sekingina oka raisdan so'radi:

· Oka rais, kissavurchilikka qalaysiz?

· Bolalikda bo'lgan, handalak-pandalak... degandek.
—Shunday deng, unda yuring qovunchilarning oldiga boramiz.

Qovunpurushlarning orasida bittasi bor edi. Sotishga qolganda ustasi farang edi-yu, ammo pul sanashga qolganda, pulning hidiga qichimam bor, deb birovga sanatardi. Hozir ayni pul sanaydigan palla. Hamma o'zi bilan o'zi ovora. Shaytonvachcha uzoqdanoq haligi odamni tanidi. Atrofga javdirab, o'ziga ma'qulroq odam qidiryapti. Oko raisni u bilan yuzma-yuz qildi.

—Hov birodar qovun olmoqchimisan? — murojaat qildi u oko raisga.

· Ha, yo'-o'-o'... o'zim qovunni ichidan kelganman, ko'rib turibsiz-u...

· Unda senga ishonsa bo'lar ekan, o'zimizdan ekansan, bu yoqqa o't, jindek yumush bor...

Oko rais qovunchining yoniga o'tdi-da, uning oyog'i tagida turgan bir halta pulni ko'rib, yuzini chetga burdi. Etik qo'njidagi pullar ko'z oldiga kelib, yuragi achishib ketdi.

—Ha, seniyam puldan qichima kasaling bormi, — birodar.
 - Ha, yo'-o'q, — dovdiradi oka rais.

—Bo'masa, shu pulli rasimini rasimiga to'g'rilab sanashvorasan, qo'rqma cho'talingni olasan...

Oka rais jon deb pulning ustiga cho'kdi. Shaytonvachcha bunaqa paytda nima qilishni yahshi bilardi. Qovunpurish, tipirchilab qoldi.

—Qara-ya, oshna, — dedi u toqatsizlanib, — nuqul shunaqa qaltis paytda zahar tang qilib qoladi-da, yana hojathona qayda degin, hov tupkani tagida. Asti unaqa narsalar qovun-tarvuz bozoriga yaqin qurilmaydimi? Ov... ichim burib qoldi-ku... sen shoshmasdan sanayver og'ayni, men hozir...

Oka rais bir pulga, bir chopib ketayotgan qovunfurushga qarab anqayib qoldi.

—Hov, oka rais — dedi Shaytonvachcha uni o'ziga keltirib, — pulni qishloqqa oborib sanasayam bo'ladi, folbun aytgan bir nima chikin shu bo'ladi, bo'shashmang, he ammamni buzog'i...

Oka rais xaltani qo'ltiqqa urdi-yu, quyonning rasmini chizdi...

Shu kuni «Dumi tugiklar» madrasasida bayram bo'b ketdi, bayram. Karnay-surnaylar chalindi. Ziyofatlar berildi. Nima emish, bozorda yangittan kissavur paydo bo'lganmish...

SHARAF TOJI
(yoki Shaytonvachchaning uni kiymagani haqida)
Shaytonvachchaning odam bolalariga qilgan bu galgi ko'ngilchanligi unga omad olib keldi. Uni o'rtaga chiqarib olqishlashmoqchi, boshiga madrasaning sharaf tojini kiydirmoqchi bo'lishdi. Ammo Shaytonvachcha unamadi.

— Men bu ishni olqish uchun qilmadim, shaytonlik vazifam, burchim deb qildim. Sharaf tojini kiyishga hali yoshlik qilaman, — dedi.

Uning bu kamtarligi obro'sini yanayam oshirib yubordi. Ha, kamtarga kamol deganlari shu bo’lsa kerak-da. Kattalarni hayron qolarli darajada lol qoldirdi. Yana uning sha'niga hamdu sanolar aytildi:

—Barakalla, Million birinchi, jamoamizning fojiasi ham shunda... Sen burch, vazifa haqida gapirding... E, h-a-a... bu muqaddas so'zlar madrasamizda bugun quruq safsata bo'b qoldi, safsata. Aslida-chi, faqat o'zimizni, o'z nafsimizni o'ylaymiz... Agarda hammamiz senga o'xshaganimizda bormi, madrasamiz tagiga bunchalik suv ketmagan bo'lardi...

Shaytonvachcha «Sharaf toji»dan shunchaki oliftagarchilikka voz kechmadi. Yo'q, u o'zining homligidan qo'rqdi. Erta-indin qovun tushirib qo'ysa, nima bo'ladi? Sharmanda-yu, sharmisor bo’ladimi?! Undan ko'ra paqir kishi panada bo'lgani yaxshi.

Shaytonvachcha shularni o'ylab, bir salqin joyni topib shabadalab o'tirgan edi, birkam million kelib qoldi.

—Qalay, endi maqtovlardan boshing aylanib, ko'zing tinib ketmayaptimi? — dedi nimagadir yuqoridan kelib, — kaminani qutlab qo'y, yetakchilikdan o'qituvchilikka ko'tarildim.

—Qutlug’ bo'sin!
—O'zingga qulluq, buyam seni orqangdan. Aytmovdimmi, senda bir gap bor deb.  Qadaming qutlug' keldi. Tavba... men senga yaxshi yetakchilik qilgan emishman... Lekin tan olib aytish kerak, sen bilan ishlash qiziq. Men nima desa «xo'p» deb qo'l qovushtirib turadigan mullavachchalarni yoqtirmayman. Unaqalar bilan ustoz ham o'smaydi, shogird ham. Ammo...

Birkam million shunday deb Shaytonvachchaga afsuslangandek qaradi. Buni ilg'agan Shaytonvachcha sergak tortdi.
· Nimaga to'xtab qolding, gapir!

· Ayg'oqchilikda, odam bolalarini tanlashda sal shoshding-da. Anovi Xojangni bilmadim-ku, ammo anovi jodugar kampirga bas kelolmassanov...

—Sen Birkam million endi katta o'qituvchi bo'lishingni bilovur. U kunlarga ham yaqin qoldi. Bu yog'ini menga qo'yib ber. Meni ular bilan alohida hisob-kitoblarim bor.

—Ha, esingda tursin Million birinchi, katta o'qituvchi bo’lishim sening hisob-kitoblaringga bog'liq. Boshqa umid yo'q.

Shaytonvachchaning birdan jahli chiqib ketdi.

· Sen uchiga chiqqan ahmoqsan Birkam million, — dedi tiliga erk berib.

· Ja o'zingdan ketma, o'qituvchi degan nomim bor axir... bundoq hurmat-purmat degandek...

· Tupurdim hurmatingga. Men sening o'rningda bo'lganimda borib o'sha jodugardan dars olardim. Ha, dushmanni sirtida bo'lguncha ichida bo'l degan mashoyihlar.

· Dars ol deysanmi, o'sha jodugardan-a? Hayratdan birkam millionning ko'zlari peshonasiga chiqib ketdi.

· Aqlni bir ahmoqdan, bir aqllidan o'rgan degan mashoyihlar. Sen bo'lsa odam bolalariga o'xshab nuqul birovning orqasidan amalga minmoqchi bo'lasan... Meni orqamda pishirib qo'yibdimi, senga. Orqammi tinch qo'y...

· Na iloj, do'st achitib gapiradi deyishadi, gapingda jon borga o'hshaydi, million birinchi. Aytdim-ku sen bilan ishlash qiziq deb... Ha, doim hushyor yurasan, mudramaysan...Ketdik bo'lmasa, dars olgani...

· Olsak olibmizda, bizdan nima ketdi.

OQLIQNING ISHI QIYIN

(yoki Shaytonvachcha bilan birkam millionning hayratdan yoqa ushlab qolganlari)
Oqlig'lar rastasi ertalabki oldi-sottilardan sal tinchib, erkin nafas olar, Bismillo xola oppoq xalatlar, oppoq ro'mollar o'rab, (bu tartib Bismillo xola rastaga kayvoni bo'lib kelgandan keyin yo'lga qo'yilgan edi) farishtadek bo'lib o'tirgan opalarga gap berardi:

· Oqlig'ni ishi qiyin, qoqindiqlar... ha, juda qiyin... Bekorga oqlig'-yorug'liq demagan mashoyihlar. Ehtiyot bo'lmasanglar salga daptarni qora qilib, chapakni cholib qolish hech gapmas...

· Voy, daptar deb yaxshi esga soldingiz, xolajon, bolalarimga daptar omapman-ku... O'qituvchisi «2» qo'yib, naq qora qilib qo'yadi-ya. Yugurib borib obkelaqolay...

· O'zlariniyam daptarlari esdan chiqmasin, qoqindiq, — deb amal daftariga ishora qilib, kuldi xola. — Oxiratda bandasi daftarim qaysi tarafimdan berilarkin deb qo'rquvdan hamma narsani unutib qo'yarkan. Hatto qo'rquvdan erlar bir umr yashab o'tgan xotinlarini, xotinlar erlarini, tuqqan bolalarini ham unutib qo'yishar ekan, qoqindiqlar.

· E, bu xotinga nomai amal deb ming marta gapiring, baribir maktab daptaridan boshqasini tushunmaydi. O'ziyam shu peshtaxtaning tagida tug'ilgan-u, ustida katta bo'gan. Otiyam Ayronxon. Biz hazillashib Hayronxon deymiz. Onasi rahmatlik ayron sotardi-da. Oqlik sotish ona kasb-u, sigirni emchagi nechtaligini bilmaydi.

—Mayli, qoqindiq, bilmasa, bildiramiz, musulmonchilik asta-sekinchilik. Menga yoqqani judayam bolajon xotin ekan. Bolam deb chopib ketdi-yu... Bolam deganlar Xudoga yoqadi...

—Ho, achib qoliy, sigirni nechta emchagi borligini o'zlari biladilarmi? — kuldi yonidagi xotin, — ja dugonajonimni orqasidan yozg'irib, omiga chiqarib qo'yyapsiz.

—Bilaman, nimaga bilmas ekanman, ja dugonangizga o'xshab og'zing qani desa, qulog'ini ko'rsatadiganlardanmasman, — jikillab berdi u.

· Gap degani dalil, isboti bilan bo'lsin-da, ovsinjon, qani, bilsalar aytsinlar, qulog'imiz sizda?

· Voy-vo-ey, ja qo'rqitvordiz-ku, eshiting bo'lmasa: echkiniki ikkita bo’ladi, qo'yniki uchta, sigirniki to’rtta, otniki... yo'q otnikini bilmasakanman, axir otni qatiq-sutini sotmaymiz-da... xo'-o'sh, yana qaysinisi qoldi, ha, tuyaniki beshta, filniki oltita...

· Erkaginiki-chi erkaginiki?
· Bittadan bo'ladi-da, ja...

Xotinlar xandon otib kulib yuborishdi...

—Kulmanglar, odamni ustidan — dedi haligi xotin xafa bo'lib, — nima bo'gandayam biz ikkinchi qo'lmiz-da.

· Uchinchi qo'l, deng, aylanay, — tuzatdi xola, — birinchi qo’l sog'ib beradi, ikkinchi qo'l sizga obkelib beradi...

· Qarang-a, bitta sigir uchta ro'zg'orni boqadi-ya...

· Boqishga boqadi-ya, shu keyingi paytda qaymog'i — sutga, suti — suvga, qatig'i — ayronga aylanib borayotgani chatoq bo'lyapti-da, ovsinjonlar...

· Ha o’lmang, — dedi xola xo'rsinib, — bunaqa bo'lishida govmushlarning zig'irchayam aybi yo'q, — o'zimizni Xudo urib qo'ygan, o'zimizni. Jonivorlar tilsiz mahluq bo'lsa ham Yaratganning chizgan chizig'idan chiqmaydi. Chizig'dan chiqishga bizga taraf yo'q, birovning haqidan qo'rqmaymiz. Alloh yaratgan nuqradek pokiza ne'matlarni nafsimiz yo'lida harom-xarish qilib qo'yamiz. Koshki yuqsa, hecham yuqmaydi-da. Bir kuygan odam aytgan ekan «suvniki ketdi suvga, qatiqning puli qoldi yonga» deb.

· Shu gappi juda ko'p eshitaman, xolajon, nima degani o'zi bu?

—Qadimda bitta odam bo'gan ekan, — deya Bismillo xola yechilib ketdilar, — o'sha odam sizlardek oqlig' sotib kun ko'rar ekan. Ammo g'irt imonsiz ekan. Sutga tengma-teng suv qo'shar ekan-da, aybim ochilib qolmasin deb, qatiq qilib sotarkan.

· Voy-y-y...
· Shunday qilib, desanglar haligi qatiqchi boyib ketibdi.

· Voy, boyibdimi?
—Shayton qurgur, boshqalarniyam orqasidan ergashtirsin deb bitta, ikkitasiga qarashvoradi-da, qoqindiqlar. Lekin boyigani bilan juda xasis ekan. Kambag'aldan chiqqan boy xasis bo'ladi-da! Aytishadiku ko'rmaganni ko'rgani qursin deb. Buni ustiga
so'qqabosh ham ekan. Oltinlarini yer-u ko'kka ishonmas ekan. Xaltaga solib beliga tugib yurarkan. Ko'rgan odam uni shuncha oltini bor deb o'ylamas ekan. Bir kuni oftob rosa qizdiribdi. Hamma o'zini soya-salqinga, daryo bo'ylariga uribdi. Qatiqchi kun qaytib qolar deb

bir kun chidabdi, ikki kun chidabdi. Oxiri bo'mapti. U ham daryoning bo'yiga boribdi-da, qumni kavlab, hamyonini ko'mibdi. Ustiga kiyimlarini to'shab, cho'milgani tushibdi. Shu payt qaydandir maymun paydo bo'libdi-da, hamyonni kavlab olib, daryo bo'yidagi bahaybat daraxtning ustiga chiqib ketibdi. Qatiqchi nima qilarini bilmay, chapagini chalgancha pastda qolaveribdi. Maymun bir ayriga joylashib olib, asta hamyonni ochibdi. Ichidan bitta tillani olib, ko'ziga yaqin olib boribdi-da, u yoq, bu yog'iga qarabdi. Yeb bo'larmikan deb tishiga bosibdi, tishi o'tmapti. Bir, ikki yalab ham ko'ribdi, maza-matra degan narsa yo'q emish. Keyin bu bo'magur narsaykan deb suvga qarab otib yuboribdi. Qatiqchi suvgamas, menga ot, menga deb pastda turib, qichqirarmish. Keyingisini hartugul qatiqchiga qarab otibdi. Shunday qilib maymun daraxt ustida bitta oltinni suvga, bitta oltinni qatiqchiga otib, ermak qilib o'ynab o'tiribdi. Qatiqchi hisoblasa ikki yuzta oltin tangasi bo'lgan ekan. Teng yarimi suvga ketib, teng yarmiga ega bo'pti. Shunda sutga qo'shgan suvlari yodiga tushibdi-da, peshonasiga bir urib: «Suvniki ketti suvga, qatiqni puli qoldi yonga» degan ekan.

· Qarang-a, bir kunmas bir kun baribir teshib chiqar ekanda-a, xolajon?

· Xolajon, anovi qushga aylanib qolgan odam ham shunaqa bo'ganmi?

· Ha, uyam sutga suv qo'shib pullagandan keyin Alloh uni jazolagan. Oxiratgacha Allohga tavba qilib «sut oq», «sut oq», «men nohaq», «men nohaq» deb o'tadi endi.

· Voy, xolajon, Xudoyim taolo shu kunlarda odamlarni shunaqa parranda-yu, darrandaga aylantirib qo'ysa, bormi?..

· Voy, unda birinchi bo'lib o'zlari-a, hu-u-u... qanot qoqib... — osmonga ishora qildi xotinlardan bittasi, — bu yoqda bolalaringiz onam qani deb chirqillab, eringizning ko'zlari osmon-u falakka bitib «kisht qo'ndog'ing bu yoqda» deb orqangizdan quvib yurarmidi.
· Hecham-da, unaqa bo'maydi, men mijozlarim obkelib berganini sotaman. Qush bo'lsa o'shalar bo'lovursin.

· Undaymas-da aylanay, — dedi xola, — siz sotmasangiz ular qattan obkelib berishadi... sotasizki obkelishadi. Shunday bo'lgandan keyin xohlaysizmi, xohlamaysizmi, gunohiga bab-baravar sheriksiz, qoqindiq. Eshiting, qadimda bir boyning mingta qo'yi bo'lgan ekan. Cho'pon bechora ularni kechgacha boqib, buni ustiga bir mesh qilib sutini ham sog'ib obkelib berarkan. Boy bo'lsa, bir mesh sutga bir mesh suv qo'shib, ikki mesh qilarkan-da cho'ponga bor sotib kel der ekan. Cho'pon bu nima qilganing, Xudodan qo'rqmaysanmi desa, ishing bo'lmasin der ekan. Kunlardan bir kun cho'pon yaylovdan so'ppayib bir o'zi qaytib kelibdi. «Ha, — depti boy, — qo'ylar qani, sut qani?» «Sutga qo'shib sotgan suvlaring bulutga aylanib, sel bo'ldi-da, qo'ylaringni bitta qo'ymay oqizib ketdi» depti cho'pon afsus va nadomat bilan. Shunday qilib boy qo'ysiz, odamlar go'shtsiz, sutsiz, cho'pon bo'lsa, ishsiz qolgan ekan. Shunaqa qoqindiqlar, shunaqa bu ishning oxiri voy, kasri bittaga emas, hammaga uradi-ya... Ikki o'rtada ko'pning rizqi qirqiladi. O'ziylarni to'g'rilaylar, aylanay qizlarim, o'ziylarni to'g'rilaylar. Popukdek-popukdek farzandinglar bor, ularni halqumini harom qilib qo'ymanglar, ertaga o'zlaringga qiyin bo'ladi. Halqumi kirlangan bolalar hayotda qaysar, betga chopar, o'jar bo'lib o'sadi...
· Voy-y-y, mem qizim tushmagur halitdan xuddi shunaqa, xolajon. Bamisoli qizib turgan yog', charsillaydi. Qarang-a kasalning boshi bu yoqda ekan-ku. Qiz bola birovning hasmi, uzatsam u yog'i nima bo'larkin deb jonim halak...

· Oh, — dedi birkam million peshonasiga bir urib, — bu jodugar kampir pisillatib yana bir kattakon ishni bizga qarata boshlayapti. Avrashini qara-ya, uni, avrashini, uncha-muncha shayton ip esholmaydi-ya... O'lay agar bu jodugarni yo shayton tuqqan, yo hamma shaytonlarni shu tuqqan.
- Ja unchalikmasdirov, — dedi Shaytonvachcha jo'rtaga o'smoqchilab.

—Ahir u hamma sir-asrorlarimizni miridansirigacha bizdan yahshi biladi-da... yo tavba!

TAQVO RASTASI
(yoki shaytonlarning yana sarosimaga tushib qolishi...)
Shunday qilib, birkam million haq bo'lib chiqdi. Bozorda yana bir g'alati voqea sodir bo'ldi. Oqliqlar rastasining tepasida Bismillo xolaning taklifi bilan «Taqvo rastasi» degan yozuv paydo bo'ldi. Shaytonvachcha bu yozuvni ko'rib, odam bolalarining ustidan kula boshladi:

—Voy, xayolparastlar-ey... voy qovoq kallalar-ey... topgan gaplarini qara, «Taqvo rastasi»mish, buncha balandparvoz bo’lmasa bu odam bolalari, bunaqa shiorlar bilan ish bitganda, bizga ish qolarmidi bu dunyoda, quloqlarigacha gunohga botib yotishibdi-ku, yana taqvoni da'vo qilishadi bular, he o'rgildim senlardan, ko'ramiz hali...

Ammo, «Dumi tugiklar» madrasasida «Taqvo» degan so'zning paydo bo’lishining o'ziyoq shaytonlarni sarosimaga solib qo'ydi. Bu shior bozorga oqliq olib keladiganlaru uni sotib pul qiladiganlargacha shoshirib qo'ydi. Birlamchi zarbaga avvalo, «ikkinchi qo'l» deb nom olganlar uchradi.
· Opovsi, molingiz taqvomi, taqvo bo'sa, ob qolaman, bo'masa yo'q, — dedi «uchinchi qo'l» opa, jiddiy.

· Voy bu nima deganingiz, opa, aylanay, har kungi mol-da, — deb «ikkinchi qo'l» opa mushtlarini beliga tirab, yelkasini o'ynatdi. — Nima bu taqvo deganingiz lisenziyami?

· Bu deganim, sutning qaymog'i olinmaganmi, qatiqqa suv qo'shilmaganmi, deganim.

· Ilgari bunaqa gaplar bo'lmasidi-yu, opa, ayla​nay?— chiyirildi «ikkinchi qo'l» opa.

· Endi bo'ladi opovsi, ko'p chiyirilmang, men bundan bu yog'iga gunohlaringizga sherik bo'lolmiyman.

· Agarda molim haligi... nimaydi, ha esladim, taqvo desam ob qolasizmi, opa aylanay?

· Hecham-da, quruqdan-quruq gapga ishonadigan zamonmi hozir?..

· Nima qil deysiz, bo'lmasa? Ja, haddinglardan oshdinglarku-a, bozorni o'ziylarniki qilvolib. Bizam yerdan chiqmaganmiz... — baland kela boshladi ikkinchi qo'l opa.

· Birinchidan opovsi, taqvo joyida shovqinlamaydilar, ikkinchidan shu paytgacha aytganingizdek haddimizdan shunaqangi oshib ketgan ekanmizki, Xudodan ham qo'rqmay qo'ygan ekanmiz. Bir tavbadan, ming tavba qilib, Xudo xohlasa Xudoga qaytdik. Uchinchidan hov anovi xolani ko'ryapsizmi, rastani bo-o-shida o'tiribdilar, Bismillo xola bo’ladilar, o'shalarga borib shundoq rang ko'r, hol so'r qilsangiz bo'ldi, olam guliston. Molingizga o'zingiz aytgandek lisenziya beradilar.

· Nima-a?.. Hali u xotinga porayam beramanmi, hecham-da, pulim ko'chada qolgani yo'q!

· Voy manovi xotinni, porayiz boshizdan qolsin, shundoq boshdan oyoq qaraydilaru molingiz qanaqaligini aytib beradilar, shu... Menga qarab, olaqol qizim, desalar bas...

· Molimmi ko'radimi, o'zimmimi, tavba?

· Farqi yo'q.

· Voy nimalar bo'lyapti o'zi bu bozorda? Oling ana, molim taqvoli chiqmadi deylik, keyin nima bo'ladi?

—Nima bo'lardi, ariqqa oqiziladi, vassalom. Huzurini baliqlar ko'radi...
· O'h-ho'-o'-o'... shunaqa deng, — ko'zlari o'ynab ketdi «ikkinchi qo'l» opaning, — unday bo'lsa men boshqa bozor qidira qolay-a, opa aylanay?

· Ixtiyoringiz, opovsi...
Shundan keyin oqliq rastasiga bamisoli nur kirdi. Xaridorlaming og’zi qulog'ida. Qatiq-sutlarga binoyidek maza-matra kirib qopti, qaymoqlar-qaymoqqa o'xshayotganmish... Rasta borgan sari gavjumlashib, yangi-yangi mijozlar bilan to'lib-toshar edi. Shahar kattalari bu yaxshi ishni boshqa bozorlarda ham qo'llash yo'llarini o'ylab qolishdi. Lekin na ilojki odamning yuz-ko'ziga qarab, molining qanaqaligini dangal aytib beradigan vallomat Bismillo xolalar ko'p emas, hozircha bitta edi.

Shungami, «uchinchi qo'l» opalarning unisi u deb, buni bu deb, Bismillo xolani sal bo'lmasa avliyoga chiqarib qo'yishdi.

· Unaqa demanglar-da, qoqindiqlar, menam Xudoning bir ojiz bandasiman, — dedi xola xijolat bo'lib.

· Kamtarlik qilmang, xolajon Siz borib turgan avliyosiz. Sizzi so'zlaringiz sehrli deb yursak, ko'zlaringiz ham sehrli ekan. Qatiq-sutchilarga qarab turib, ularni baqa qib qo'yasiz-a... Sizga ularni taqvomi, taqvomasligini Xudoyimning o'zi bildiradi-a, xolajon?

· Odamzodning yuz-ko'zini-chi qizlarim, Xudoyim taolo bamisoli ko'zgu qilib yaratgan. Bilib qo'yinglar, harom narsalardan odamning manovi yeri qoraysa, — deb ko'ksini ushladi xola, — yuziyam qorayadi. Ha, o'ti o'chgan o'choqqa o'xshab qoladi yuz degani. Odam-da istara qolmaydi. Ko'zlari-chi, ko'zlarijavdirab, egasiga bo'ysunmay unaqamas, bunaqa deb rost gapni aytib turadi. Bunaqa odamning so'zigayam, moligayam ishonib bo'lmaydi. Halol, pok odamning yuz-ko'zlariyam kulib turadi. Birov ko'rsa, «voy, bunchayam farishtali ekan-a» deb bahosini berib qo'yaqoladi. O'ziylaram bir ko'zguga qarab qo'yinglar, keyingi paytda biram xushro'y, xushsurat bo'lib ketgansizlarki, odamni suqi kiradi-ya, suqi...

—Voy-y-y...
«Uchinchi qo'l» opalar bu maqtovlardan yoyilib kulishdi. Ulardan biri azbaroyi yayrab ketganidan ko'ngliga kelgan gapni yashira olmadi:

—Rostini aytsam, xolajon, oldiniga sizzi yomon ko'rib yurdim... Endi bo'lsa, shunaqangi yaxshi ko'rib ketyapmanki... Sizzi gapingiz bilan, pulimgayam, uyimgayam baraka kirdi, desangiz. Ilgarilariyam yomon topmasidim, biroq, barakasi yo'q edi-da, barakasi.
· Halol-pok narsalarga shayton tumshug'uni tiqolmaydi, qoqindiq, baraka o'shandan...

· Ha, — dedi Shaytonvachcha fig'oni falak bo'lib, — jodugar bu yerdayam eski qo'shiqlarini boshladi.

· Shayton kallamizni ishlataylik, — dedi birkam million jikkillab, — bo'lmasa, kechagi obro'lar bir pul bo’ladi-ya. Meni yana yetakchilikka tushirib qo'yishadi.

· Uni qaraya, — dedi Shaytonvachcha birkam millionning ustidan kulib, — echkiga jon qayg'usi, qassobga yog' qayg'usi ekan-da... Hay, mayli, senikiyam to'g'ri. Biz odam bolalarini o'zlari ko'rmaydigan tomondan ko'ramiz va ertaga, albatta, g'aflatda qoldiramiz, mana ko'rasan.

RASTAGA SHAYTON ORALADI
(yoki pul-pulni buzishi haqida)

Shaytonvachcha «Taqvo rastasini» qanday qilib sindirish, yo'qotishni kechasi bilan o'ylab chiqdi. Kallasiga qoyilmaqom bir shaytoniy fikr kelmadi. Shu yerda onasining qadri o'tdi. Ammo endi onasining oldiga borolmaydi. Goh achchiq, goh chuchuk darslarini ololmaydi. Onasi tug'ilib o'sgan uyidan dumini yaxshilab tugvorgan. Ha, tukgandayam, dazmol urgandek qivorgan. Balki onasi yana bitta Shaytonvachchani tug'volib, uni kechasi-yu, kunduzi shayton qilish bilan ovoradir. Uniyam urib-urib etini. so'kib-so'kib betini qotirayotgandir. O'zi Shaytonvachchaning boshiga yog'iladigan hamma balolar tilidan kelardi. Dumbillik qilib bir nimalar deb qo'yardi. Yo ortiqcha maqtanib, o'zidan ketardi.

—Sen, yashshamagur, — dedi ona shayton bir kuni, — hadeb odam bolalarining hiqildog'iga yopishovurma... joni o'shatta bo'ladi-ya, ularni, o’ldirib qo'yib, tovoniga qolib yurma tag'in, jonni Egasi bor-a!

· Kim egasi, — bilib turib jo'rttaga so'ragan edi Shaytonvachcha.

· Dard, «kim» emish! Kim bo'lardi, yaratgan Egamda, merov. Bundoq qovoq kallangni ishlatsang-ku, jonini oladigan boshqa jon joylarini topib olasan-a. Shaytonvachcha shu tobda «Taqvo rastasi»ning o'sha jon joyini zo'r berib qidirardi. Tugulgan dumi goh o'ngga, goh chapga borib kelar, pahmoq boshini tinimsiz qashlar, beo'xshov qoshig'ini asabiy nari-beriga surardi. Ko'zsoqqalari bejo bo'lib, biri chapga ketsa, biri o'ngga ketardi.

· Ha, — dedi Shaytonvachchani halidan beriga bir chekkada kuzatib turgan Birkam million hayron bo'lib, — bir nimangni yo'qotdingmi Million birinchi?

· Yo'qotdim, topishvorasanmi? — deya jahl bilan ko'zlarini unga lo'q qildi Shaytonvachcha.

· Nimani, ayt, qo'ldan kelsa bajonidil?

· Kallamni...
· E-e-e... unimi? — Shaytonvachchaga achinib ketdi birkam million, — halitdan «tom»dan ajrab qoldim degin, million birinchi. Yelkangda turgan nima u, kalla bo'lmay, oshqovoqmi?

· Umringdan baraka top, rost gapirding, bu kallamas, rostdan ham oshqovoq, olasanmi, sotaman arzon garov...

· E, o'zimmikidan bezorman-ku, sotovur bozoringni bersin, — dedi-yu, birkam million ura jo'nab qoldi.

Ammo shu payt Shaytonvachchaning kallasi sotvoradi deb qo'rqdimi, ishlab ketdi. O'ziyam vaqtida ishlab ketdi-da, bo'lmasa, bozorchilik sotilib ketarmidi! Ishlab ketishiga Birkam millionning bir og'iz «bozoringni barakasini bersin» degan kesatig'i bahona-yu, sabab bo'ldi. Shundan keyin Shaytonvachcha o'ylab turib taqvo rastasidan barakani ko'tarish rejasini tuzdi. Kechga dovur harom-xarish, betahorat, poraxo'r, mast-alast mijozlarni bosh-ko'zini aylantirib, rastaga boshlab kelaverdi. «Men bu oqlig'lar rastasida nima qilib yuribman» deya o'zlaridan-o'zlari hayron bo'lishardi ular. Shaytonvachcha o'z mijozlarining qulog'iga asta shivirlar edi:

—Joningizda qasdingiz bormi, begim, uncha-muncha oqlig' degan narsalardan ham «otib» turish kerak. Buyam istakanda sotilib, istakanda «otila»di, ha... — deya mulozamat ham qilib turdi.

Buni ko'rib qolgan birkam millon o'qituvchilikdan umidini uzib, jinni bo'layozdi. Axir o'z malaylari bo'lgan bunaqa odam bolalarini taqvoli joyga qaysi esini yegan shayton ro'para qiladi? Taqvoli narsalar ularning qoniga kirsa u yog'i nima bo'ladi? Milon birinchining paymonasi to’lganga o'xshaydi. Endi uni uchinchi marta qovun tushirishini kutib o'tirishmaydi. Qulog'i bilan dumini shartta kesib, madrasadan quvib yuborishadi. Ko'r hassasini bir marta oldiradi, deyishadi. Million birinchi bo’lsa hov boshida qilgan xatoni bugun yana qaytarib o'tribdi... Esizgina million birinchi, degan nom. Senda bir gap bor deb maqtab yuribdi-ya uni. Esizgina maqtovlar-u, olqishlar. Tuyaning qumalog'i ham yo'q ekan unda...

Ertasiga erta bilan mish-mish tarqaldi. Nimaymish madrasa dasturhoniga «Taqvo rastasi»dan shaytoniy nasibalar borganmish. Anchadan beri bu rastadan nasiba uzulib qolgan ekan, binoyidek aloqa tiklanibdi. Yana tillarda millyon birinchining nomi. U bo’lsa yana «sharaf toji»ni kiyishdan bosh tortgan. Shaytoniy burchim, vazifam deb kattalar oldida yana mug'ambirona qo’l qovushtirgan. Madrasa kattalari shu paytgacha shayton malaylariga taqvoli ne'matlami yedirib bo'lmaydi, deb xato qilishgan ekan. Million birinchi bo’lishligini isbotlabdi. Bo’lganda ham xuddi it tekkandek bo’lar ekan.

Bu narsa o'z-o'zidan «uchinchi qo’l» opalarni tashvishga solib qo'ydi. Ular chuvvos solib, xolani o'rtaga olishdi:
· Xolajon bir ilojini qiling, nimagadir savdodan baraka ketdi.

· Kechagi tushumni hech sanolmasam bo’ladimi? Nuqul Qo’lim terakni bargidek titiraydi deng, pul emas xuddi cho'g' ushlagandek bo’laman...

· Voy meni aytmaysizmi, pulning sassig'iga uxlolmadim, xolajon. Ha eshik, derazalarni ochib yotdim...

—Men tushimda nuqul bosinnqirab ajinalarni ko'rib chiqdim.

· Uyammas, buyammas rastamizga ko'z tegdiyov...
· Isiriq tutatvorsakmikin-a?

· Ha, isiriq ham tutatamiz keyin xolajonim duo o'qib, dam ham solib qo'yadilar-a?..

· O'-o'-o'... — dedi Bismillo xola boshini sarak-sarak qilib «uchinchi qo'l» opalarga boshdan oyoq tikilarkan, — shunchalikka yetibsizlarmi, bilingki, taqvoda yetilibsizlar. Mana bu yeringlar, — deb xola ko'kragining ustiga qo'lini qo'ydi, — billur idishdek yarqirab ketibdi, baraka topinglar, Alloh rozi bo’lsin sizlardan. Mem juda xursand qivordinglar. Ilgari bunaqa narsalarning farqiga borish qayda edi... Alloh sezdirsa, bilib turibman, rastamizga shayton oralagani aniq, ha bu tashvishlar o'shani ishi.

· Voy-y-y... endi nima qilamiz, xolajon?

· Shaytondan endi qutuldik degan edik-ku.

· Ja o'lardek sur bo'larkan-da uyam...

Bu gaplarni eshitgan Shaytonvachcha bu yoqda Birkam million bilan og'izlari quloqlarida, chapak chalishardi. Birkam million endi katta o'qituvchi lavozimiga minvolgan, Shaytonvachchaning yelkasini silab, erkalab o'tirardi...

—Aytmadimmi, — dedi Shaytonvachcha mosh yutgan xo'rozdek gerdayib, — biz shaytonlar senlarni o'zlaring ko'rmagan tomonlaringdan ko'ramiz. Dodlaringni endi sharti ketib, parti qolgan anovi kampirga aytaverlaring.

Shu payt Shaytonvachcha bilan Birkam million nimagadir bir cho'chib tushishdi. Birov taglariga xalacho'p suqqandek bo'ldi. Shoshib Bismillo xolaga yuzlanishdi. Bismillo xola dedi:

· Bu dunyoda bo'lmaydigan ish yo'q, qoqindiqlar, men sizlarga aytsam...

· Ayting, xolajon, ayting, — har tarafdan jig'illashdi «Uchinchi qo'l» opalar.

—Shaytonlar doritgan bu dard bedavo emas, qoqindiqlar, davosi bor. Illat sizlar o'ylaganchalik sotayotgan molda emas pulda.
· Pulda?! Voy achib qoliy, puldayam illat bo'ladimi, xolajon, qo'ying-e, — ko'zlari shokosaday bo'ldi opalardan birining.

· Bo'ladi, bo'lganda qandoq. Mana sizlar oqlig'ni qanaqaligini bilasizlar, ammo xaridorning puli qanaqaligini qattan bilasizlar? Balki u poraxo'rdir, balki yetimning haqidan urib qolgandir, o'g'ridir, muttahamdir, piyanistadir... Ha, bilishimcha sovdoga o'shalarning puli aralashgan. Boshqa halol pullarga ham o'shaning karohati urgan. Shunday qilib savdoning barakasi osmon-u falakka uchgan-da, qoqindiqlar.
· Do'xtir bo'b keting-e, tashxisni juda o'rni-o'chog'ida qo'ydingiz-da xolajon, keyingi paytda o'shanaqa shaytonsifat mijozlar ko'payib ketganini ko'nglim sezuvdi-ya.

· Qurib ketsin, endi o'shanaqalarga oqlig'ni sotmaylik-a, xolajon?

· Yo'q, undoq qilib bo'lmaydi, zinhor-bazinhor, o'rtada janjal chiqadi-ya. Bozor tartibi buziladi. Buni xamirdan qil sug'irgandek boshqa yo'llari bor.

Shaytonvachcha bilan Birkam millionning vujudlari quloqqa aylandi. Obbo bu jodugar kampir shaytonlarga qarshi yana qanaqa yurish qilarkin?

· Yo'li shuki, lobar qizlarim, kundalik savdoni sanashdan oldin ko'zni chirt yumasiz-da, Alloh uchun deb bitta so'lkavoyni olib, ko'zdan nari qo'yasiz. Keyin «xirmonga baraka» deysiz-u, tushumni sanayverasiz... O'sha olib qo'ygan so'lkavoyingiz sadaqa bo'ladi, savdo pulingizni halollab, baraka kiritib beradi.

· Sadaqa-raddi balo deng, xolajon?

· Shundoq.

· «Xirmonga baraka!» deganlaricha bor ekan-da!

· Shundoq qoqindiqlar, shundoq! Dehqonlar ham kuzda yerdan nimaiki ko'tarsalar har o'n kilosidan bir kilo, yuz kilosidan o'n kilo, ming kilosidan yuz kilo beva-bechoralarga kafsan berishadi, shunda ularniyam dehqonchiligiga yaratgan Egam baraka kiritib beradi. Sizlarnikiyam shunaqa. Axir sizning ehsoningiz bilan bir bechoraning qozoni qaynasa, duo qilmaydimi, biringga ming bersin deb...

- Men bitta joyiga sal tushunmay qoldim, xolajon. So'lkavoyni xirmondan nimaga ko'zimizni chirt yumib olishimiz kerak-a? Ko'zimizni katta ochib olovursak bo'lmaydimi?
· Allohim ehsonni chin ko'ngildan, xolis bo'lishini yaxshi ko'radi. Shunday qilsangiz so'lkavoyni kattasi chiqib qoldi «oh» deb og'rinmaysiz, maydasi chiqib qolsa «voy» deb xijolat bo'lmaysiz. Qo'lga Allohning buyurgani ilinadi-da... Shunday qilib, sadaqa bilan mol ham, ana unday karohatli pullar ham poklanadi, qoqindiqlar.

· Voy bo'-o'-o'-y, — dedi Shaytonvachcha hafsalasi pir bo'lib, — bu jodugar bizga qarshi yomon yurish qildi-yu, ertaga madrasaning dasturxoni yana oqlig'siz qoladigan bo'ldi...

· Katta shayton o'qituvchilik nima bo'ladi endi? — dedi birkam million Shaytonvachchaning yelkasini silashdan to'xtab.

· Nima bo'lardi, sabil qoladi, sen yaxshisi bunaqa omonat, yurak o'ynog'i amallardan voz kech.

—Ho-o-o... senga aytishga oson, amal deb qo'yibdilar buni. Voz kechishmish-a, tushingni suvga ayt.

· Bo'pti, amaling bilan qo'shmozor bo'l, bu taqvo rastasida men qiladigan ish qolmadi ketdim.

· Qayoqqa, hov million birinchi?

· Xuttaga...
SALOM BERDIK, XOJAM
(yoki Shaytonvachchaning eski qadrdoni Xojaning ishlariga aralashmoqchi bo'lgani)
Xoja bozorning eng gavjum joyida tijorat ishlarini boshlab yuborgan edi. Avvaliga u ishni nimadan boshlasam ekan deb ko'p bosh qotirdi. Oyoq kiyimidanmi, bosh kiyimidanmi, yoki birakayiga aralash-quralashidanmi?

—Siz kishi eplamaydiganidan boshlayvering, yutqazmaysiz, — maslahat berdi Bismillo xola.
Xoja bozorni aylanib ko'rsa, hamma narsa bor ekan-u, bolalarga o'yinchoq yo'q ekan. Ha tijoratchilar katta mollarga o'zlarini urib, bolalarni eslaridan chiqarib qo'yishibdi. U ham el qatori chetga chiqib, bor sarmoyasiga turli-tuman bolalar o'yinchoqlarini olib qaytdi. Ha, Allohga tavakkal qildi. Baxtiga bunaqa moldan boj olinmas, olinsa ham nomigagina olinar ekan. Asta-sekin ishlari yurishib ketdi. Xoja insofli edi. Moliga shariy narx qo'yar, besh qo'lini og'ziga tiqmasdi.

Shaytonvachcha endi Bismillo xoladan bir ish chiqara olmagach, Xojaga qarab og'di. U ko'pdan Xojaning arzonfurushligini bilar, «voy, taqvodor vallomat-e, senimi, shoshmay tur» deb zimdan tishini qayrab, yurardi. Oldindan reja tuzib, bir shumlikniyam o'ylab qo'ygan edi. Aksiga olib yelkasiga mindiradigan xaridorlar orasida bolamga o'yinchoq olaman deganlari sira uchramayotgan edi. Baxtiga bugun shunaqasi uchrab qoldi. Ishi yurishmay turganda xuddi osmondan tushgandek bo’ldi. O'ziyam davangirdek, chapani erkak ekan. Hoynahoy o'yinchoqlarni beshikto'yiga olmoqchi. Shaytonvachcha davangini chapdan boshlab, g'irt chayqovchi bir o'yinchoqfurushga ro'para qildi.

—O’lgan otayizzi xuniniyam qo'shvordizmi, muncha bu zahardan ham qimmat? — deya do'rilladi xaridor qovoq-tumshuq qilib.

Bundaqa qo'pol xaridor oldida, albatta, sotuvchi past tushadi, mohni sotmasayam tezroq ko'zdan dab bo’lsin deb o'zicha bir nimalarni ming'irlagan bo'ladi:

—E, aka shuni deb qaydan-qaylarga boramiz, bir yog'i musofir yurtlar, vey senam odammisan deyishmaydi nomardlar, yo'llarni bo'lsa o'zingiz bilasiz, sal bo'lmasa teringizgacha shilvolay deyishadi noinsoflar, shundayam bizga qolsa-qoladi, qolmasa yo'q. So'rovring, sizga kami bor, aka...

Shaytonvachcha e'tibor qilsa, sotuvchi bor-yo'g'i shaytonlik qilyapti davangir xaridor bo'lsa unga laqqa ishonyapti. Rahmi kelganidan rangi-ro'yi o'zgarib, devdek odam hammaning ko'zi oldida kichrayib boryapti. Xaridor tushmagur boshini dag'dag'a bilan boshladi-yu, oxirida «puf» etib dami chiqib ketdi. Unga qolsa oladigan.

—Yo'q, — deydi Shaytonvachcha, davangirning qulog'idan cho'zib buni moli bo'lmaydi, yarim puliga bersayam haqingiz ketadi, bari tufta, sirti yaltiroq ichi qaltiroq o'yinchoqlar, — deb rostini aytdi. Xaridor moldan aynib, qo'l siltadi.

Shaytonvachcha endi uni oy desa yuzi, kun desa ko'zi bor bir go'zal juvonning oldiga olib bordi. Ko'pincha xaridorlar sotuvchining husni-malohatiga to'yib olib, keyin moliga xaridor bo'lishardi. O'zi o'yinchoqlaridan, o'yinchoqlari o'zidek chiroyli edi. Shuning uchun bu juvon moliga qo'rqmay baland narx uraverardi. Davangir bu yerdayam osmondan keldi:
· O'h-ho'-o'... narxi o'zingiz bilanmi?..

· Oldin o'yinchoqlarni savdosini pishiraylik, menikini keyinroq... — deb ishva qildi juvon.

Davangir yarq etib, juvonga qaradi. U tilla tishlarini ko'rsatib, ishshayib turardi. Davangirni ko'ngliga yomon gap keldi. Ko'zlari ola-kula bo’lib:
· Uyatsiz, — dedi.

· Salomingizga yarasha alik oldik-da, boyvuchcha aka... bu yerni bozor deb qo'yibdilar... aybga buyurmaysiz, — xandon otib kuldi juvon.

Davangir o'yinchoq ushlagan qo'lini qoqib-suqib, bu yerdan tezroq ketishning payidan bo'b qoldi.

Shaytonvachchaning davangirni bu o'yinchoqfurushlarga yo'liqtirishdan maqsadi tomoman boshqa edi. Niyatiga bir muncha erishdi ham. Buni ustiga davangir balodek taqvodor ham ekan. Anovi xotindan taqvo qildi-ku. Taqvodorni yo'ldan urish ham ayni muddao, uzukka ko'z qo'ygandek. Shaytonvachcha oxiri uni Xojaga ro'para qildi.
· Xo'-o'sh... aka bizga aptamatdan ko'rsating?

· Unaqasi bizda yo'g'idi-ya, birodar...

—Pulimot-chi, pulimot, o'chib-yonadiganidan bormi?

· Uyam... — erga qaradi Xoja.

· Topponcha-chi, topponcha?

«Yo'q» degandek bosh chayqab kuldi Xoja, keyin qo'shib qo'ydi:
· Keling aka, bolalarimiz halittan bir-birlarini «otishmasin», ularni shu balodan nari qilib turaylik. Shundog'am ekstrimistlar ko'payib ketyapti...

· E, — dedi davangir boshini orqaga tashlab, — shundoq kalla bilan bozorda nima qilib o'tiribsiz, maktabga boring, maktabga, og'ayni...

· Bu yer qaysi maktabdan kam, deysiz — kuldi Xoja, — eng katta maktab shu yer-ku, aka! Sizga aytsam, qadimda jahongirlar, bir yurtni bosib olmoqchi bo'lsa bozorini o'rganar ekan. Odamlari oldi-sotdi-da bir-birini oldiga pahol solayotgan bo'lsa, bas tap tortmay bostirib kelaverar ekan. Nimagaki bunaqa odamlar yurtiga ham, poshshosiga ham xiyonat qilishi mumkin ekan-da...

Davangir Xojaning ro'parasida anqayganicha turib qoldi. Uning xumdek kallasi bu tagdor gaplarni qabul qilolmay vang edi. Ha, dedi u ichida, buyam anovi mo'ltonilarning bittasi-da, u deb, bu deb laqillatib, molini pullamoqchi!

—Yaxshi, — dedi u birdan o'ziga kelib, — insof bilan aytingchi, manovi o'yinchog'ingiz necha pul?

Xoja narxini aytib:
· So'rayvering, qancha savdolashsangiz shuncha yaxshi, — deb ham qo'ydi.

· Nima?! Hayratdan davangirning ko'zlari irg'ib chiqdi. Shaytonvachchaga xuddi shu kerak edi. Quvonganidan chapak chalib yubordi. — Meni ustimdan kulyapsizmi? — o'dag'ayladi davangir Xojaga qarab.

· Xudo saqlasin, aka, qo'ying-e... sizday odamni ustidan kulib bo'lar ekanmi?

· Axir xuddi shunaqa o'yinchoqni anovi yerda falon deb o'tiribdi-ku, siz bo'lsa uni yarim narxiniyam aytmayapsiz. Shoshmay turing men hozir ularni esini kallasiga kiritib kelaman...

· Qo'ying hov aka, unaqa qilmang, bozor deb qo'yibdilar bu yerni, — deya Xoja davangirning orqa-sidan baqirib qoldi. Davangir quloq solmadi.

Birpasda to's-to'palon boshlandi. Shaytonvachcha niyatiga yetdi. Xoja arzonfurishlik qilib, kundan-kun obro'yi oshib, ko'zga tashlanib borayotgan edi. Mana endi u sabab bo'lib anovi jononning bo'ynidagi tilla zanjiri uzilib yo'qoldi, manovinisini peshonasi g'urra bo'ldi. «Dumi tuguklar» madrasasida esa xursand-chilikdan yana karnay-surnaylar chalinib qoldi. Yana hamdu sano... Yashasin Million birinchi!

G'ALATI TEATR

(yoki Bismillo xolaning Xojaga qarshi ayb qo'yishi)

Bozor melisasi tartib buzganligi uchun anovi mushtimi zo'r davangirniyam, o'yinchoqfurushlarniyam xonasiga olib kirib ketdi... Ammo kimga nima deb ayb qo'yishni bilmay rosa boshi qotdi. Qimmatfiirushlar «men ikkinchi, uchinchi qo'l bo'lsam, nima qilishim kerak, bundan arzon sotolmayman» deb turishibdi. Xoja bo'lsa «men qo’l-po'lni bilmayman, o'zim obkelib, o'zim sotaman, shunga meniki arzon» deydi. Davangir bo'lsa «bu insofsiz chayqovchilarni menga o'xshagan haridorlar esini kiritib qo'ymasa, sizlar milisamas, ammamni buzog'isizlar» deb mushtini do'layib turibdi...
Shu payt xonaga shoshganicha bir bolakayni yetaklab, Bismillo xola kirib qoldilar:

—Hay milisa, bolam, ha bo'ylaringga qoqindiq, shapkalaring biram o'zingga yarashadiki, manovi bolacha yo'qolib qopti desang, hay... oting nimaydi, girgitton? Ha, ha... Shavkat devding-a, esim qursin. Shuni anovi bozor bilan gaplashadiganingda aytvor. Onasi bechora zir yugurib yurgandir. Hali bu toychoq yo'qolib qolganini ham bilmaydi. Kattakon to'yxonaga kep qopman, kelin qatta deb yuribdi... Ha javdiragan ko'zlaringga onang qoqindiq... hozir onangni topamiz...

Milisa yigit radio orqali e'lon bergach, shoshib xolaga yuzlandi:

—Ketib qolmang, xolajon!

—Ishim-ku, boshimdan oshib-toshib yotibdi-ya, lekin anovi bolammi ko'rib, oyoq-qo'lim bog’lanib qoldi. U kishim nima qilib o'tiribdi bu yerda? — deb Xojaga ishora qildilar xola.
· Tanishmisizlar? — so'radi melisa.
· Tanisham gapmi, eskitdan qadrdonmiz, ona-boladek bo'b ketganmiz.

· Kasalni tuzalgisi kelsa, tabib o'z oyog'i bilan kelar deganlaridek, zab keldingiz-da, xolajon. Bizga sizni Xudo yetkazdi.

· Xo'-o'sh... nima gap, qoqindiq, — hushyor tortdi xola.

· Shu desangiz, xolajon, kattakon bir jumboqqa botib o'tiribmiz, siz yordam bermasangiz, bo'maydi, — deb voqeani melisa lo'ndagina qilib tushuntirib berdi. Keyin xoladan so'radi:

· Xo'sh, xolajon siz meni o'rnimda bo'lganingizda nima qilgan bo'lardingiz, hukmni kimga chiqarardingiz?
· Kimga bo'lardi, men bilan ona-boladek bo'b qolgan, anovi bolamga-da.

· Yo'g'-e... u kishini qaytaga taqdirlash kerak, molini arzon sotadi... Yana qadrdoningiz bo'lsa...

· Yo'q, qoqindiq, haq yo'lida amma-xolam, qadrdonim deyilmaydi. Xudodan qo'rqish kerak...

—Aytdim-ku, — deb chapak chalib yubordi chiroyli juvon. — Yashang, xolajon, ichim ekansiz, bugundan sizga shogird tushganim bo'lsin...

Peshonasi g'urra bo'lgan o'yinchoqfurush, boshini yerdan ko'tarib, xolaga bir qarab qo'ydi. Xolaning hukmidan keyin uni ham yuragida chiroq yongandek bo'ldi. Faqat davangi xaridor kampirga yov qarash qildi-yu, bir so'z demadi.

—U kishim savdo tartibini buzganlar, bozorda narx-navo o'ynab ketgan, natijada norozilik bo'gan, janjal chiqqan.

· Axir... — deb Xoja o'zini oqlamoqchi bo'ldi.

· Nima demoqchiligingizni sezib turibman, bolam. Aytmoqchisizki, qo'ygan narxim men uchun halol, oshig'i harom demoqchisiz, shundaymi?..

· Shunday, — tasdiqladi Xoja.

· Bunday paytda siz o'zingizga buyurilganini olasiz, bo'ldi...

· Qolgani-chi, uni nima qilaman?

· Qolganimi, qolgani beva-bechoralarni haqi. Balki qarindosh-urug', yaqin kishilaringiz, qo'ni-qo'shnilar orasida Qo’li kaltalar, qarzdorlar, bemorlar, musofirlar bordir... U yog'iga o'zingizdan qolar gap yo'q... Sizam tijoratda yangisiz-da, bolam, bilmagansiz. Mana endi bilib oldingiz, boshqalar ham bilib olsin... Kimki narxni o'ynatvorsa, janjal chiqadi, men aytganlarga amal qilmasa, tijorati erta kunda sinadi. Alloh taolo bandalarining rizqini bir-birining qo'liga sochib qo'ygan. Shuning uchun ham Alloh beruvchi qo'lni yaxshi ko'radi.

· Xolajon, meni trosimmi kim to'laydi endi, bu-yog'iniyam ajrim qilib bering, iltimos, o'zim sizzi yaxshilab xursand qilaman.

· Trosingiz Xudo xohlasa topiladi, bolam. Huv birda qovunfurushni pulini o'marib ketgan o'g'ri boridi-ku. o'sha obkelib beribdi, boyaqish. Yeb ketgani Allohdan qo'rqibdi. Xudoga shukr bozorimizdan o'g'ri-muttahamlar yo'qoldi, taqvo rastalari ochildi, lekin hali qiladigan ishlarimiz ko'pu, har holda bozorimizni dovrug'i kundan kunga to'rt tomonga ketyapti. Ishqilib ko'z tegmasin. Zanjiringiz bir mo'min musulmonni qo'liga tushgan bo'lsa obkelib beradi, mana meni aytdi, deysiz. Mabodo topilmasa, janjalga sabab bo'lgan bolam olib beradi, gap shu...

Xoja «ho'p bo'ladi» degandek o'rnidan turib o'tirdi.

· Ana, — dedi chiroyli xotin Xojaga qarab, — ortiqchasini nima qilaman degan foydadan oberaqolasiz...

· Illo-billo, — dedi xola hayqirgudek bo'lib, — u foyda beva-bechoralarni haqi-ya, siz qizim ular sirasiga kirmaysiz. Bilsangiz siz zanjir taqadigan boyvuchchalar sirasiga kirasiz. Agarda bu o'g'lim siz aytgandek qilsa bormi, unda uyam, sizam beva-bechoralarning haqini yegan bo'lasizlar, naq biror yeringizdan teshib chiqadi-ya!

· Yo'-yo'-o'... Xudo saqlasin-a, zanjir obermasalaram go'rga...

· Oberadi, o'zini halol tijoratidan oberadi. Sizgayam javr bo'masin, qizim...

Meni boshimchi? — deya g'urrasini ko'rsatdi o'yinchoqfurush, — bunga nima deysiz?

· Sizzi ishingiz oson bolam, ro'molchani ho'llab muzdek-muzdek qilib, ikki-uch bossangiz, o'rniga kep qoladi. Ot tepkisini ot ko'taradi, Xudo uchun kechirib qo'yaqoling xolang o'rgulsin. Kechirimli bo'linglar deganlar hazrati Payg'ambarimiz. Ming qilgandayam siz bilan biz bozorda o'tiramiz-da, bolam... Shunday bo'lgach siz bilan biz mezbon hukmidamiz. Mehmon akam kayf ustida bir erkalik qildi-da, deb qo'yaqolasiz-da, qoqindiq...

· Hov xola, men ichmayman, — deya do'rilladi davangir jahli chiqib.

· Voy ichmayman degan tillaringga shakar-a, shuning uchun ham bu bolam seni kechiradi. Kechirasiz-a, aylanay. Ha, yaxshi kechirimli odamni Olloh taola ham uncha-muncha gunohlari bo'lsa kechirvoradi, ha!

Shu payt bir xotin xonaga shoshib-pishib kirib keldi-da:

· Radiodan manovi trcs haqida sizlar gapirdiylarmi? — dedi. Ichkarida o'tirganlar hayron bo'lib ayolga qarashdi. — Buni men topib oluvdim, men. Hayriyat-ey egasi topilib qoldi deb eshitdim-u, bu yoqqa chopdim...

· E, — dedi milisaning kapalagi uchib, — radio ochiq qopti-ku. Rasvo bo'ldim. Bu yerdagi gaplar ko'chaga chiqib ketibdi-ku...

· Voy butun bozor zo'r teatr bo'lyapti deb, eshitib o'tiribdi-yu, — dedi zanjir ko'tarib kirgan xotin, — bu teatrmasmidi hali?..

· Alloh oshkor qilaman desa o'ziga oson, aylanaylar, — dedi Bismillo xola, — bir hisobda yaxshiyam bo'bti... Umuman-chi, milisa bolam bu gapirgichingdan foydalanib tursak yomon bo'masakan, nima deding?

· Qaydamov, lokin me nam hozir shuni o'ylab turuvdim, xolajon...

Bu paytda «Dumi kesiklar» madrasasida karnay-surnaylar ovozi o'chib, motam kuylari chalina boshlagan edi. Axir «gapirgich» ham qo'ldan ketgan edi-da...
TEATRNING DAVOMI
(yoki Bismillo xolaning ustma-ust temirning qizig'ida bosishi)
Bismillo xola bilan bozor inspektori o'rinlaridan turmayoq, «arzimiz boridi» deb xonaga bir-biriga xo'mrayishib, ikki kishi kirib kelishdi. Shaytonvachcha ularni tanidi. Kecha ikki og'aynini og'iz-burun o'pishtirib, bir ishkal chiqargan edi. Qarabsizki, bugun yovlashib, arzga kelishibdi.

—He odam bo'may ketlaring, — dedi Shaytonvachcha ustilaridan kulib, — foyda bo'lsa
darrovda og'iz-burin o'pishadi, salgina bir-biriga o'tishib qolsa, darrovda bir-birining yoqasiga yopishadi... Yuzingda ko'zing bormi, demaydi-ya, bu odam bolalari?
· Arziylar mengamasdir-ov, bolalarim? — deya xola ketishga chog'landi.

· Sizga-da, xola sizga bo'may kimga bo'lardi, — deb ko'zlarini lo'q qildi bittasi.

Xola bir zum o'ylanib turdi-da, inspektorga qaradi:

· Melisa bolam, anovi gapirgichingni tavakkal qilib yoqasanmi, ko'nglim sezib turibdi, nazarimda hammabop gap bo'ladiganga o'xshaydi. — Yo sizlar bunga qarshimisizlar, qoqindiqlar? — arzigo'ylardan so'radi xola.

· Yo'q, men qarshimasman, — dedi bittasi.
· Qaytaga yaxshi bo’ladi, — dedi ikkinchisi, — manovi akamlarning kimligini bozordagilar ham bilib qo'yishsin.

· Meni kimligimni pisanda qilmasangiz ham bo'ladi, men sizga o'xshab, tuf deb tufigini qayta og'ziga oladiganlardanmasman.

· Kelishib olaylik, bolajonlarim, — dedi xola ularni murosaga chaqirib, — bu yerga nima niyatda keldilaring, haqiqatni bilganimi yo?.. Yaxshi, unda odob saqlanglar.

Inspektor gapirovring degandek xolaga im qoqdi.

—Bismillahir rohmanir rohiym... Assalomu alaykum va rahmatullohi va barokatuhu, ahli bozor. Bizzi eshityapsizlarmi, biz melisa bolammi xonasidan gapiryapmiz. Ro'paramizda ikki arzigo'y bolam o'tirishibdi, hoynahoy oldi-sotdida ishlariga shayton aralashgan ko'rinadi. Quloq beringlar, iloha eshitganlar murodiga yetsin... Qani o'ng tarafda o'tirgan bolam, sizdan boshlaymiz, gapiring, hammaning qulog'i sizda, qoqindiq?

—Men chetdan gazlama-matolar obkelib sotaman, xolajon. Kecha yangi mol obkeluvdim. Men zarur ish bilan bir yoqqa ketuvdim. Mol ustida sherigim bor edi. Bu kishi, o'ziga ma'qul bo’lgan bir to'p molni tanlabdilar-da, ustiga to'nlarini tashlab, bu mol meniki bo'ldi, pulini kechki payt gaplashamiz, deb ketibdilar.

· Shu yerda to'xtang, bolam, andak aniqlab olishimiz kerak bo'lib qoldi... Xo'-o'sh-sh... Bir to'p mol hazilakammi... o’lchab ko'rib, shunday qiptilarmi?

· O'lchab ko'rmaganlar, bilishimcha, matoning rangi yoqqan bu kishiga. O'ziyam bunaqasi bor-yo'g'i bir to'pgina edi. Ja allambalosidan. O’lchoviga kelsak, o'lchoviga gap yo'q, xolajon, mol egalari bir santimiga ham xiyonat qilishmaydi... Shunday qilib, kechga yaqin molni olib ketib, erta bilan he yo'q, be yo'q, janjalni kattasini boshladilar-da. Molning arqog'ida qusuri bor ekan. Bichiqchisi-yu, tikuvchisi shu mening kasrimga bir kun ishsiz qolganmish. Bozori o'lganmish. Endi o'shalarniyam zararini qoplarmishman. Shunisi menga nash'a qilyapti-di, xolajon. Molni bor baraka qilib oldimi, tamom, men bu odamni tanimayman, vassalom. Aytganingizdek oliftagarchilik qilmasdan o'lchab, ko'rib olsin edi.

· Kechirasiz, bolajonim tojirlik sizga ota kasbmi?
· Ha yo'q, otam bir umr bazada qorovul bo’lganlar...

· Tushunarli, bolajonim, o'rtada shayton borda, savdo ishiga shayton aralashdimi, tamom, hamma narsa bo'lishi mumkin...

· Oh, — dedi Shaytonvachcha tipirchilab, — ota-bobomizdan qolgan shaytoniy nayranglarimizni u qilib, bu qilib asta-sekin bozorga olib kirayotgan edik, shuni sezib qoldi-yov, bu jodugar... qani oxiri nima bo'larkin?
· Siz nima deysiz, bolam? — deb xola da'vogarga yuzlandilar.

· Men moliga ishonib, bichiqchi-yu, tikuvchilarni kechki ismenga ishga chaqirdim. Erta bilan sotuvga yangi mol chiqarmoqchiydim, ahvol bunaqa bo'b chiqdi. Ko'rib turibsiz, meni sarmoyam muzladi, ishlamadi hisob. Shunday bo'lgach, bekordan bekorga zararga o'tirib qolovramanmi? Kim bu kishiga bunaqa sifatsiz mol obkesin, depti. Shuni jazosiga mening kamomatimni to'laydi, to'lamay ko'rsin-chi?!

· Kechirasiz bolam, sizdan ham so'rashga majburman, avlodingizda tijoratchilar bo’lganmi?
· Yo'q, nimaydi?

· Ayting-chi, siz bu ishda o'zingizni ozgina bo'lsayam aybim bor deb bilasizmi?

· Shundan keling, xolajon, — dedi mol egasi jonlanib.
· Qiziq gap qildingiz-ku, xolajon, ham zarar ko'ray, ham aybdor ham bo'laymi? Men bu odamning moliga ishondim-da. Bir-birimizga ishonmasak ish bo'ladimi, bu dunyoda?

· Men ham u yoqdan mol olayotganda, o'zimga ishonganday ishongan edim, — dedi mol egasi ham o'zini oqlab.

—Baribir bo'lmapti-ku, ishlaring hecham o'xshamapti-ku, bolajonlarim! Sizzi ishonchingizni u yoqdagilar oqlamapti, bu kishining ishonchini siz oqlamapsiz, bu yog'i necha puldanga tushdi, endi? To'g'ri tijoratda ishonch degani juda katta gap! O'zi tijoratni husniodobiyam shu-da. Biroq ishonchning ham o'ziga yarasha qattiq shartlari bor, qonun-qoidalari bor bilsangiz. Savdoda ko'z bilan ko'rish-u, qo'l bilan ushlashning o'zi kamlik qiladi. Molni ko'ngil xotirjam bo'ladigan qilib, ha, u yoq-bu yog'ini yaxshilab qarash kerak. O'lchanadigan bo'lsa erinmay o’lchash kerak. Gazmol degani gaz bilan o’lchab sotiladigan mol. Tarozida tortiladigan mol bo’lsa, albatta tortib olish kerak. Yeydigan narsa bo'lsa mazasini tatib ko'rish kerak. Ana undan keyin mol ishonchli bo'ladi. Ana undan keyin siz ishonchga kirasiz. Qarang, gazlama uchta qo’ldan o'tsa-yu, oxir-oqibat, uchala tijoratchi ham bir-biroviga ishonchini yo'qotib o'tirsa? Xo'-o'sh... Endi maqsadga o'tsak. Nimaga shu kasofat ish ro'y berganini bundoq tanaylarga o'ylab ko'rdinglarmi, mening tojir bolalarim? Men bekorga ikkovingizdanam avlodilarda tojirlar bo'lganmi deb so'ramadim. Bo'lganda ular, albatta, sizlarni bunaqa savdo qilishdan qaytargan bo'lardilar. Nimagaki bunaqa savdodan Payg'ambarimiz sollallohu alayhi va sallam ummatlarini qaytarganlar-da. Qadimgi johiliyat davrlarida «Mulomasa» degan savdo nayranglari bo'lgan. Mulomasa degani — molni ushlab ko'rish degani. Xaridor birovning molni bexosdan ushlab ko'rdimi, tomom mol egasi darrovda uning yoqasiga yopishgan. Qo'ling molimga tegdimi endi buni olsang ham olasan, olmasang ham olasan deb turib olgan. Shunga o'xshash yana bir boshqa nayrang bo'lgan. Uni «Munobaza» deyishgan. Munobaza — «irg'itish» degani. Bunda bir odam kiyimini yechib, birovning molini ustiga irg'itgan-da, bu mol meniki bo'ldi, menga sotsang ham sotasan, sotmasang ham sotasan deb zo'rlik qilgan. Ko'ryapsizmi, «Mulomasa»da xaridorga o'ta javr bo'lyapti. «Munobaza»da bo’lsa sotuvchiga o'ta javr bo'lyapti. Borib turgan g'irromlikmasmi, bu? Ikki olam sultoni hazrati Payg'ambarimiz shuning uchun ham «Mulomasa»dan ham, «Munobaza»dan ham bizlarni qaytarganlar. Bundan murod savdoning halol va pok bo'lishi, ikki tarafning rozi-rizochihgidir. Baraka shunda. Sizlarning ishingizga «Mulomasa» ham «Munobaza» ham, umuman savdoga aloqasi bo'lmagan narsalar aralashib yuribdi. Men sizlarni bilib turib bir-biringizga zulm qilgansizlar deyishdan uzoqman, bolajonlarim. Bu ishlar bilmaslikdan! Savdo ishi judayam nozik ish. Uni kitoblarini o'qib, bilib olish kerak bo'ladi, yoki bo'lmasam bilganlardan tortinmay so'rash kerak bo’ladi. Bilib qo'yinglar kimniki savdo ishida ustozi bo'lmasa unga shayton ustozlik qiladi. Hozirgi tijoratchilarimiz «suzish»ni bilmay turib savdo «daryosi»ga o'zlarini otib, bekordan-bekor g'arq bo’lib ketishyapti. Ularga shunaqangi ichim achiydiki, hay-hay...
· Xolajon, — dedi inspektor toqati-tog' bo'lib, — bu ikkovlariga qanday hukm bo'ladi, endi?

· Hukm Yaratgandan, bo'tam, biz bu masalada ojizmiz, ikkovlariyam savdoga bepisand qarab, o'zlariga-o'zlari zulm qilganlar. Biz siz bilan paqat maslahat berishimiz mumkin. O'tmas molni tijoratchi bolam o'tadiganiga almashlab kelguncha, bu kishi sabr qiladilarmi, yo'qmi o'zlari biladilar. Almashlab kelgandan keyin xohlasalar molni oladilar, xohlamasalar sarmoyani. Anovunday «unday bo'lsa bunday bo'lardi» degan da'volar, «bor baraka bo'ldimi, endi bu odamni tanimayman» deyishlar gunoh ustiga gunoh. Agarda ikkovlari ham bir-birlarini kechirsalar, Alloh ham ularning bilib-bilmay qilgan guohlarini kechiradi, bundan keyingi yana shunday qoqilishlardan Yaratganning o'zi asraydi... Boshqa nimayam derdik bolam...
· Bo'ldi xolajon, bo'ldi, tavba qildim, — dedi mol egasi pushaymon bo'lib, — men bularga hoziroq sarmoyalarini beraman, boyagi o'rinsiz gapimni qaytib oldim, birodarim meni kechirsinlar.

· Siz ham meni kechiring, birodar, bu yog'i ustoz ko'rmagan shogird har maqomga yo'rg'alar bo'pti, baraka topsin xolam, meniyam ko'zimni ochdilar...

· Qandoq yaxshi ish bo'ldi-ya, ey yaratgan Egam, — dedi xola sevinib, — iloya umriylardan baraka topiylar, sizlarning uzr-ma'zuriylardan keyin bozorimizga qanchalar nur kirganini bilsangiz edi. Shaytonlarning dasti kesilib, qanchalik talvasaga tushib qolganini bilsangiz edi...

—Voy yalmog'iz-ey, — dedi Shaytonvachcha ingrashga zo'rg'a kuch topib, — bizzi tinch qo'y endi, bu yog'iga bo'larimiz ham bo'b qoldi... Shundog'am «Mulomasa» bilan «Munobaza»mizning boshiga yetding. Nayranglarimiz endi tup qo'yib, palak yozayotgan edi-ya. Uyam yulduz ko'rmay jon berdi... Shoshmay tur, ha jodugar, sendayam nafs balosi bor-
ku, farishta emassan-ku!.. Nafsingdan bir ilintiray...
MUKOFOT
(yoki Shaytonvachchaning yana qovun tushirganlari...)
Bozorning shaharda eng taqvoli, eng tartibli, eng insofli-diyonatli bozor deb, nomi chiqa boshladi. Bu, albatta, bozorning ustidan turgan kattalarini befarq qoldirmadi. Ular bir guruh bozor xizmatchilarini taqdirlashga qaror berishdi.

Mukofot egalarini bozor gapirgichidan e'lon qilib qolishdi. «Bozorda g'oyatda xushmuomalalik bilan qoyilmaqom tartib va intizom o'rnatgan falon-falon militsiya xizmatchilariga, quyosh chiqmasdan hammayoqni chinni-chiroq qilayotgan falon-falon farroshlarga, kechalari o'zlariga uyqini harom qilib, sarroflar molini qo'riqlayotgan qorovullarga, halol ishlayotgan pattachilarga, ta'mirlovchilarga» deb mukofotlanganlar nomi o'qildi.

Birdan sotuvchi-yu, oluvchilar orasida g'ala-g'ovur boshlanib qoldi. Hamma Bismillo xolaning nomi chiqmaganligidan xafa. Go'yo bozorda Bismillo xola yo'qdek. Loaqal quruq bo'lsayam nomini tilga olib qo'yishmadi. Shaytonvachcha bu norozilikni alangga oldirdi. Odamlarning dilidagini tiliga chiqardi:
· Bu borib turgan adolatsizlik...

· Ha, suv keltirgan xor-zoru, ko'za sindirgan aziz bo'ldimi?..

—Haydash kerak bu bozor kattalarini... Shaytonvachchaning battar kayfiyati ko'tarildi.

Qarasa odam bolalari uning yo'liga yurishyapti. U jikkillab: «Hay, odam bolalari, ko'zlaringni ochinglar, hamma yoqda adolatsizlik, g'aflatda qolmanglar...» deb u yoqdan, bu yoqqa chopa boshladi. Janjalni shu mukofotning o'zidan chiqarmoqchi bo'ldi. Ha, Shaytonvachcha bir dumalab adolatparvar bo’lib oldi.

· Hey, — dedi birkam millyon Shaytonvach​chaning yo'lini to'sib, — esing joyidami, kimga joning achiyapti? Kimga kerak sening adolating?

· E, yo'ldan qoch, birkam million, sen to'q yurmoqchimisan, unda tek yuraver. Men bilan ishing bo'lmasin. Bilib qo'y, adolatsizlik bo'lgan joyda men tek turolmayman. Ha, dunyoga sig'may qolaman. Meni bo’lgan-turganim shu. Hay, odam bolalari, bu xola bebaho inson, bunaqasi haliveri boshqa tug'ilmaydi. Qadr-qimmatini o'rniga qo'yinglar! Xolaga adolat qilmaganlarni bozordan quving, xolani bozorqo'm qiling! Yashasin, yangi bozorqo'm!..

—Hah, — dedi birkam million Shaytonvachchaning gaplaridan zardasi qaynab, — kampirni ko'rarga ko'zi yo'q edi-yu, endi u tarafga o'tib qopti. Hoynahoy yana bir baloni boshlayaptiyov... Ishqilib, yaxshilikka bo'lsin-da...

Shaytonlarning qutqusi bilan bozor jumbushga kela boshladi. Axir adolatli bozorda adolatsizlik ro'y bersa kim ham jim tura olardi, deysiz?! Yana kimsan, adolat peshasi Bismillo xolaga adolatsizlik qilishsa-ya. Tuyani shamol uchirsa, echkini osmonda ko'r deb boshqalarni holi nima kechadi, bu ketishda. Adolatni himoya qolishga shoshiling. Bo'lmasa yana eski hammom, eski tos bo'lib qolovradi... Yashasin, adolat!

Bozor ahli bozorqo'm idorasi tomon bostirib bora boshladi. Bu to'palondan «Dumi tugiklar» madrasasida karnay-surnaylar chalinib ketdi.

· Yashasin million birinchi!

· Yashasin million birinchining yetakchisi birkam million!

—Qalaysan? — dedi Shaytonvachcha birkam millionga qoshini qoqib.

· Senga gap yo'q, bitta nayrang bilan o'zingniyam, meniyam yana osmoni falakka obchiqib qo'yding. Eh, qani endi bu hurmat supasidan qaytib tushmasang... Sal o'tmasdan yana oyoq ostiga tushib turishing yomon-da!

· Yo'lini qilgan shayton ikki oshar deydi, yo'lini qil, axir sen ham shaytonsan-ku, — dedi Shaytonvach​cha.

· Nima qil, deysan million birinchi, gapir! Aytganingni qilmagan nomard!

· Nima qilarding, odam bolalarini qutirtir, baqirtir-chaqirtir, bozorga o't qo'ydir! Bo'l tezroq!..
Shaytonvachcha bilan birkam million kech qolishdi, kutilmaganda bozor gapirgichi tilga kirib qoldi:

—Bismillahir rohmanir rohiym, Assalomu alaykum rahmatullohi va barokatuhu... ahli bozor o'g'il-qizlarim, meni eshityapsizlarmi, qoqindiqlar?

Bu ovozni eshitib, odamlar taqqa to'xtashdi. Bir-biriga qarab gap ma'qullay ketishdi:

· Oh, qanchalar yoqimli, yurakka malham bu ovoz. Bir zumda inon-ixtiyoringni olib qo'yadi-ya. Ro'parangda onaizoring turgandek bo'ladi-ya, voy baraka topkur-ey...

· Ha, gap gapirishni Bismillo xolaga chiqargan-da... Bismillo xolaga!
· Voy nimasini aytasiz... so'zlari g'ij-g'ij hikmat...

· Bulbul go'yo ovozingizni eshityapmiz, xolajon, biz siz tarafmiz, bo'sh kelmang!..

· Yashasin, Bismillo xola!

· Yashasin adolat!
· Iloha meni eshitganlar, murodlariga yetsinlar,— deya xola bir zum so’lish oldilar-da, keyin so'zlarida davom etdilar, — gap bundoq, mening adolatpesha bolalarim, men sizga aytsam, bozor kattalarining aqliga, farosatiga besh ketdim. Bunaqasi kamdan kam bo'ladi. Menga siz da'vo qilayotgan mukofot nimaga kerak o'zi? Alloh rizqimni ko'p qatori berib turgan bo'lsa, halol-pok nafaqam bo'lsa...

—Voy, xolasi tushmagur-ey, kesatishniyam ja o'rniga qo'yadilar-da!. Ha, bo'shashma, akangni xolasi...
· Qaniydi, — dedi Shaytonvachcha umid bilan, — kampirshoning kesatig'i kesak bo’lib, men ko'zlagan mo'ljalga tegsa, borib xolaning peshonasidan o'pardim.

· O'zi-chi bolalarim, — deya gapida davom etdi xola xotirjam, — u deb, bu deb bozor zaxirasidan bir nima umidvor bo'lish yaxshimas, ha u quloq, bu qulog'inglar bilan eshitib olinglar, bolalarim. Bozor savdo joyi. Bu yerda hamma narsa ikki tarafning «bor baraka»si bilan halol bo'ladi. Sizlar adolat qilmoqchi bo'lgan mukofot men uchun halol emas, ha! Axir pattadan, tarozidan tushadigan pul qandoq qilib menga halol bo'lsin. Patta puli  — joy puli degani. Joy menikimi? Hecham-da! Bozordagi toshu, tarozilar-chi? Ulargayam aloqam yo'q. Taroziga bozor tarozibonlari javob berishadi. Men qanday qilib pattachi-yu, tarozibonlarning nasibasiga sherik bo'lay? Shunga aytyapman-da, qoqindiqlar, menga mukofot bermay adolat qilishdi, deb. Bilsangiz, bozorni Alloh buyurgan o'z boqimandalari bor. Bozor bozor bo'ptiki, shunday bo'b kelgan. Boqimandalari kimlar ekan deysizmi, azizlarim? Yana o'ng quloq, so'l qulog'inglar bilan eshitib olinglar. Haligi... tuzalmas eng maraz kasallar bo’ladi-ku, aytishgayam tiling bormaydi: mohov, pes, sil, telba, undan keyin otasiyam, onasiyam o'lib, g'irt yetim bo'b qolgan sag'irlar, qarovchisiz qolgan qariyalar, tul xotinlar, undan keyin-chi, bozorning xizmatchilari... Bozorning har kunlik tushimi o'shalar o'rtasida taqsimlanishi kerak. Bozor xizmatchilariga: pattachilar, tarozibonlar, farroshlar, qorovullar, mirshablar, ta'mirlovchilar kiradi. Hatto bozor oqsoqoli ham bu qatorga kirmaydi. Qadimda eng uchiga chiqqan qaroqchilar ham, bosqinchilar ham bozor mulkiga ko'z olaytirmagan. Agarda ko'z olaytirsalar tez kunda moxovning, pesning, telbaning holiga tushib qolganlar. Dardi bedavo dardlarga chalinib, erta kunda bolalari yetim, xotinlari tul qolgan. Ana shunaqa, bozorning mulki tez zaptiga oluvchidir. Bozorning daromadi o'sha men aytib berganlardan boshqalarga hecham buyurmaydi. Alhazar, undan nari yurish kerak. Ba'zan quloqqa chalinib qoladi, «nimaymish, falonchi falonchiyevich patta pulidan munchasini tuya ko'rdingmi, yo'q qilib ketibdi, falonchi falonchiyevichning to'yidagi asl narsalarni bozorqo'm ko'targanmish, challariga muncha tog'ara, muncha paket qilib berganmish, qimayman deb ko'rsinchi, bozorqo'm o'zini qatta ko'rarikin» degan gaplar... Imonim komilki, bolalarim o'shalar men aytayotgan hukmlarni bilishmaydi. Axir qaysi aqli raso odam moxov bilan telbaning, yetim bilan bevaning tovog'iga qo'l uradi? Yana qaytarib aytaman ular bilishmaydi. Bilmaganlarga   bildirib qo'yish bizning vazifamiz. Ertaga savol-javob  bo'lganda   menga  bildirishmadi   deb bizlardan damongir bo'lishmasin-da!..

Endi sizlar aytishingiz mumkin, siz aytgan anovunday dardisar kasallar yo'qolib ketgan, hozir zamon boshqa deb. Yo'q bolajonlarim, bu gapga qo'shilib bo'lmaydi. Aytingchi, ispid, narkoman, piyanista degan balolar qaysi moxovdan kam. Undaqalarga davlat alohida shifoxonalar ochib qo'yipti-ku! Jinnixonalar, yetimxonalar, qariyalar uylari-chi? Ana o'shalar bozorning boqimandalari, ana o'shalar bozorning merosxo'rlari... boshqa hech kim, vassalom!

· Voy bo'-o'-o'... — deya birkam million Shaytonvachchaga zahrini sochdi, — sen million birinchi nuqul qosh qo'yaman deb, ko'z chiqarib yurasan. — Bu gaplarni odam bolalari bilmay g'aflatda yurgani yaxshi edi-ku...

· E, gapirma, — dedi Shaytonvachcha boshini changallab, — men qayoqqa yurmay, ro'paramdan shu jodugar chiqib, yo'limni to'ssa nima qilay?

—Uh, — deya birkam million tepaga ishora qildi. «Dumi tugiklar» madrasasida yana motam kuylari chalina boshlagan edi...

YANA YANGI ARZIGO'YLAR
(yoki bozor gapirgichining bozori chaqqon bo’lgani)
Shunday qilib, Bismillo xola so'zlarini baland pardalarda muhtasar qilib, o'rinlaridan turmoqchi edilar, honaga to'p-to'p bo'lib yana, yangi arzigo'ylar kirib kela boshlashdi. Ular bir-biriga gal bermay arzidod qilishardi:

—Meniyam dardimni eshiting xolajon, yuraklarim qon bo'b ketgan, qon, voy-voy-ey...

· Meni aytmaysizmi, tamom bo'lganman, ha tamom, suratimgina qolgan...

· Xolajon, nimaga meni birim hecham ikki bo'maydi-ya? Yo ko'z-po'z tekkanmikan-a? Siz nima deysiz?

· Voy xolajon-ey, bolam-bo'tamlab shundog'am odamning jonini olib qo'yasizki... shuningizga borman-da, iloya o'lmang, ming yil yashang...

· Voy erta kunda achib qoliy, sizgayam gap qoptimi, menga qolsa sizdaqa sudxo'rlarni naq peshonasidan otardim...

· Voy, hali sen pistapurishga gap qoptimi, ko'tar-e... Xudo urdi-ketdi...
· Hay-hay, — dedi Bismillo xola kirganlarni tinchitib, — bu yer bozormas qoqindiqlar, bu yer milisa bolammi tartibxonasi, tartibxonada tartib saqlanglar-a, tartib... otti kallasidek jarimaga tushi-i-i-b o'tirmanglar tag'in... a, milisa bolam... yaxshi! Ko'p gap eshakka yuk... Qani, maqsadga o'taylik... o'ng tarafdagi qizim gapiring, nima gap, sizdan boshlaymiz?
· Biz to'y qilib birovdan qarzdor bo'b qolganmiz. Baraka topkur, bir muddatgacha indamay turdi-da, keyiniga borib oyiga falon so'mdan foyiz to'laysiz deb shart qo'ydi. Shu desangiz topganimiz foyizga ketyapti deng, qarz demagan balo tog'day bo'lib yelkamizda turibdi, nima qilishga hayronmiz.

· Voy qoqindiq, men sizga aytsam, o'sha odam bu ish gunohi azimligini bilmaydi. Bilganda bunaqa qilmagan bo'lardi. Uni hoynahoy shayton yo’ldan urgan. Alloh taolo o'z kalomi Qur'oni Karimda savdo-sotiqni halol qilib, sudxo'rlikni harom qilgan. Foiz olish   ham sudxo'rlikka, kiradi-ya, bolam.
· Ana, eshitib qo'ying, — dedi pistafurush tilyog'lamalik qilgan xotinga qarab, — ha, ikkala qulog'ingiz bilan eshitib qo'ying. Men aytsam nuqul «baxil»ga, «ko'rolmas»ga chiqdim...

· Eshityapman, eshityapman, — dedi u dami chiqqan bir ahvolda.

· Payg'ambarimiz sollallohu alayhi vasallam bir kuni tush ko'ribdilar, — deya so'zlarida davom etdilar xola, — tushlarida qon daryosi oqib yotganmish. Uning o'rtasida bir odam bormish-da, u qon daryosidan shu chiqaman deb qirg'oqqa qarab intilarmish. Biroq qirg'oqda o'tirgan bir odam uning og'ziga tosh otib, daryo o'rtasiga qaytararmish. U yana-yana qirg'oqqa

qarab suzarmish, yana tosh kelib tegarmish... Bu azob to'xtovsiz davom etarmish... Bilsangiz o'sha qon daryosida g'arq bo’layotgan odam sudxo'r ekan. Qarang, uning bu dunyoda olgan foizlari tosh bo'lib otilib, qon daryosidan chiqarmas ekan.

—Men qayerdan bilay, xolajon, — dedi arz qilayotgan xotin, —  u kishi hoji ota bo’lsalar...

· Ilmiga amal qilmagan unaqa hoji otalarni mushuk yesin... Nimayam qila olardik bolam, besh qo'l barobar emas. U yog'i Allohga havola... Lekin siz foiz berishni to'xtating. Yurtchilik, dardingizga malham bo'ladigan birorta hojatbaror topilib qolar. Xo'-o'sh, siz nima deysiz, bolam, — deb xola yoshgina yigitga yuzlandi.

· To'xtang, xolajon meni bir yog’lik qiling, ukam shoshmay turar, — dedi tilyog'lamalik qilgan xotin ko'zlari ola-kula bo'lib, — sudxo'rlikni bunchalik bo'lishini bilsam o'lay agar. Menga qarang, xolajon, endi men bir umr haligi, qon daryosida qolib ketamanmi-a, xolajon, qolib ketamanmi? Voy sho'rimga sho'rva to'kild-e-e-e... Foizlarim tosh bo'lib boshimni yoradi deng...

—Shundoq qoqindiq, shundoq... na iloj... axir pistafurush qizim, bu yo'ldan nahiy qipti-ku, nimaga qaytmadingiz, jonim bolam?

—E, men bu xotinni shu kungacha ko'rgani ko'zim, otgani o'qim yo'q edi, meni ko'rolmaydi, g'animim deb yurardim... Endi bilsam, baloni bilarkan. Shu yergayam meni qo'yarda-qo'ymay shu obkegan... Mana oxiri niyatiga yetdi, ko'zimni ochdi, undan u dunyo-yu,
bu dunyo qarzdorman... iloha baraka topsin. Ammo meni ishim chatoqda-a, xolajon, endi... O'h-ho'-o'-o'... men olgan foizlar...

Ayol alamidan, azbaroyi uv tortib yig'lab yubordi...

Bunday pallalarda Bismillo xolaning yuzlari yorishib, bir jahon bo'lib ketardilar. Hozir ham anovi xotin zor-zor yig'layapti-yu, xolaning chehrasi bamisoli gulzor, yayrab o'tiribdilar. Axir nimaga yayramasinlar, adashgan bir banda chin dildan pushaymon qilib tursa, shayton yo'lidan chiqib, Rahmon yo’liga yuz bursa... Mo'min odamga bundan ortiq rohat bormi?!
· Hay, aylanay bolalarim, — dedilar xola, g'olib bir ohangda — hamisha-hamro'z men nima deb kuyib-pishaman... yana qayta-qayta aytaman, odamlar bilmaydi, bilsa bunaqa shayton ko'chalariga kirmaydi, deb. Mana sizlarga dalil-u, mana sizga isboti... Qo'ying, bolam, yig'lamang, — dedilar xola ayolni yupatib, — chin dildan pushaymonligingizni yuz-ko'zingizdan Alloh bildirsa bilib turibman, jonim bolam. Tavba qiling, biz tavbangizga guvoh bo'laylik, Alloh taoloning dargohi keng, sizdek adashgan bandalarini kechiradi.

· Bir tavbadan, ming tavba qildim. Endi bunaqa yo'llarga ochimdan o'lsam ham kirmayman. Endi bundan bu yog'iga odamlarni, faqat, mushkulini oson qilaman, mana ko'rasiz. Xudo umr bersa gunohlarimni yuvaman... So'zim-so'z! Yolg'on gapirayotgan bo'lsam, shu yerdayoq til tortmay qolay...

· Bu boshqa gap, — dedilar xola kayfiyatlari yanayam chog' bo'lib, — gunohlarni mag'firat qilish Allohga oson, mushkullarni oson qilish ham... Mana hozirgina foizsiz qarz beradigan mo'min-musulmonni qidirib turgan edik, qaranglar, Allohimning o'zi sopini o'zidan chiqardi-qo'ydi...

· Jonim bilan, fiysabilloh ham bervorovraman, — dedi haligi xotin saxiyligi tutib.
· Barakalla... Iloha tavba qilib, tavbasiga amal qilganlar dunyo-yu oxiratda niyatlariga yetib yursinlar... Bu ishimiz judayam savob ish bo'ldi, xo'-o'sh, bolajonim navbat endi sizga keldi, qanday arzlari bor edi? — deb xola haligi yosh yigitga yuzlandi.

· Shu desangiz, xolajon, biz ikki kishi bitta novvoyning nonini sotamiz, — deya shoshib-pishib gap boshladi yigit. Sherigim shunaqangi shum, ayyorki, aytib adoq qilib bo'lmaydi. Men bir savat non sotganda, u ikki savat sotadi. Shunga novvoy uquving yo'q, non sotishni bilmaysan deb meni haydamoqchi.

—Rostdanam uquvingiz yo'qdir-da, bolam? Xaridorlarni ko'nglini topish osonmas...
—Unaqamas xolajon, sherigim qilgan ishni men qilolmayman. Xudodan qo'rqaman. U Xudoni o'rtaga qo'yib yolg'on gapiradi. Yog'siz patir-u, yog'siz nonlarni yog'lik deb sotadi.

—Astag'firullo, bunday qilish hecham mumkinmas-a, girgitton. Payg'ambarimiz sollallohu alayhi vasallam aldamchining joyi do'zaxdir, topgani halol emas deganlar. O'sha bolam hozir bizzi eshitib turgan bo'lsa shu zahoti bu yo'ldan qaytsin. Ha, tavba qilsin! Sotuvdagi molga sirayam yolg'on aralashtirib bo'lmaydi. Qaytaga aybi bo'lsa, aytib sotsa halol bo’ladi, puliga baraka kiradi. Axir yaratgan Egam barini ko'rib turibdi-ku. Bandasini aldagani bilan Xudoni aldolmaydi-ku, jonim bolam... Savdo ishi judayam nozig-a... Teshik quloq eshitadi. Bir xil paytlarda shaytonni gapiga kirib, bir-biringlar bilan kelishib olasizlar-da, ataylab narxni osmoni-falakka chiqarib yuborasizlar. Bilib qo'yinglar, bu ham sudxo'rlikka kiradi. Chunki narx degan balo oshgandan-oshib, mol egasi harom foyda ko'ryapti. Undaylarning ham jazosi haliginday... Men hammaylarni jannatda ko'rishni xohlayman bolajonlarim, jannati mavoda-ya...

—Hah, shoshmay tur, — dedi Shaytonvachcha yana tishini qayrab, — sen jodugar bozor gapirgichini qo'lingga olvolib, indamagan sari haddingdan oshyapsan. Bilib qo'y, yurtning tarozisi bizning qo'llarda... Xohlasak posangini osmon qilamiz, xohlasak yer qilamiz. Sen gapirgich bilan ovora bo'lib, gap sotib turaver. Mayli, aravani quruq obqochaver. Biz tarozi bilan ovora bo'lamiz... Tarozi degani bu — pichog'ing yog' ustida degani. Qani, oxir-oqibat kim yutib chiqarkin?..

TUSHDAGI CHAPAK
(yoki bir o'q bilan ikki quyonni urish...)
Taqvo rastasining yonida guruch rastasi bor edi. Kunlardan bir kun shu yerda to'palon chiqib qoldi.

· Ur, ochofatni...

· Ha, ayama, sol och biqiniga...

· Shahar bedarvozamas...

—Ha-a-a degani Xo'ja yo'q, bo'-o'-o' degani Bo'ji yo'q, bu yurt-da...

Bu to'palon «Dumi tuguklar» madrasasi uchun ayni muddao edi, karnay-surnaylar chalinib, xursandchiliklar boshlanib ketdi...

Rastaga bir zumda odam to'plandi. Nima bo'pti? Sotuvchi xaridorning haqidan uribdi. Pulni ortiqcha olibdimi? Yo'q, tarozidan uribdi. Bu gapni eshitgan Bismillo xola joylarida o'tira olmadilar. Borsalar bittasi bittasining gribonidan ushlab, ayamasdan musht tushiryapti. Ajratib qo'yadigan mard yo'q, hamma tomoshabiri.

—Voy bo'-o'-o'... — baqirib berdi Bismillo xola, — Xudo urdi-ketti, voy sharmandalik, sizlarni kim aytadi bir qorindan talashib tushgan deb a?

Birdan mushtimiga zo'r berayotgani bo'shashib, xolaga qaradi:

· Nimalar deyapsiz, kampir, qandoq qilib men bu iflos bilan bir qorindan talashib tushay? Bunaqalar bilan bitta havodan nafas olishga or qilaman, or!

· Voy aylanib ketay sendan, bolam, axir otamiz Odam ota, onamiz momo Havvo bo'lgandan keyin bir-birimizga aka-uka, opa-singil bo'lmay, kimmiz? O'z birodaringni shunchalar xo'rlaysanmi-a, aylanay bolam? Uyat-ey... Xudo urdi-ketti...

· U mem kuppa-kunduz kuni, yuzingda ko'zing bormi demay tunab tursa, urmay, boshini silaymi, xolajon!

· Qo'yovring xolajon, — dedi guruchfurush burnini tortib, — o'zim shunga loyiqman, urovursin, qancha do'ppaslasa shuncha kam meni, gunohim bo'ynimda...
· Ana, eshittingizmi? — deya yana mushtini do’laytdi haligi odam. — Hali qichigan joyi qongani yo'q buni...

· Endi to'xta bolam, bas, haddingdan oshma, girgitton, — dedi xola o'rtaga tushib, — egilgan boshni qilich kesmas deydilar. Aybini bo'yniga oldimi, bundan chiqdi imonini ja sotvormapti...

Tomosha talablar bir-birlariga g'alati qarab qo'yishdi.
Bismillo xola vaziyatni bir muddat qo'llariga olgach, gunohkorga yuzlandilar:

· Qani. bolam, yashirmasdan, Allohni o'rtaga qo'yib ayting-chi, bu gunohi azimga sizni kim boshladi-a, kim? Bilib turibman, siz unaqa odamga o'xshamaysiz, siz kimnidir yolg'on-yashig'iga uchgansiz?

· Aytsam ishonmaysiz-da, — dedi u qo'li bilan musht tushgan gardanini silab.

· Allohni o'rtaga qo'yib aytsangiz ishonamiz, bolam, ishonmay o'libmizmi, shuncha odam — deya tomosha talablarga yuzlandi xola. — Ishonamiz-a, bolalarim?

· Ha...

· Gapirovirsin...
—Ishonganda nima-yu, ishonmaganda nima?.. Haligi odam u yoq, bu yog'iga qo'rqa-pisa qarab oldi-da, ko'zlari bejo bo'lib, gapira ketdi:

· Xudo haqi, shu bugun tushimga g'alati bir maxluq kirdi, — dedi u, — xoh ishoning, xoh ishonmang, odam bo'lib odamga, hayvon bo'lib hayvonga o'xshamaydi.

· Hey, kimsan? — dedim sekingina. Tilim ham zo'rg'a kalimaga keldi, — insmisan, jinmisan?

· Shaytonman, — desa  bo'ladimi.

· U-u-u, voy-y-y... deb tomoshabirilarning ham ko'zlari orqaga ketib, yonverlariga qarab, ko'kraklariga tupirib qo'yishdi.

· O'zimam qo'rqqanimdan baqa bo'b qopman, denglar. Lekin sir bermadim, keyin shayton ko'zlarini lo'q qilib:

· Tila tilagingni, desa bo'ladimi? Shayton menga yomonliknimas, yaxshihkni ravo ko'rmoqchi shekilli deb yanayam, o'zimga kelib oldim.

· E, bitta chayqovchi gumchfurushning tilagi nima bo'lardi? — dedim uh tortib, — shundog'am ishim yurishmaydi, birim ikki bo'lmaydi...

—Hasratingdan chang chiqmasin, o'zing kallavaramsan, — dedi shayton menga achinib, —boshqalarning changalida sho'rva pishganda, sen bo'lsang nuqul og'zingdagini oldirib yurasan. Meni aytganimni qilsang yeganing oldingda, yemaganing ketingda bo'ladi, ha...

—Anovini qaranglar...

—Ha-ya! — deb yuborishdi turganlar hayratlari toshib.

—Shu desangiz, o'ylanib qoldim. Xayolimdan ming xil o'ylar o'tdi.

—Voy bechoragina-yey, — deb kimdir unga achinib ketdi.

· Oxiri qo'rqibgina so'radim...

· Qarang-a, nimani so'radingiz?

· Kissavurlikka boshlamaysanmi ishqilib, dedim?

· Ha yo'q, — deb ishshaydi shayton.

· Birovni tomini teshmiymanmi?

· Yo'q, — deb bu gal qah-qah otib kuldi shayton.

· Odam o’ldirmiymanmi? — deb so'radim yana.

—E, men seni kimligingni o'zingdan yaxshi bilaman, bunaqa ishlar qo'lingdan kelmaydi, ammamni buzog'i, — dedi u ustimdan kulib.

—Ol-a-a...
· Ana bo'lmasam, — deb kulib yuborishdi turganlar.

· Ayt, nima qil deysan? — deb uni oldida bo'ynimni egdim.
· Posongidan urasan, — dedi shayton.

· Posongi-dan?..
—Voy qurib ketkur shayton-ey, — deya bir chayqaldi odamlar.

—E, bu hamma qilayotgan mayda ish-ku, — dedim hafsalam pir bo'lib.

—Hamma qilgan ishni sen ham qilgin-da, kallavaram, bozor deb qo'yibdilar buni, — deb ko'zlarini g'ilay qildi shayton.

· Shuginami? — dedim.

· Shuginamas, bu yog'ini eshit, — dedi shayton,— toshni bitta qilasan, xaridorga boshqa toshim yo'q deb bahona qilasan. Besh kilo olsa besh marta, o'n kilo olsa, o'n marta tortasan. Qarabsanki, posongi har besh kilodan yarim kilo, har o'n kilodan bir kilo urib turibdi-da. Keyin xaridor molingni teppasida qanchalik uzoq turib qolsa, shuncha yaxshi. Odam bolasi qaerda to'rtta odam to'p bo'lsa, o'sha yerga o'zini uradi, bildingmi? Buni bir o'q bilan ikki quyonni urish deydilar, qalay...

· E zo'r, — deb chapak chalib yubordim-u o'zimning chapagimdan o'zim uyg'onib ketdim. Ko'zimni ochsam tushim. Mana, bor gap shu, la'nati shaytonning gapiga kirib, sharmanda-yu sharmisor bo’lib, mana chapagimni chal-e-e-b, o'tiribman, — deya gapini tugatdi guruchfurush.

· Voh, voh, — dedi Shaytonvachchaning joni hiqildog'iga kelib, — men seni tuppa-tuzuk chayqovchi desam, og'zi teshik dasturxonchi ekansan-ku, o'rtadagi sirlarni ochib nima qilarding, galvars. Mana endi odamlarning tushlariga ham bemalol kirolmaydigan bo'lib qoldim. He o'l-e, ammamni buzog'i, bu kuningdan battar bo’l, endi...

· E, bu cho'pchagingni katta xolangga borib ayt, mo'ltoni, — deb yana musht do’laydi aldangan xaridor.

· Hay, hay, — dedi xola yana o'rtaga tushib, — nima bo'lganda ham bu bolam rost gapni aytdi. Shaytoni layin xuddi mana shunaqa qilib har bir odamni yo'ldan uradi, ha. Uning nayranglari, o'h-ho'-o'-o'... ming bitta-ya, ha yo'-o'-o'q, million bitta!.. Mana siz ham shaytonning gapiga kirib, tavba qilib turgan bir birodaringizi yana do'pposlamoqchi bo'lib turibsiz.

Mushti tugulgan odam yerga qarab, nari ketdi. Bismillo xola guruchfurushga qarab dedilar:

· Barakalla, bolam, bu tush emas, bamisoli bir ne'mat bo'pti, iloha buni mag'zini chaqib, fikr qilganlar murodiga yetsin — deya guruchfurushning yelkasini siladi Bismillo xola...

· Oh xolajon, qo'lingiz bunchalar yoqimli, xuddi onajonimning qo'llariga o'xshaydiya, o'sha joylarimga yomonam qattiq musht tushdi-da... Endi bo'ldi, chayqovchilikni bas qildim, bu yerlarni yelkamni chuquri ko'rsin, qishlog'imga ketaman... Onajonimni sog'indim...

· Yaxshi boring, bolam, onajoningizga mendan sog'inchilik salom ayting, duolarini oling, lokin men sizga aytsam, sizzi o’chingizni, albatta, olaman bolam, mana ko'rasiz... Ko'rgan tushingizdan azmoyish olib, bir reja tuzib qo'ydim...

· Kimdan o'ch olmoqchisiz, anovi mushtumzo'r akamdanmi?

· Yo'q, shaytondan!
· E qo'ying-e, xolajon, meni deb bir kor-holga uchrab yurmang tag'in.

· Xudo xohlasa, uchramaymiz, bolajonim, Yaratganning o'zi madad beradi, biz har ishda O'ziga tavakkal qilamiz...

Dumi tuguklar madrasasida yana uzundan-uzun motam kuylari chalina boshladi.

· Oh, — deya Shaytonvachchaning junlari tikka bo'b ketdi, — yana nimani o'yladi ekan bu jodugar? U o'lmadi, biz tinchimadik-da!

· Men senga nima degan edim, — deya malomat qildi birkam million ham qo'l siltab, — boshida aytgan edim, shu kampirni bekor tanlading deb, bu ketishda duming bilan qulog'ing kesilib ketmasa go'rga...

INSOF TAROZISI
(yoki bozorda yana alg'ov-dalg'ovli kunlarning boshlanishi)
Chindan ham Bismillo xola «posongi»chilarning qo'1-oyog'ini bog'lab qo'yadigan bir hiyla o'ylab topdilar. Ammo oxiri nima bo'lishini o'ylab ko'rmadilar. Bozorning to'rt tarafiga katta-kichik tarozilar qo'ydirib, teppasiga «Insof tarozisi, xarid qilgan molingizda gumoningiz bo'lsa, tortib ko'rib, xotiringizni jam qiling!» deb yozib qo'yildi. Va bu yangilik bozor gapirgichidan tez-tez e'lon qilib turildi. «Posongichilar»ning ranggi quv o'chib, qo'li ishga bormay qoldi. Ba'zilari tarozini to'nkarib, uyiga jo'nab qoldi. Ba'zilari shahar katta-yu,  bemalolrog' bozor bormikan, deb bozor qidirib ketishdi. Ha, ularga shundoq katta bozorni Alloh taola tor qilib qo'ydi. Nafs yo'lidagi harom ishlari boshlariga yetdi. Kuni tuqqandan, halol-pok baqollaru, dehqonlarning kuni tug'di. Ularni yo'ldan urib, molini arzon-garov olib, narx-navoni osmoni falakka olib chiquvchilarning qo'li kesildi. Mana endi sotuvchilarning qo'li-qo'liga tegmaydi, xaridorlarning og'zi qulog'ida. Kim nechtasi olgan molini «Insof tarozisi»da ataylab tortib ko'rgan, hursandliklaridan tillaridan bol tomgan:

· Bum o'ylab, topganni otasiga ming rahmat...

· Qarang-a, kallani ishlatsa bo’lar ekan-ku.

· Egriga — to'g'ri to'qmoq deganlari shu bo'ladi...

· Allaqachonoq shunday qilish kerak edi...

—Pusurmonchuluk asto-sekunchulik-da, aka mullo...

«Insof tarozilari» «Dumi tugiklar» madrasasini bamisoli to'rt tarafdan zambarakdan to'xtovsiz o'qqa tuta boshladi. Gum... gum... Motam kuylarining ovozi bir dam bo'lsa-da o'chmay qoldi. Shaytonvachchaning madrasada qolish-qolmaslik masalasi kun tartibiga kirdi. Katta shaytonlar bundoq o'ylab ko'rishsa madrasadagi ko'pgina shov-shuvlar million birinchi bilan boshlanar ekan-u, ishkalliklar bilan tugar ekan. Uni yo odam bolalari bilan aloqasi bor, ha ayg'oqchi. Yo borib turgan shumoyoq! Xosiyatsiz talaba...

Oxiri birkam million bilan shaytonvachchaga «Insof tarozilarini» yer bilan yakson qilish uchun bir kunlik muhlat berildi. Bo'lmasa, birkam millyon katta o'qituvchilikdan tushadi, Shaytonvachchaning dumi bilan qulog'i kesilib, madrasadan bir umrga badarg'a qilinadi. Qaror qat'iy, muhokamaga o'rin yo'q. Hov birda Shaytonvachcha madrasaga kelganida dumi bilan boshini ushlab ko'rib million birinchi deb jar solgan katta shayton pichog'ini o'qtin-o'qtin qayray boshladi... Bundan chiqdi talabalarni tantana bilan kutib olish-u, madrasadan kovushini to'g'rilab qo'yish uning vazifasiga kirar ekan-da...

—Endi nima qildik, million birinchi? — dedi birkam million astoydil piq-piq yig’lab, — peshonam qursin, sho'r ekan, katta o'qituvchilikdan yana toliblikka tushib qolamanmi-a, itning keyingi oyog'i bo'lib?

· Balki, seni ham menga qo'shib, qo'shmozor qilvorishar-a, nima deding — dedi Shaytonvachcha pinagini buzmay.

· E, nafasing og'zingdan chiqib, yoqangga yopishsin, nima menda qasding bormi?

· Bo'lganda qandoq, ja bor-da! Axir o'zing yetakchilikni qoyil qilolmading-ku, lapashang, qachon qarasa amalni, mayishatni, shon-shuhratni payidan bo'lding, he shaldirama arava... Odam bolalari bekorga aytmagan, bir tez kelgan amaldan qo'rq, bir tez kelgan boylikdan deb... Shunaqa, tez kelgan amal tez ketadi, boylik ham. Bevafo xotinga o'xshaydi... Ke qo'y, bu gaplardan foyda yo'q, ko'p gap-eshakka yuk, yotib qolguncha otib qolish kerak...

· Rost aytasan, million birinchi, chiqmagan jondan umid... hali ham men senga ishonaman. Nima qilmoqchisan o'zi, ochiqroq gapir?

· Onam pichoqni sopi o'zidan chiqsa o'tkir bo’ladi, derdi. Bu jodugar kampir nuqul sopini o'zidan chiqarib, bizni dog'da qoldiryapti. Biz ham bu gal sopini o'zidan chiqaramiz, shu...

· E, onang o’lmasinlar, ko'p dono bo'lgan ekanlar, ayt, qanday qilib sopini o'zidan chiqarmoqchisan? Bo’laqol, ertani o'ylasam, yuragim orqaga tortib, tars yorilib ketay deyapti... Noumid shayton deyishadi, odam bolalari. Bekorlarni aytishibdi, bizam umid bilan yashaymiz.

—Beriroq kel, devorniyam qulog'i bor... Birkam million jon deb Shaytonvachchaga tiqilib keldi. Shaytonvachcha uning qulog'iga bir nimalarni shibshidi. Saldan keyin ikkovi birdan qah-qah otib kulib yuborishdi. Ular har kungidan ham shod-u, xurram edilar. Bu holdan boshqa shaytonlarning ensasi qotdi:

—Tavba, kulishlarini, bor-yo'g'i bir kunlik umrlari qoldi-yu...

VA NIHOYAT...
(Shaytonvachchaning dumi bilan qulog'ining kesilib ketishi...)
Bozorning bugungi hayoti xuddi oldindan kelishib qo'ygandek to's-to'palon bilan boshlandi. Ur-yiqitlar shaytonlar foydasiga edi. «Dumi tuguklar» madrasasida bayram... Motam kuylari o'rnini, karnay-surnaylar sadosi egalladi...

—Erga navbat — sherga navbat deydilar buni, — deya shaytonlar to'xtovsiz chapak chalishardi. — Qalaysizlar endi, ey taqvo qullari, ish degani bundoq bo'bti-da, yashasin millyon birinchi!

Bozor rastalarida kimlarningdir boshi yorilgan, tez yordamlar kelgan, mirshablar u yoqdan, bu yoqqa chopgan... «Insof tarozilari» yer bilan bitta bo'lgan. Hamma o'zicha qozi, prokuror, kimlardir o'zicha hukm o'qiydi:

· Kim o'ylab topdi bunaqa g'urbat tarozilarni? Kim bo'lsayam g'irt ahmoq ekan...

· O'zing ahmoqsan, bular g'urbat tarozisimas — insof tarozisi, noinsof...

· Voy insofli olipta-yey, insof avvalo odamni o'zida bo'lsin, o'zida... tarozimish-a... baribir tarozidan urishibdi-ku. Hamma to's-to'palon shunga-ku! Qo'rqishmapti-ku... ajab bo'bti!
· E... shungayam ota go'ri qozixonami...bozor degani sendan-menga, mendan-senga, qo'ynidan to'kilsa qo'njiga, degani, hah-hah-h-a-a-a...

· Ha-ya, hammamiz bitta ota, bitta onadan tarqagan bo'lsak, bir-birimizni bozorda «mehmon» qilmasak qatta mehmon qilamiz... hah-hah h-a-a-a...

· Insof tarozisimish... insof tarozingga urib qo'ydim... shusiz ham yashaganmiz, yo'qolsin har qanaqa insof tarozilari!

—Tarozimas u, janjalni uyasi-ku...

Shu payt kutilmaganda bozor gapirgichi tilga kirib qoldi:

—Bismillahir rohmanir rohim, assalom-u alaykum aziz ahli bozor bolajonlarim... hm-m-m... iloha meni eshitganlar murodu maqsadiga yetsinlar... Yaratgandan shuni so'rayman... tinchlaninglar, qoqindiqlar, tinchlaninglar! Bugun bozorimizda nimaiki ko'ngilsizliklar yuz bergan bo'lsa, sizlarga yolg'on, Xudoga chin, sizlarga noayon, menga ayon, bolalarim. Ha, bari shayton lashkarlarining ishi. Bilasizlar, bola​jonlarim, xabarlaringiz bor, bozorga «Insof tarozilari»ni qo'yib, toshdan uradiganlarning Qo’lini «kesdik»mi, kesdik! Ajab qildik. Nima ular shu bilan jim o'tiradi deb o'yladingizmi. Ha, yo'q! Bir shumlikni boshlashlari aniq edi. Ustozlari shaytonni gapiga kirib, taqvoli, halol-pok tijoratchilarga tuhmat qilishdi. To'palon ko'tarishdi, begunoh odamlarga jarohatlar yetkazishdi. Qani menga xudoligingizni aytingchi, bolalarim Mamasoli qassob birovning haqiga xiyonat qilganmi?

—Y-o'-o'-q... — deya guvulladi bozor ahli. — Xiyonat qilmagan...

· Guruchfurush Baris Pak, bolam-chi?

· Y-o'-o'-q...
· Shog'ulom boqqol-chi?

· Yo'-o'-q...
· Shalg'ampurush Nosir hoji-chi?

· E, bo'magan gap...

Bismillo xola shayton malaylari tomonidan aybdor deb topilganlarning nomini bir chekkadan aytaverdilar, «Yo'q», «aybdormas» degan kitoblar bozor osmonida momaqaldiroqdek gumbirlayverdi. Har gumbirlaganda «Dumi tugiklar» madrasasidagi tantanavor musiqa ovozlarining uni o'chgandan-o'chib boraverdi.

—Balli, rahmat bolalarim, meni judayam xursand qildinglar, iymonli odamlar shunaqa, boshiga qilich kelganda ham rost gapiradilar. Oqni-oq deydilar, qorani-qora... Bilib qo'yinglar, kim tarozidan urar bo'lsa u odam emas-u shayton, shaytonning malayi. Bilasiz bolalarim, shayton siz bilan bizzi birinchi nomerli dushmanimiz. Taroziga xiyonat qilgan odam, yurtiga
ham, do'stiga ham, mahalla-kuyiga ham bemalol xiyonat qila oladi. «Tarozi-yurtga qozi», degan gap bor, jonim bolalarim. Tarozi buzulsa — yurt buzuladi. Alloh taolo: «...kam o'lchab beruvchining holiga voy» degan. Bu Oxiratda ulkan azob bor degani. Do'zaxga tushasiz degani. Oh, qanday yomon joy u do'zax... Allohning habibi Payg'ambarimiz sollallohi alayhi vasallam: «Sotsangiz o'lchab sotingiz va sotib olsangiz o'lchab olingiz» deganlar. Shuning uchun ham bolalarim, bundan bu yog'iga taroziga mahkam bo'laylik. Shu kungachangi tarozilari endi yig'ib olib, muzeyga topshiramiz. Ertadan yoppasiga elektron tarozilarga o'tamiz... Qalay bolalarim, durust-mi?
· E, bu boshqa gap...

· Yashang, xolajon!
· Ana endi kasalning haqiqiy davosi topilibdi... Bu gapdan keyin «Dumi tuguklar» madrasasi zim-ziyo qorong'ilik ichida qoldi. Bo'lmasa oftob har kungidek charaqlab turibdi. Chor atrofdan hur nasimlar esmoqda. Qumrilar sayramoqda. Ariqlarda suvlar jildiramoqda. Tangri taolo in'om etgan hayot atalmish ulug' ne'mat davom etmoqda... Hammasi oydin va ravshan. Bozor tarozisi shaytonlar Qo’lidan ketdi. Endi u hozircha iymonlilar izmida, ha hozircha...

Shu kuni Shaytonvachchaning madrasadagi hayoti ham payoniga yetdi. Unga «odam bolalarining ayg'oqchisi — sotqin» deb ayb qo'ydilar va dumi bilan qulog'i kesildi. Bu ham yetmagandek zambarakni og'ziga qo'yib, otildi. Shaytonvachcha osmon-u falakda uchib borib, gadoy topmas bir qishloqning qoq o'rtasiga borib tushdi...

Davomini kuting...

